इक्कीसवीं सदी-नारी सदी
के प्रवक्ता व द्रष्टा

नारी की पीड़ा, व्यथा, वेदना को समझ सकना, गहराई से अनुभव कर लेना उसी से संभव है, जिसने नारी जैसा कोमल हृदय पाया हो। हृदय की इन विशिष्ट धड़कनों में ही एक सहस्राब्दी से भी अधिक समय तक पददलित, शोषित नारी का जीवन-शास्त्र पढ़ा जा सकता है। इसके अभाव में बौद्धिक विवेचनाओं के आकर्षण, ग्रंथों के भंडार, लेख मालाओं-वक्तृताओं के अंबार तो पैदा किए जा सकते हैं, पर वह आकुलता-आतुरता पैदा नहीं की जा सकती है, जिससे प्रेरित होकर सर्वस्व न्यौछावर करने के लिए, मन हुलस उठे। मन-प्राण में वह तड़प भरी बेचैनी पैदा हो सके, जो क्षत-विक्षत हो रहे नारी अस्तित्व के लिए मरहम का रूप देने के लिए कृत संकल्प हो जाय।

पूज्य गुरुदेव के जीवनक्रम में ‘‘नारी अभ्युदय का नवयुग’’ लाने के लिए जिस संवेदनशील पौरुष को उमड़ते-उफनते देखते हैं, उसके पीछे उनके अन्तः अस्तित्व की यही प्रेरणा शक्ति थी। जिसे उन्हीं के शब्दों में कहें तो ‘‘पुरुष की तरह हमारी आकृति बनाई तो गई है, किन्तु कोई चमड़ी फाड़ कर देख सके तो भीतर माता का हृदय मिलेगा। जो करुणा, ममता, स्नेह और आत्मीयता से हिमालय की तरह निरंतर गलते रहकर गंगा-यमुना बहाता रहता है।’’ हृदय की इसी सामर्थ्य से उन्होंने मातृशक्ति की अंतर्वेदना को अनुभव किया। यही अनुभूति उनमें व्याकुलता, आतुरता और आक्रोश के रूप में उभरी और अंततः नारी शक्ति को युगशक्ति का रूप देने के महान् संकल्प के रूप में परिणत हुई। 

व्याकुलता इस बात के लिए कि मातृशक्ति के प्रति आज इतना दूषित दृष्टिकोण है कि अभिभावक उसे पराए घर का कूड़ा मानकर उपेक्षा करते और लड़कों की तुलना में कहीं अधिक निचले दर्जे का पक्षपात करते हैं। पति की दृष्टि में वह कामुकता की आग को बुझाने का एक खरीदा गया माध्यम है। उसे कामिनी, रमणी और भोग्या के रूप में ही निरखा-परखा और संतान का असह्य भार वहन करने के लिए बाधित किया जाता है।  ससुराल के समूचे परिवार की दृष्टि में वह मात्र ऐसी दासी है, जिसे दिन-रात काम में जुते रहने और बदले में किसी अधिकार या सम्मान पाने के लिए अनधिकृत मान लिया जाता है।

स्थिति यह है कि आधी जनसंख्या को शिक्षा एवं स्वावलम्बन के अभाव ने पर्दाप्रथा, अनुभवहीनता एवं सामाजिक कुरीतियों ने बेतरह जकड़ रखा है। नारी की पराधीनता का एक रूप यह है कि ‘‘उसे पर्दे, पिंजड़े, बन्दी गृह की कोठरी में ही कैद रहना चाहिए।’’ इस मान्यता को अपनाकर नारी को असह्य,  अनुभवहीन ही बताया जाता रहा है। अबला की स्थिति में पहुँचने में वह अब आक्रान्ताओं का साहसपूर्वक मुकाबला कर सकने की भी हिम्मत गँवा बैठी है। आड़े समय में अपना और अपने बच्चों का पेट पाल सकने तक की स्थिति में नहीं रही है। उसे व्यवसाय चलाना, ऊँचे पद का दायित्व निभाना तो दूर, औसतन पारिवारिक व्यवस्था से सम्बंधित अनेक कार्यों में हाट-बाजार, अस्पताल तथा अन्य किसी विभाग का सहयोग करने-पाने के लिए जाने में झिझक, संकोच से रहकर मूक- बधिर हो जाना पड़ता है। 

हृदयद्रावक स्थिति का अंत यहीं पर नहीं होता है, आये दिन अखबार स्त्रियों के अपहरण, बलात्कार और सामूहिक बलात्कार से रंगे रहते हैं। नव वधुओं के जलने-जलाने की खबरें तो जैसे सामान्य बात हो गई है। आखिर क्या हो गया है कि बूढ़े-बच्चियों, पिता-पुत्रियों तक के कुत्सित सम्बन्ध अखबारों में देखने-पढ़ने को मिलते हैं। जब कभी गुरुदेव इन विडंबनाभरी स्थितियों का ब्यौरा समाचार पत्रों में पढ़ते, उनकी व्याकुलता सीमा का अतिरेक कर जाती। ऐसे ही क्षणों में उभरी हृदय की सिसकियों को शब्द देते हुए वे कहते हैं- ‘‘क्या करूँ ! मेरा हृदय नारियों के कष्ट को देखने-सुनने में स्वयं को असमर्थ पाता है। उनकी वेदना का स्पर्श पाकर ऐसा लगने लगता है कि हृदय का सारा रक्त निचुड़कर उसकी वेदना का मरहम बन जाने के लिए आतुर है। यह वेदना मेरे अंदर पीड़ा का ज्वार ला देती है, जिसे मैं सह नहीं पाता, सह भी नहीं सकता। लोग कहते हैं कि आँखें रोती हैं, दर्द होते ही होंठ बिसुरते हैं, पर क्या किसी ने मेरी तरह रोम-रोम के रो-पड़ने का अनुभव किया होगा। क्या किसी का अस्तित्व जार-जार रोया होगा?’’

उनकी यह व्याकुलता जितनी गहरी हुई, आश्चर्य भी उतना ही घना हुआ। आखिर कैसे हो सकी नारी, अवमानना-अवहेलना? जिसके कारण उनकी स्थिति पंख कटे पक्षी की सी हो गई। युग ऋषि के शब्दों में कहें तो  ‘आज के इन प्रचलनों का प्राचीन भारतीय संस्कृति के साथ कोई तालमेल नहीं खाता। स्वर्ग और नरक - आकाश और पाताल में जितना अंतर है, उतना ही नारी के प्रति प्राचीनकाल में उच्चस्तरीय श्रद्धा रखे जाने और सुविधा दिए जाने की स्थिति में एवं इस हेय प्रतिबंधन की स्थिति में समझा जा सकता है।’

जिसे सामंती काल के असुर युग-  ‘द्वारं किमेकं नरकस्य नारी’। अर्थात् नरक का द्वार कहकर उपेक्षणीय ठहराया। वैदिक ऋषिगण उसी की प्रशंसा करते नहीं अघाए। एक स्थान पर तो शास्त्रकार ने यहाँ तक बेबाक भाव से कह दिया। 
   नारी त्रैलोक्य जननी,
      नारी त्रैलोक्य रूपिणी।
         नारी त्रिभुवनाधारा,
            नारी शक्ति स्वरूपिणी।।

इसका सबसे बड़ा प्रमाण वैदिक भारत में ईश्वर की मातृ रूप में प्रतिष्ठा है। माँ की गरिमा एवं महत्ता को आदिकाल से मनीषियों ने समझते हुए मातृ शक्ति की आराधना एवं पूजा का विधि-विधान बनाया। चेतनशील मानव ने सभ्यता की ओर जैसे ही कदम रखना प्रारंभ किया उसके मस्तिष्क के समक्ष यह प्रश्न उभरा वह आया कहाँ से ? यहीं से माँ के प्रति श्रद्धा भाव उत्पन्न हुआ और ईश्वर को आदि जननी मानकर आराधना प्रारंभ की। यहीं से प्रेरणा पाकर संसार की सभी संस्कृतियों में मातृशक्ति की उपासना किसी न किसी रूप में प्रचलित है।

चाहे वह इटली की फारचुना के रूप में हो, रोम की साइवेलें, ग्रीक की हेरा, मध्यपूर्व की माण्ट हो अथवा उत्तरी अफ्रीका की तिवायत। मैक्सिको की एसिस हो, यूनान में अनोन्का, सीरिया में अस्टीटें, मोआब में आख्तर और अबीसीनियाँ में आसार के नाम से नारी शक्ति ही पूजित रही है। प्रायः विश्व के हर कोने ने परमेश्वर को नारी के रूप में पूजित कर नारीत्व के प्रति अपने श्रद्धा सुमन अर्पित किए हैं और इसकी प्रेरक शक्ति भारत भूमि रही है। आज इससे अधिक महान् शोचनीय और क्या होगा कि जहाँ से नारी को सम्मान देने की प्रेरणा उमगी, परम्परा के रूप में पनपी, समूचे विश्व में व्यापक बनी, वहीं का नारी जीवन दुर्दशाओं और विडंबनाओं से ग्रस्त है।

इस महान् आश्चर्य से चकित पूज्य गुरुदेव तनिक आक्रोश भरे स्वर में समाज के कर्णधारों से प्रश्न करते हैं-  ‘‘इस पीड़ित नारी से नर को क्या मिला? घर-परिवार के लोगों की इससे क्या सुविधा बढ़ी? पति को उससे क्या सहयोग मिला? बच्चे क्या अनुदान पा सके? देश की अर्थव्यवस्था एवं प्रगति में पिछड़ी नारी ने क्या योगदान दिया? समाज को समुन्नत बनाने में वह क्या योगदान दे सकी? इन प्रश्नों पर विचार करने से लगता है, नारी को पीड़ित, पददलित, उपेक्षित रखा जाना किसी प्रकार नफे का सौदा नहीं। समय पूछता है कि अनुचित को कब तक सहन किया जाएगा और कब तक ऐसा ही चलने दिया जाएगा?’’

इससे उनके संवेदना के आँसू ही नहीं छलके, वरन् पौरुष की प्रचंडता से भुजाएँ भी फड़कीं, महाकाल का संकल्प उनके स्वरों में मुखरित हुआ। ‘‘इक्कीसवीं सदी नारी सदी’’। यह उद्घोष नारी जागरण का मंत्र बना और वे बने इस महामंत्र के द्रष्टा। साथ ही प्रारंभ हुआ, अविराम प्रयासों का सिलसिला। उनके भावपूर्ण प्रयासों को उन्हीं के शब्दों में समझें, तो  ‘‘शांतिकुंज की स्थापना का मूल प्रयोजन महिला जागरण अभियान का आरंभ कर उसके माध्यम से नारी के समग्र उत्कर्ष की अनेकानेक गतिविधियों को विश्वव्यापी बनाना है।’’ अभियान के क्रियाकलाप चार भागों में विभक्त किए गए-
1-साहित्य प्रकाशन 2-नारी शिक्षण सत्र 3-संगठन द्वारा संघ शक्ति का उदय 
4-रचनात्मक कार्यक्रमों का व्यापक विस्तार। साहित्य प्रकाशन के सिलसिले में न केवल शत-सहस्र पुस्तकें प्रकाशित हुईं, बल्कि ‘‘महिला जागृति अभियान’’ पत्रिका ने भी नारी जागरण में महती भूमिका निभाई।

साहित्य प्रकाशन का उद्देश्य जहाँ एक ओर नारी की व्यथा वेदना से संवेदनशील जन-मानस को अवगत कराना था, वहीं दूसरी ओर उसकी गरिमा की गौरवपूर्ण प्रतिष्ठा का अदम्य प्रयास भी था। संवेदना को झकझोरते हुए उनके शब्द द्रष्टव्य हैं।’’ आर्थिक दृष्टि से परावलंबी नारी पग-पग पर मन मसोसकर रहती है, पाई-पाई के लिए दूसरे के सामने गिड़गिड़ाती है। घर की खुशहाली में कोई योगदान नहीं दे पाती। उपेक्षिताओं, परित्यक्ताओं, विधवाओं की दुर्गति होती है। उन्हें और उनके बच्चों को क्या-क्या नहीं सहना पड़ता है? इसके हाहाकार भरे दृश्य पर्दे के पीछे रहते हैं। यदि उन्हें देखा, सुना और अनुभव किया जाये तो पाषाण  हृदय भी फफक-फफक कर रो पड़ेगा। इसका स्वरूप प्रस्तुत कर सकना न लेखनी के लिए संभव है, न वाणी के लिए। उस भुक्तभोगी शरीर और अन्तरात्मा को रेतने वाली असहनीय पीड़ा को कोई आप बीती के रूप में अनुभव कर सके तो ही जान सकता है। 

इस कारुणिक प्रस्तुतीकरण के साथ ही हैं नारी की गौरव गरिमा चित्रित करते हुए शब्द ‘‘नारी ब्रह्मविद्या है, श्रद्धा है, शक्ति है, पवित्रता है, कला है और वह सब कुछ है जो इस संसार में सर्वश्रेष्ठ के रूप में दृष्टिगोचर होता है। नारी कामधेनु है, अन्नपूर्णा है, सिद्धि है, ऋद्धि है और वह सब कुछ है जो मानव प्राणी के समस्त अभावों, कष्टों एवं संकटों का निवारण करने में समर्थ है। यदि उसे श्रद्धासिक्त सद्भावना के साथ सींचा जाये तो यह सोमलता विश्व के कण-कण को स्वर्गीय परिस्थितियों से ओत-प्रोत कर सकती है।’’
      एक अन्य स्थान पर द्रष्टव्य है- ‘‘नारी को वरिष्ठ और नर को कनिष्ठ ठहराने वाली अपनी सांस्कृतिक मान्यता हर दृष्टि से सही है। दानी बड़ा होता है उपभोक्ता छोटा। उस अनुदानी की समता कौन कर सकता है, जिसने अपने स्वेद कणों और स्नेह बिन्दुओं के मणिमुक्तकों से उस हार-उपहार को विनिर्मित किया और गले में धारण कराया। इतना ही नहीं ‘‘नारियाँ तो  अद्वितीय मूर्तिकार हैं। पत्थर की नहीं वे प्राणवान् प्रतिमाएँ अपने शरीर की प्रयोगशाला में बनाकर प्रस्तुत करती हैं। उनके समान मूर्तिकार, चित्रकार, श्रद्धाकार कौन हो सकता है? परमेश्वर ने अपना सर्वोत्तम दृश्यमान और चेतनात्मक सौंदर्य उसी में उड़ेल दिया है।’’

इसी गरिमा की जीवन्त प्रतिष्ठा के लिए युगावतार का समूचा जीवन क्षण-क्षण कर्मरत रहा। कन्या प्रशिक्षण सत्र हो, चाहे महिलाओं की संगठन चेतना का जागरण, सबके पीछे यही प्रेरणा क्रियाशील रही। सामान्य क्रम में स्थूल क्रियाकलापों की समीक्षा करने वाले इन महान् प्रयासों की तुलना नारी जागृति के लिए विगत समय में समाज सेवकों ईश्वर चन्द्र विद्यासागर, आचार्य कर्वे, राजा राम मोहन राय आदि के प्रयासों से कर सकते हैं।

परन्तु इस प्रयास में बहुत कुछ ऐसा है, जो अतुलनीय है। अच्छा हो इसे उन्हीं के शब्दों में ग्रहण करें ‘‘ यह नहीं सोचना चाहिए कि यह बरसाती बादल कुछ घड़ी गर्जन-तर्जन करके ठंडा पड़ जाएगा। यदि यह कुछ व्यक्तियों का या संगठनों का प्रयास होता तो वैसी आशंका की जा सकती थी। पर यथार्थता कुछ और ही है। कालचक्र गतिशील हो रहा है और उसने युग बदलने जैसी करवट ली है। सूक्ष्मजगत् में वे संभावनाएँ बन चली हैं जो अपने प्रचंड प्रवाह से कितने ही महत्वपूर्ण परिवर्तन प्रस्तुत करेंगी। नारी का पुनरुत्थान उन्हीं में से एक सुनिश्चित तथ्य है। 

वस्तुतः महाकाल का यह प्रथम आश्वासन है, जिसके पीछे पिछड़ों को उँचे उठाकर समता का धरातल बनाने के लिए वचनबद्ध दैवी शक्तियों ने आश्वासन दिलाया है। लोकमानस भी समय की प्रचंड धारा के विपरीत बने रहने का देर तक प्रयास नहीं करता रह सकता। तूफान मजबूत पेड़ों को भी उखाड़ फेंकता है। घटाटोप वर्षा में छप्परों से लेकर झोंपड़ों तक को बहते देखा जाता है।

 पानी का दबाव बड़े-बड़े बाँधों में भी दरार डालने और उन्हें बहा ले जाने का दृश्य प्रस्तुत करता है। यह महाकाल की हुँकार रही है, जिसने नारी को पिछड़े क्षेत्र से हाथ पकड़कर आगे बढ़ाने के लिए धकेला और घसीटा है। अब न सिर्फ नारी के भाग्य में स्वतः की बेड़ियों से मुक्ति लिख दी गई है। वरन् विधाता ने उसे मुक्ति दूत बनने का गरिमापूर्ण दायित्व भी सौंपा है। जिन्हें सूक्ष्म दृष्टि प्राप्त है- वे अनुभव कर सकते हैं कि यह अपने युग का सुनिश्चित निर्धारण है। जो इन्हीं दिनों पूरा होने वाला है।’’ इक्कीसवीं सदी-नारी सदी‘‘ के महामंत्र की साधना इसी पुण्यवेला में युग ऋषि के सरंक्षण में की जानी है। इसके लिए पूर्वकाल के स्वस्थ सांस्कृतिक परंपराओं एवं वर्तमान के विवेक पूर्ण विचारों का सामंजस्य बैठाकर समाज को प्रशिक्षित करना होगा। 

भारतीय आध्यात्मिक धरातल पर मातृ शक्ति की पुनः प्रतिष्ठापना करनी होगी। तभी समाज एवं विश्व का उज्ज्वल भविष्य संभव है। तथा नारी धात्री एवं निर्मात्री की महत्त्वपूर्ण भूमिका संपादित करने में सक्षम होगी। जिसके लिए वह अभी भी अपनी कारणसत्ता में प्रयत्नरत है।  ए

यदि गुरुदेव न आते तो नारी का खेवनहार कौन बनता? ऋषियुग्म ने पूरे देश व विश्व में नारी जागरण का एक उफान पैदा किया। क्रौंचवध को देखकर जैसे वाल्मीकि के अंदर काव्य की प्रेरणा जगी और वाल्मीकि रामायण प्रस्फुटित हुई, वैसे ही नारी उत्पीड़न को देखकर युगसाहित्य सृजा गया।
लोकनायक जयप्रकाश नारायण, आचार्य कृपलानी एवं जापान के गांधी कागावा जैसे महामानवों ने एक और एक मिलकर ग्यारह बनने की संभावना पूरी तरह जानने के उपरांत ही विवाह किए थे औैर उसके साथ उच्चस्तरीय आदर्शों को जुड़ा रखकर विवाह शब्द को सार्थक बनाया था। इन दिनों भी ऐसे ही आदर्श विवाह अपनाए जा सकें, तो परस्पर सघन सहयोग को जीवंत रखने, अनेकानेक कठिनाइयाँ सरल करने और सर्वतोमुखी प्रगति के संदर्भ में एक-से-एक बड़े काम करने के लिए सामने पड़े हैं। इसे संयोग ही कहना चाहिए कि इन दिनों विकासोन्मुखी सेवा-साधना और अवांछनीयताओं से जूझने वाली संघर्षशीलता के दोहरे पराक्रम दिखाने की अनिवार्य आवश्यकता पड़ रही है। अच्छा हो कि इन दिनों ऐसी युग्म आत्माएँ-पति-पत्नी मिलकर संयुक्त प्रयासों में भागीदार बनकर विवाह-संस्था को सार्थक करें।
अप्रैल, 1-1968 को एक बहन को पूज्यवर ने लिखा... 
... तुम्हारी श्रद्धा भक्ति का स्मरण करने से हमें उस युग की याद आती है, जब हमारी बालिकाएँ पुरुषों के समकक्ष समाज सेवा और उच्च आदर्शों की रक्षा के  लिये अग्रणी बनी रहती थीं। तुम उसी इतिहास को एक नया रूप दोगी, ऐसा हमारा विश्वास है। तुम्हारे जीवन में कई कष्ट और अभाव हैं, उसका हमें पता है। तुम्हारी वर्तमान स्थिति पर सहृदय पिता की तरह हमारी करुणा उमड़ती है। आगे तुम्हारी यह स्थिति समाप्त हो जायेगी। तुम इच्छानुसार स्थिति में ही रहोगी।... 
 नारी समाज के प्रति असीम करुणा

मध्य प्रदेश में यज्ञ चल रहा था। गुरुदेव के साथ मैं भी वहाँ गया हुआ था। एक दिन एक हॉल में तीन-चार सौ बहिनें उनके साथ बैठी थीं। बातचीत के साथ-साथ हँसी के फव्वारे छूट रहे थे। गुरुदेव बात-बात में हँसाते जाते थे। सभी बहिनें उनकी बातों पर हँस रही थीं। एक बहिन उन सबमें गुमसुम बैठी थी। उसे हँसी नहीं आ रही थी। उसे दुःखी देख गुरुदेव ने पास बुलाया और पूछा-बेटी तुझे क्या दुःख है? 

वहाँ बैठी सभी बहिनें सज-धज कर आई थीं, अच्छे-अच्छे कपड़े-जेवर पहनी हुई थीं और वह लड़की सिर्फ सफेद धोती पहनी थी। गुरुदेव की बात का उसने कोई जवाब नहीं दिया, केवल सिर झुका लिया। गुरुदेव ने फिर दुलारते हुए पूछा-‘‘बेटी क्या कष्ट है तुझे, तू हँस भी नहीं रही है? उसे निरुत्तर देख गुरुदेव उसे अलग ले गए। मैं भी उनके साथ चला गया। मैं हमेशा उनकी हरेक बातचीत सुनने का प्रयास करता। उनसे काफी कुछ सीखने को मिलता था।

अलग ले जाकर उन्होंने उससे पूछा-बेटी बता तुझे क्या दुख हैं? तेरे सारे दुःख दूर कर दूँगा। उसने लम्बी साँस ली। फिर बोली-गुरुदेव मुझे कोई दुःख नहीं है। उसकी आँखें आँसुओं से डबडबा आईं  गुरुदेव के बहुत पूछने पर उसने बताया कि उसकी शादी बहुत बचपन में ही हो गई थी। उसके पति का स्वर्गवास हो चुका है। और अब वह स्वनिर्भर जीवन जी रही है। एक विद्यालय में शिक्षिका है। और अपना सब काम स्वयं करती है। विधवा होने का दुःख तो वह झेल ही रही थी, मगर समाज की बेरुखी से वह बुरी तरह टूट चुकी थी। वह कह रही थी ‘‘मैं 100 अखण्ड ज्योति मँगाती हूँ। उसे लेकर सुबह किसी के घर जाती हूँ, तो सभी मुझसे नाराज होते हैं कि  ‘‘तू विधवा है। सुबह-सुबह आकर मुँह दिखला दिया, जाने आज का दिन कैसा बीतेगा। सब गाली भी देते हैं, मैं चुप होकर सुन लेती हूँ और वापस चली आती हूँ। शाम को अखण्ड ज्योति बाँटने जाती हूँ, तब भी वे यही कहते हैं कि शाम को आकर मुँख दिखला दिया। कल से हमारे घर मत आया कर।’’ वह सिसकते हुए कह रही थी ‘‘मैं जहाँ जाती हूँ, वहीं सब मुझसे नफरत करते हैं। पत्रिका बाँटने घरों में न जाऊँ तो उनके पैसे अपने वेतन में से भरने पड़ते हैं। अपने खर्च में कटौती करनी पड़ती है। समाज के इस नफरत को लेकर जीने की इच्छा नहीं होती। कभी-कभी सोचती हूँ आत्महत्या कर लूँ, पर आप कहते हैं आत्महत्या पाप है। मगर मैं जीऊँ तो कैसे? बोलते-बोलते वह फूट-फूट कर रोने लगी। उसके साथ-साथ गुरुदेव भी रोने लगे। मेरे भी आँसू नहीं रुक रहे थे। गुरुदेव ने उससे कहा-चल बेटी मेरे साथ चल। फिर हॉल में सबके 
बीच आकर वे कहने  लगे ‘‘बेटी  मैं अपनी बात नहीं कहता, वेद की बात कहता हूँ। तू तो पवित्र गंगा जैसा जीवन जीती है। श्रम करती है, लोक मंगल का कार्य करती है, ब्रह्मचर्य से रहती है। तू साक्षात् गंगा है, जो तेरे दर्शन करेगा-सीधे स्वर्ग को जाएगा और जो ये सब बैठी हैं शृंगार करती हैं, फैशन करती हैं।  अनेक बच्चे पैदा करती हैं, देश के सामने अनेक प्रकार की समस्याएँ पैदा करती हैं- जो भी इनके दर्शन करेगा, सीधे नरक को जाएगा।’’ गुरुदेव को इतना क्रोधित होते मैंने कभी नहीं देखा था। वे कह रहे थे ‘‘जो दुःखी है, उसको और दुःख देना पाप है। जो यह कहता है कि विधवा को देखने से पाप लगता है, वह सबसे बड़ा पापी है। तू तो शुद्ध और पवित्र है।’’ उनकी इस बात पर वहाँ बैठी सभी बहिनों ने गर्दन नीची कर ली।

थोड़ी देर बाद गुस्सा ठण्डा होने पर उन्होंने उनसे कहा-‘‘कहो बेटियों, आपको क्या कहना है ?’’  इस पर किसी ने कुछ नहीं कहा। सभी शान्त होकर बैठी रहीं। थोड़ी देर बाद जब उठकर जाने लगीं तो मैंने दरवाजे तक जाकर उनसे कहा-‘‘बहनों, गुरुदेव की बातों का बुरा नहीं मानना, गुस्से में हैं, लेकिन उनकी बातों पर विचार करना।’’

 वे लज्जित होकर बोलीं- भाई साहब गुरुदेव की बातों का बुरा क्यों मानेंगे। उन्होंने तो सही बात कही है। विधवा तो शुद्ध पवित्र जीवन जीती है। आज उन्होंने हमारी आँखें खोल दीं। आज से हम जब भी किसी विधवा का दर्शन करेंगे, उसमें गंगा माता का दर्शन करेंगे और उसे कोई कष्ट हो तो उसकी मदद करेंगे। हम दूसरों को भी बतायेंगे कि विधवा का दर्शन करने से पाप नहीं होता।

वे कह रहीं थीं गुरुदेव ने हमारी आँखें खोल दीं। हम सौभाग्यशाली हैं कि ऐसे गुरु हमें मिले। ऐसे गुरु हों तो देश में फैला हुआ अज्ञान शीघ्र ही दूर हो जाए। वह दुःखी बहिन भी वहीं खड़ी ये सब बातें सुन रही थी। उसके मुख पर सन्तोष के भाव थे। दुख के बादल छँट चुके थे। हल्की सी धूप झिलमिला रही थी। 

पंडित जी बताते थे कि गुरुजी को बहनों का कष्ट बिलकुल सहन नहीं होता था। वे कहते थे, ‘‘जब तक मातृशक्ति रोती रहेगी, समाज का उद्धार संभव नहीं है।’’ उन्होंने बताया, ‘‘एक बार हम और गुरुदेव असम की यात्रा पर थे। ट्रेन में एक महिला बहुत बड़ा घूँघट ओढ़े बैठी थी। वह बहुत दुखियारी जान पड़ रही थी, क्योंकि वह लगातार रोये जा रही थी। गुरुजी की दृष्टि से वह भला कैसे ओझल रहती? एक स्टेशन पर जब उसके साथ के परिजन नीचे उतरे तो गुरुजी ने उसे पानी पिलाया और चना मुर्रा खाने को दिया। उसका कष्ट पूछा, पर वह अपने मुख से कुछ बता नहीं पाई। गुरुजी तो अंतर्यामी थे, उसे सांत्वना दी। बोले, ‘‘रो मत बेटी, तेरा कष्ट दूर होगा।’’ साथ ही कहा, ‘‘यह घूँघट खोल दे।’’

उस महिला ने बस इतना ही कहा, ‘‘यह सब मुझे मार डालेंगे।’’ तब गुरुजी ने कहा, ‘‘मैं उन्हें समझाता हूँ।’’

महिला के परिजन जब ट्रेन पर चढ़े तो गुरुजी ने उन्हें समझाया। ‘‘मनुष्य-मनुष्य के बीच क्या परदा? परदा तो आँखों का होता है। शिष्ट व्यक्ति शालीन वैसे भी रहता है अन्यथा घूँघट से शर्म ढकी नहीं रह सकती आदि-आदि।’’ 

गुरुजी की बात का उन लोगों पर ऐसा प्रभाव पड़ा कि उन्होंने वहीं पर उसका घूँघट खुलवा दिया। इस प्रकार गुरुजी रास्ते में भी जनकल्याण करते चलते थे।  ए
पंडित लीलापत जी गुरुदेव के साथ साये की तरह रहे। 2002 में वे भी गुरुसत्ता के साथ एकाकार हो गये। उनने जितने नज़दीक से गुरुसत्ता की अंतर्वेदना समझी, उतनी शायद कुछ ही विरलों को नसीब हुई है। यहाँ उनकी ही जुबानी प्रस्तुत है- एक विधवा की कहानी जिसके दुःख गुरुदेव ने हरे... 

नारी और पुरुष परिवार संस्था के दो मूल स्तंभ हैं। दोनों मानो नदी के दो तट हों, जिसके मध्य से परिवार के जीवन की धारा बहती है। वैदिक साहित्य में स्त्री पुरुष की उपमा पृथ्वी और द्युलोक से दी गई है। विवाह संस्कार के अवसर पर भी पुरुष स्त्री से कहता है- द्यौरहं पृथ्वी त्वम्। मैं द्यौ हूँ तू पृथ्वी। आकाश और धरती, पुरुष और प्रकृति के संयोग से ही विश्व परिवार का उदय हुआ, ठीक इसी तरह स्त्री और पुरुष के संयोग से परिवार संस्था का निर्माण होता है। भारतीय संस्कृति में परिवार संस्था की मूल भावना में स्थूल और नश्वर का संबंध विश्वव्यापी चिरंतन नित्य सूक्ष्म सत्ता के विधान से मिलाया गया है।
उन्होंने हरिद्वार को नई पहचान दी

 उत्तराखण्ड का हरिद्वार नगर युगों-युगों से देश-विदेश के करोड़ों-करोड़ लोगों की आस्था का केन्द्र रहा है। पतित पावनी माँ गंगा अपने पिता देवात्मा हिमालय से उतरकर यहीं से भारतवर्ष के जन-जन को प्राण व ऊर्जा देने आगे बढ़ती हैं। हरिद्वार में जहाँ लोग गंगा में स्नान कर, तन-मन को शुद्ध  कर पवित्र जीवन जीने का संकल्प लेते हैं, वहीं यहाँ अपने पितरों की आत्माओं की शान्ति के लिए श्राद्ध करके  पितृ ऋण से उऋण होने, वर्ष भर आम व खास जन हरिद्वार आते रहते हैं। 
 
साधु-सन्तों की इस नगरी के लिए 1971 का वर्ष एक ऐतिहासिक वर्ष कहा जा सकता है, जब एक सच्चे गायत्री-साधक, मनीषी, श्रेष्ठ चिन्तक, सन्त-शिरोमणि पं0 श्रीराम शर्मा आचार्य ने यहाँ पदार्पण किया। हिमालय के सूक्ष्म ऋषियों की दिव्य इच्छा को पूरा करने के लिए भगवान् श्रीकृष्ण की पावन जन्मस्थली मथुरा से पूरे देश में युग-निर्माण योजना का आगाज करने वाले आचार्यश्री गायत्री तपोभूमि मथुरा को हमेशा-हमेशा के लिए छोड़कर हरिद्वार आ गए और उन्होंने यहाँ सप्त-सरोवर क्षेत्र में शान्तिकुंज आश्रम की स्थापना की। डेढ़ एकड़ क्षेत्र से शुरू हुआ यह आश्रम आज 150 एकड़ क्षेत्र में फैला है और देश के कोने-कोने तथा दुनिया के 80 से अधिक देशों के करोड़ों लोगों के गायत्री-परिवार के मुख्यालय के रूप में इसने ख्याति प्राप्त की है। हरिद्वार को गायत्री-तीर्थ के रूप में इस आध्यात्मिक केन्द्र का मिलना धर्मनगरी, कुम्भनगरी का बड़ा सौभाग्य है। देव संस्कृति विश्वविद्यालय भी उन्हीं के दिव्य स्वप्नों की फलश्रुति है। 

 मुझे गर्व है कि विश्व का जाना-माना यह गायत्री तीर्थ मेरे निर्वाचन क्षेत्र में स्थित है। इस तीर्थ ने हमें निष्ठावान्, लोकसेवी, जमीनी कार्यकर्त्ता और निष्ठावान् राजनेता बनने की भावभूमि दी। मैं व्यक्तिगत रूप से तो शान्तिकुंज के प्रति श्रद्धावान् हूँ ही, आचार्यश्री के इस महान् मिशन के बहाने, लाखों निःस्पृह सन्त हृदय गायत्री-साधकों का समय-समय पर हरिद्वार आगमन मेंरे निर्वाचन क्षेत्र का परम सौभाग्य है। हरिद्वार रेलवे स्टेशन पर ट्रेनों से उतरने वाले पर्यटकों में शान्तिकुंज का मार्ग पूछने वाले लोगों की संख्या बहुतायत में होती है। यह गुरुद्वारा अनेकानेक रचनात्मक कार्यक्रम चलाकर लोक-सेवा के कार्य करता है, यही शान्तिकुंज की विशेष पहचान है। 

मुझे आचार्यश्री के चरणों में बैठने का सुअवसर अनेक बार मिला है। उनकी एक विशेषता यह थी कि वह एक बार मिलने पर ही सदा-सदा के लिए व्यक्ति को अपना बना लेते थे। ‘अपने लिए सर्वथा कठोर और दूसरों के लिए परम उदार’ आचार्य जी का पिता रूप भुलाए नहीं भूलता। वह थे तो पुरुष काया में; लेकिन वस्तुतः उनका हृदय स्नेहमयी माँ का था। 



आचार्यश्री को मैं एक बहादुर योद्धा मानता हूँ। मथुरा से यहाँ आकर पण्डितों के इस नगर में गायत्री महामंत्र को सभी जातियों, पंथों, धर्मों में व्यापक बना देना, उनके अनेक कार्यों में अकेला ही उनको योद्धा सिद्ध करता है। यज्ञ-मंचों पर ब्रह्मवादिनी महिलाओं और सभी बिरादरियों के आचार्यों को बैठा देना और उन्हें सफल बना देना उनकी महत्ता का दूसरा बड़ा उदाहरण है।

मुझे लगता है कि विज्ञान के इस युग में आचार्य जी ने अध्यात्म का वैज्ञानिक प्रतिपादन करके ही यह सफलता अर्जित की। इसी कारण शान्तिकुंज हरिद्वार की जनता का, उत्तराखण्डवासियों का और गंगा मय्या का अविभाज्य अंग बन गया है। यह सब कुछ आचार्यश्री की कठोर तपस्या का फल है। पूज्यवर आचार्य जी की सत्ता को मेरा शत-शत नमन। 

-मदन कौशिक (मंत्री, नगर विकास,  पर्यटन, गन्ना विकास, चीनी उद्योग एवं आबकारी, उत्तराखण्ड)
एक ऐसे ओजस्वी ऋषि, जिनने मूढ़ मान्यताओं से मोर्चा लिया। वे जन्मजात यति थे, योद्धा थे एवं अनाचार के खिलाफ मोर्चा खोल देते थे। दैवी चेतना उनकी परोक्ष सहयोगी थी।  कहा जाय तो निरन्तर उनके साथ चलती थी। ऐसे में अवांछनीयताएँ टिकतीं कैसे?
बलि प्रथा के प्रबल विरोधी पूज्य गुरुदेव

कोरबा के श्री कैलाश प्रसाद लाम्बा जी कहते हैं कि जांजगीर तहसील छत्तीसगढ़ के कुलीपोटा ग्राम के श्री साध राम साहू अक्सर अपने जीवन की एक अविस्मरणीय घटना सुनाया करते थे। यह सन् 67-68 की घटना है। एक दिन गुरुदेव प्रवचन कर रहे थे। प्रवचन करते-करते ही अचानक उनका चेहरा गुस्से से लाल हो गया व कहने लगे- नहीं मानती, नहीं मानती, देखता हूँ कैसे नहीं मानती? बंद करना पड़ेगा। आदि-आदि।

राजस्थान के कोटा जिले के बूँदी तहसील में इन्द्रगढ़ देवी का मंदिर है। उन दिनों वहाँ प्रति वर्ष एक हजार से भी अधिक बकरों की बलि दी जाती थी। संभवतः उसी परिप्रेक्ष्य में पूज्यवर ने वह कथन कहे थे, क्योंकि इसके तुरंत बाद वे शिविरार्थियों की ओर मुखातिब होकर बोले, ‘‘गुरु गोविन्द सिंह के पंच प्यारे थे, जिन्होंने आदर्शों के लिये स्वयं को बलिदान कर दिया। गुरु आज्ञा पर अपना सिर कटाने को तैयार हो गये थे। क्या आज हमारे शिष्यों में भी ऐसे पंच प्यारे हैं? जो हमारी आज्ञा पर अपना सिर देने को तैयार हैं।’’ शिविरार्थी शिष्य जो लगभग 50-60 की संख्या में थे, उनमें से 27-28 व्यक्तियों ने हाथ उठाया। पुनः गुरुदेव ने पूछा, ‘‘देखो भई, ये बताओ कितनों को घर से परमीशन लेनी पड़ेगी? अभी यहीं से जाने के लिये कौन-कौन तैयार है?’’ 

कहाँ जाना है? क्या करना है? अभी यह बात स्पष्ट नहीं थी। बात, सिर कटाने की थी, सो घर से परमीशन की आवश्यकता नहीं लेने वाले केवल आठ ही हाथ ऊपर उठे, बाकी सभी नीचे हो गये।

प्रवचन समाप्त हुआ। उन आठों को घीयामंडी बुलाया गया। सारी बातें समझाई गईं। तुम्हें एक माह के लिये इन्द्रगढ़ जाना है। पशु बलि के विरुद्ध अभियान छेड़ना है। सुबह यज्ञ करना व दिन भर प्रचार-प्रसार। 

माताजी ने सारी बातें सुनीं तो रो पड़ीं। कहने लगीं- ‘‘बेटा, वहाँ रेगिस्तान की तपती रेत में तुम्हें नंगे पैरों चलना होगा। जब वहाँ रेत की आँधी चलती है, तब कुछ सूझता नहीं। खाने-पीने का कोई ठिकाना नहीं।’’ भारी मन लिये उन्होंने हमारे साथ पाँच किलो सत्तू व एक किलो गुड़ बाँध दिया। कहा, ‘‘बेटा, जब भूख लगे खा लेना।’’

दिये हुए पते पर आठों बलिदानी गये। देखा पूरा खटीकों का गाँव था। गाँव से बाहर अपना तम्बू लगाया। जैसा समझाया गया था, वैसा कार्य सबने दूसरे दिन से प्रारंभ कर दिया। तीसरे दिन एक साधु मिला, केवल लँगोटीधारी। बातचीत हुई, सबने अपना उद्देश्य बताया। उसने कहा, आप लोग अच्छा काम कर रहे हो। आपके गुरु महान् हैं। मैं भी आपके साथ चलूँ तो नौ हो जायेंगे। सब मान गये। नौ की टोली प्रचार-प्रसार हेतु जुट गयी। दूसरे दिन यज्ञ के उपरान्त सबके चलने की बारी आई तो उस साधु ने कहा-मुझे घर पर ही रहने दें तो अच्छा हो।

 हम सब चले गये। रात को वापस आये तो देखा, आस-पास से फूस लाकर तम्बू में लगा दिया गया है। गरम पानी किया रखा है। भोजन भी तैयार हो चुका है। सबने इसे गुरु कृपा माना। इसके बाद साधु सबके पैर गरम पानी से धोने लगा। हम सब मना करते, फिर भी वह खींच-खींच कर पैर धोता। रोज वही भोजन बना कर खिलाता। इस प्रकार वह साधु हमें वरदान बनकर मिला।

पूरे एक माह तक सबने पशु बलि निषेध का प्रचार किया। इसकी हानियाँ समझाईं। देवताओं के रुष्ट होने की बात कही। प्रतिदिन 20 किलोमीटर तक अलग-अलग क्षेत्रों में पैदल नापते थे। सबके पैरों में छाले पड़ जाते थे। फिर भी गुरु श्रद्धा के वशीभूत हो, सभी ने एक माह के अन्दर जन-जागृति की हवा फैला दी।

 अब वह गाँव जो खटीकों का था, उन्हें भी भय लगा कि क्या सचमुच पशुबलि बंद हो जायेगी? अतः पूरा गाँव इकट्ठा हुआ और तय किया कि आठ ऐसे बुड्ढे जो मरने वाले हों, वे खड़े हो जाएँ व आठों की गर्दन उड़ा दें। फिर भले फाँसी पर लटक जाना पड़े। इस प्रकार दोनों तरफ के जागरण का असर प्रशासन के कानों तक भी पहुँचा। वह भी कैसे चुप रहता? पूरे जिले के प्रशासन की बैठक हुई। वातावरण ऐसा बन गया था कि कब क्या हो जाय? अतः पुलिस भी पूरी तरह चौकन्ना थी। किसी भी अप्रत्याशित घटना से निपटने के लिये वहाँ पुलिस छावनी बन गई थी। 

नवरात्रि के अंतिम दिन हम आठों बलिदानियों ने सुबह चार बजे ही नहा-धोकर मंदिर को घेर लिया। ताकि कोई भी व्यक्ति हमारे जीवित रहते तक बलि न दे सके। उस समय वह साधु साथ नहीं था। सभी अंध श्रद्धालु अपने साथ बकरा लिये हुए मंदिर की ओर आ रहे थे। वहाँ भीड़ बढ़ती जा रही थी। इस सबसे मंदिर के अन्दर जाने में दिक्कत होने लगी। हम आठों ने भी स्पष्ट कर दिया कि बिना हमको मारे आप मंदिर के अन्दर नहीं जा सकते। हालात नाजुक बनते जा रहे थे। अचानक वे लंगोटीधारी साधु अपने कन्धों पर बकरा लादे हुए प्रकट हो गये। अपने साथी को इस प्रकार बकरा लाते देखकर हम सभी आश्चर्य में पड़ गये। सब, कुछ सोच पाते, इसके पहले ही उन्होंने बकरे को नीचे पटका और जोर की गर्जना करते हुए बोल पड़े। पशु में भी आत्मा का निवास है। यह बात किसी को समझ में नहीं आ रही है? हिम्मत है, तो इस बकरे को काटकर दिखाओ। उस साधु के सिंह नाद में वह गर्जना थी कि जो व्यक्ति थोड़ी देर पहले पशु बलि के पक्ष में खड़े थे, सभी भाग खड़े हुए। मौका देखकर पुलिस ने भी कमान सँभाल ली और धारा 144 लागू हो गयी। सभी तितर-बितर हो गये। गर्दन उड़ाने वाले खटीक भी खिसक लिए।

हम आठों को लग रहा था कि आज तो हमारी गर्दन उड़ेगी ही, क्योंकि, इसके लिये ही तो मथुरा से चले थे। किन्तु पलक झपकते ही वह साधु आया, ललकारा और भीड़ को तितर-बितर कर अंतर्ध्यान हो गया। फिर कहीं ढूढँने पर भी नहीं मिला। तभी कुछ लोगों ने कहा, हमने तो उसे उसी समय नीचे देखा था। साढ़े सात सौ सीढ़ियाँ दो-चार मिनटों में कैसे तय की जा सकती हैं? 

अतः सबने एक स्वर से उन्हें चमत्कारी बाबा ही माना, जो ऐन वक्त पर अपने शिष्यों की रक्षा हेतु प्रकट हुए थे। अन्यथा क्षण भर की भी देर होती तो सभी की गर्दन कट जाती। पूज्यवर भला ऐसा कैसे होने देते? साधु का भी कहीं अता-पता नहीं था। अतः आठों अपना डेरा उठाकर मथुरा आये। गुरुदेव ने मुस्कुराते हुए समाचार पूछा, ‘‘कहो, क्या हाल चाल है?’’ सबने एक स्वर से कहा, ‘‘आप हमसे क्यों पूछते हैं गुरुदेव? आप स्वयं तो वहाँ मौजूद थे। आपकी क्षण भर की देरी हम सब की गर्दन उड़ा देती।’’ सुनकर, गुरुदेव मुस्कुरा दिये।

तब से वहाँ पशु बलि बिल्कुल बंद है। ऐसे क्रांतिकारी और परीक्षक भी थे, पूज्य गुरुदेव।     ए
दुर्गम हिमालय में दिव्य सत्ताओं की निरंतर उपस्थिति है। इसके साक्षी हैं डॉ. गोपीनाथ कविराज। इस वृतान्त में उसी हिमालय के गुप्त रहस्यों की रोमांचक कथा-गाथा एवं संदेश बयाँ किया जा रहा है...
मानव को देवात्मा हिमालय का संदेश

घटना आज की नहीं, पर है इसी शताब्दी की। उस वर्ष हिमालय में हिमपात अधिक हुआ था। श्री बद्रीनाथ जी के मन्दिर के पट वैसे सामान्य स्थिति में अक्षय तृतीया को खुल जाया करते हैं। किन्तु वे जब जोशीमठ पहुँचे तो यात्री वहीं रुके थे। वह अक्षय तृतीया वाराणसी में ही मनाकर चले थे। मार्ग में तीन-चार दिन तो ऋषिकेश तक में ही रुकते-रुकाते लग गए और तब मोटर, बसें केवल देव-प्रयाग तक जाती थीं। आगे का मार्ग उन्होंने पैदल पार किया।

भाग्य-देवता कुछ अनुकूल लग रहे थे। जोशीमठ पहुँचने पर पता लगा कि आज ही शाम को पट खुलने वाला है। बद्रीनाथ पहुँचने पर देखा-मार्गों पर तीन-चार फुट बरफ पड़ी थी और दुकानदार फावड़ों से बरफ हटाकर अपनी दुकानों के द्वार खोलने की कोशिश में लगे हैं।

याद नहीं, दूसरे या तीसरे दिन बद्रीनाथ से आगे व्यासगुफा, सहस्रधारा तक चले गए। साथ में एक युवक पर्वतीय ब्राह्मण थे मार्गदर्शन के लिए। दो-तीन स्थानों पर उन्होंने अलकनन्दा की धारा बरफ के प्रकृति निर्मित पुल से पार की। लेकिन जब वे दोनों वसोधारा के ऊपर की गुफा पर चढ़ने लगे, तब मार्गदर्शक ने मना किया। लेकिन जैसे उन पर कोई प्रभाव नहीं पड़ा। इसी बीच पता नहीं कब उन्हें भाग्य भरोसे छोड़कर-मार्गदर्शक और मित्र दोनों वापस लौट गए। ऊपर किसी तरह वे पहुँचे भी और लौटे भी। लौटते समय या तो उनका मार्ग भूल गया अथवा जिस हिमनिर्मित पुल से उनने अलकन्दा पार की थी, वह इतनी देर में टूट गया था। हुआ कुछ भी हो, उनको माना गाँव के पास होकर घूमकर आने के लिए विवश होना पड़ा।

माना गाँव सुनसान पड़ा था। घरों के दरवाजों पर ताले सीलबन्द पड़े थे। वहाँ के निवासी जो सर्दियों में नीचे चले गये थे, अभी तक नहीं लौटे थे। जीवन में पहली बार एक जनहीन गाँव देखा-अद्भुत लगा वह सुनसान। वह कुछ और आगे बढ़ गए। सन्ध्या समीप थी। अस्ताचल से एक बार दिनपति ने जगती को देखा और उनके विराम की छाया सम्पूर्ण धरातल पर फैल गई। सम्पूर्ण हिमाच्छादित गिरि शिखर गैरिकवर्णी वीतराग संन्यासी के वेश में परिवर्तित हो गए। तरु- वीरुध और लताओं ने भी उसी वर्ण को अपना लिया। प्रत्येक शिला भी रंग गई उस रंग में। पक्षियों ने दिशाओं में मन्त्रपाठ प्रारंभ किया। अचानक बादल घिर गए, वर्षा किसी भी क्षण सम्भव थी। उनके पास न छाता था न बरसाती कोट। अतः स्थान पर पहुँचने की शीघ्रता स्वाभाविक थी।

सहसा उनके पैरों ने चलना अस्वीकार कर दिया। उनकी क्या अवस्था हुई कहना कठिन है। स्वयं सोच लें-  
आस-पास कोई नहीं था। उज्ज्वल हिमाच्छन्न पर्वत और उसके पीछे जनहीन गाँव। मार्गदर्शक और मित्र तो कभी के चुपचाप खिसक चुके थे। जानने का कोई साधन था नहीं। 

सहसा सामने केवल दस गज दूर एक महाकार आकृति आ खड़ी हुई। एक गम्भीर स्वर उभरा। कुछ क्षण लगे उन्हें अपने को आश्वस्त करने में। उनके सम्मुख वे जो कोई भी थे, कुछ आश्वासन दे रहे थे कि भय करने की जरूरत नहीं है। हाँ, वे पुरुष थे, मानव पुरुष; किन्तु उनका विशाल शरीर जिसके सामने खड़े वह उनके घुटनों से कुछ ही ऊँचे लग रहे थे। नाभि से नीचे तक लटकती हिम धवल दाढ़ी- सुपुष्ट दीर्घ भुजाएँ और लेकिन उनके तेजोमय मुख को भली प्रकार देख पाना सम्भव कहाँ था। वह वहाँ खड़े थे, यही कहाँ कम था।

 ‘‘कौन हो तुम?’’ उन्होंने शुद्ध देववाणी में पूछा था। ये भी संस्कृत के आचार्य थे। ‘‘गोपीनाथ’’ अपना नाम बताकर संक्षिप्त परिचय दिया। इतनी देर में वे अपने को कुछ अधिक आश्वस्त अनुभव कर रहे थे। उन्हें पृथ्वी पर मस्तक रखकर प्रणाम किया। ‘‘गोत्र’’ प्रश्न हुआ। ‘‘सावर्णि’’ उत्तर सुनकर वे इतने हँसे कि पर्वतमालाएँ काँपती हुई प्रतीत हुईं। ‘‘कोई विशेष बात नहीं’’ वे सौम्य स्वर में बोले ‘‘तुम्हारे कुलपुरुष भगवान् विवस्वान के आत्मज सावर्णि हैं- आगामी मन्वंतर के मनु। तुम्हारा यह क्षीणकाय - उन मार्तण्ड तनय के सम्मुख मैं भी इतना ही हृस्वदेह, अल्पप्राण प्रतीत होने लगता हूँ। कहीं तुम अपने उन कुल पुरुष का साक्षात् कर सको तो?। लेकिन वे इस बार हँसे नहीं। 


‘‘भगवन् आप?’’ जिज्ञासा उभरी। ‘‘मेरा जन्म त्रेता के अन्त में हुआ था।’’ उन्होंने सहज भाव से कहा। ‘‘तब तक मानवदेह ह्रास को प्राप्त हो चुका था और तुम्हें तो देखकर लगता है।’’ ‘‘पता नहीं क्यों उन्होंने अपनी बात अधूरी छोड़ दी।’’इतने में गोपीनाथ जी को ध्यान आया कि पुराण वर्णित कलाप ग्राम यहीं-कहीं पास होना चाहिए। अवश्य सामने जो दिव्य पुरुष उपस्थित हैं, वे वहीं के निवासी होंगे। उनके मन में उस भूमि के दर्शन की इच्छा प्रबल होने लगी।

वत्स! तुम ठीक सोचते हो - हिमालय का गौरव और वैभव अनन्त है। कलाप ग्राम ही क्यों देवात्मा के इस ध्रुव केन्द्र में ऐसे अनगिनत स्थल हैं, जहाँ युग-युगान्तर साधनाएँ, तपश्चर्या, विशिष्ट-प्रयोग सम्पन्न होते रहे हैं। जहाँ तक भूमि का प्रश्न है, इन स्थानों पर तुम और तुम्हारे अनेक साथी आते-जाते रहते हैं, किन्तु उसके निवासी जब तक स्वयं न चाहें, उन्हें तुम देख नहीं सकते।’’ 

अद्भुत-आश्चर्यजनक लगा- उस लोकोत्तर मानव का कथन। भला इन अति विशिष्ट मानवों के लिए प्रयोगों की क्या जरूरत? अन्तराल में उभरे प्रश्न को उनकी सुविकसित संवेदना ने अनुभव कर लिया। ‘‘ऐसा मत सोचो इनके प्रयोगों का उद्देश्य स्वार्थ का जखीरा इकट्ठा करना अथवा अहं का सिक्का चलाना नहीं है। ये सभी देवपुरुष-ब्रह्माण्ड के हित में समर्पित हैं। तुम्हारे वैज्ञानिक और ज्योतिषी अनेक भविष्यवाणियाँ कर मानव के मन में हलचल पैदा कर देते हैं। सभी सुख-चैन की नींद को त्याग चिन्तातुर हो उस वक्त की प्रतीक्षा करते हैं और जब वक्त आता है - तब कुछ नहीं होता। भविष्यवक्ताओं के कथन अपने स्थान पर सही होते हैं। पर ये ही महापुरुष अपने प्रयोगों से स्थिति को टाल देते हैं। आज नहीं आगे भी देखोगे, युद्ध छिड़ेंगे, पर महाविनाश के पूर्व समझौते हो जायेंगे। लगेगा सभ्यता समाप्त हुई, पर कोई शान्तिदूत स्थिति सँभाल लेगा।‘‘

‘‘प्रयोग तो आश्चर्यजनक है, पर मानव भी विनाश के कगार पर है। हाँ- आमंत्रित तो यही कर रहा है। आज वह और उसका समाज अस्वस्थ है।’’ समाज, भी अस्वस्थ ‘‘बात समझ में नहीं आ रही थी। ‘‘मनुष्य सदा दुर्बल रहा है।’’ वे कह रहे थे- ‘‘उससे त्रुटि नहीं होगी, उसके पद वासना-विचलित नहीं होंगे, यह कभी संभव नहीं हुआ, पर पहले वह सुसंस्कृत बनने, स्वस्थ रहने के विज्ञान और विधान को स्वीकार कर देवत्व की ओर छँलाग लगाता था, आज इन्हें अस्वीकार कर कीट-पतंगों की तरह बिलबिला रहा है।’’

यह सब सुनकर उन्हें अनेक पौराणिक कथाएँ याद हो आयीं। मानस चक्षुओं के सामने उभरने लगे - वशिष्ठ, अगस्त्य, याज्ञवल्क्य के वे प्रयास जिन्होंने समूचे मानव जीवन को संस्कार महोत्सव बना डाला था। यदि ऐसी स्थिति आज बनायी जा सके। विचार तरंगों से स्पन्दित हो वे कह उठे- ’’स्थिति बनेगी वत्स! धरती के मानव को हिमालय का संदेश देना- वह संस्कार के मंगल विधान को पुनः अपनाए। देवत्व की ओर बढ़ते प्रत्येक कदम को यहाँ की ऋषि सत्ताएँ सम्बल देंगी। 

देवात्मा हिमालय के संरक्षण में चल रहे प्रयोग भारत को केन्द्र बनाकर समूचे विश्व का कायाकल्प कर लेंगे। उन दिव्य पुरुषों का यह प्रयोग अगले पचास वर्षों में पूरा होकर रहेगा, हाँ इस बीच धरती और धरती पुत्रों को बहुत कुछ सहना पड़ेगा।’’ 

कुछ क्षण, पता नहीं कितने क्षण वे मस्तक झुकाये अपने चिन्तन में लीन रहे - अगली शताब्दी की दुनिया का स्वर्णिम चित्र उनके अस्तित्व में पुलकन भर रहा था। पता नहीं कितना समय इसमें बीत गया और जब उन्होंने नेत्र उठाए, सम्मुख कोई नहीं था। वही हिमाच्छादित पर्वतमालाएँ, वही तीव्र-वेगा अलकनन्दा और वही पीछे सुनसान माना गाँव और हिमालय का शाश्वत सन्देश - जिसके अनुरूप स्वयं को ढालकर गोपनाथ प्राच्य विद्या के महान साधक महामहोपाध्याय डॉ0 गोपीनाथ कविराज बन गए। सन्देश के स्वर शाश्वत हैं- बस ग्रहणशीलता के लिए हमारी प्रतीक्षा है।       ए

हिमालय अध्यात्म चेतना का ध्रुव केन्द्र है। ऋषि सत्ताओं की तपःभूमि है, उनकी तप उर्जा को प्राप्त करने की भावना से हम हिमालय का ध्यान कर सकें, इसके लिये पूज्यवर हिमालय का मंदिर बनवाना चाहते थे।  सन् 1981-82 की बात है, गुरुजी ने एक कार्यकर्ता को बुलाया और कहा, ‘‘बेटा, यहाँ शांतिकुंज में हिमालय का मंदिर बनाने का हमारा मन है, इसके लिये योजना बनाकर उसका निर्माण तुझे करना होगा।’’ उसने कहा, गुरुजी, मैं भवन निर्माण का काम जानता हूँ। हिमालय का मंदिर कैसे बनाऊँगा? मैंने तो अभी तक हिमालय देखा भी नहीं है और किसी पर्वत का मंदिर भी अभी तक नहीं बनाया। यह काम तो मुझे बहुत मुश्किल लग रहा है।’’ तब परम पूज्य गुरुदेव ने बहुत ही मार्मिक बात कही, उन्होंने कहा, ‘‘बेटा, मैंने हिमालय देखा है। किंतु मैं बना नहीं सकता और तूने हिमालय देखा नहीं, परंतु तू बना सकता है। सो हम और तुम मिलकर हिमालय का मंदिर बनायेंगे।’’ मुझे यह बात बड़ी अद्भुत और प्रोत्साहन देने वाली लगी। परिणामस्वरूप शांतिकुंज में गायत्री मंदिर के ठीक सामने वाले हॉल में हिमालय का मंदिर बनाया गया। निर्माण के दौरान समय-समय पर परम पूज्य गुरुदेव स्वयं वहाँ आते थे और निर्देश देते थे। 



1988-89 में पूज्यगुरुदेव ने  पुनः शांतिकुंज बुलाया और कहा, ‘‘ अब की बार तुझे एक खास काम करना है। यह हिमालय जो तूने बनाया है न, इसे अब तोड़ देना है।’’ फिर गंभीर होकर कहा, ‘‘तुम तो नहीं देख सकते, परंतु मैं देख रहा हूँ। आने वाले दिनों में यहाँ बहुत भीड़ आएगी और हमें एक-एक इंच जगह की आवश्यकता होगी। यह हॉल अब हिमालय के लिये नहीं रहेगा। इसे निकालना ही उचित होगा, तू काम से लग और हिमालय तोड़कर निकाल दे।’ मैं बहुत दुखी हृदय से माता जी के पास आया। माताजी ने कहा, मैं बात करूँगी। पर तीसरे दिन मुझे हिमालय तोड़ना ही पड़ा। माता जी ने स्नेह से मेरे सिर पर हाथ फेरा और कहा, ‘‘बेटा, यह हिमालय टूटने ही वाला था।   आगे इससे भी बड़ा हिमालय तुम्हीं से बनवाएँगे।’’ बाद में देवात्मा हिमालय को बनाने का सौभाग्य सभी के साथ मुझे भी मिला। एक अन्य अवसर पर कहे गये गुरुदेव के अमृततुल्य शब्द मेरे लिये प्रेरणा स्रोत और शक्ति के भंडार हैं। उन्होंने मुझसे कहा था, ‘‘बेटा, ऊँची कल्पनाएँ करते रहना, अपना दिमाग आसमान तक ऊँचा करना। परंतु बेटा अपने पैर धरती पर ही रखना। धरती का आधार छूटना नहीं चाहिए।’’ निर्माण कार्य संबंधी कल्पनाएँ और प्रत्यक्ष निर्माण का इतना सुंदर समन्वय मैंने अपने हृदय पर सदा के लिये अंकित कर लिया है।
सृजन क्रांति का केन्द्र होगा भारत

‘‘भयावह ध्वंस के साथ सकारात्मक सृजन को मैं स्पष्ट अनुभव कर रहा हूँ।’’ यह बात अर्नोल्ड जोसेफ टॉयनबी ने अपनी पत्नी श्रीमती वेरोनिका एम.बौल्टर से कही। श्रीमती वेरोनिका उनकी पत्नी होने के साथ उनकी शोध-सहायिका भी थीं। इस समय वह अपने पति अर्नोल्ड के साथ अपने ही घर के पुस्तकालय में बैठी हुई थीं। उनके साथ टॉॅयनबी के विश्वासपात्र सहयोगी विलियम रोजर्स भी थे। इस समय टॉयनबी अपनी आयु के ८५ वर्ष पूरा कर रहे थे। उनके अध्ययन एवं अनुभव की समूचे विश्व में चर्चा होती रहती थी। उनके द्वारा लिखा गया ग्रंथ ‘‘ए स्टडी ऑफ हिस्ट्री’’ 12 खण्डों में प्रकाशित हुआ था। इसे विश्व भर के सभी विश्वविद्यालयों एवं विशेषज्ञों ने सराहा था। इसके अलावा उनकी रचनाएँ ‘‘सिविलाइज़ेशन ऑन ट्रायल’’, ‘‘ईस्ट टु वेस्ट’’ एवं ‘‘हेलेनिज्म’’ भी बहुप्रशंसित रहीं।

अर्नोल्ड विश्व इतिहास के पारखी विद्वान् थे। विश्व भर के सभी देशों की सभ्यताओं, संस्कृतियों एवं उनके इतिहास पर उनकी सूक्ष्म पकड़ थी। ब्रिटेन की सरकार अंतर्राष्ट्रीय मुद्दों पर हमेशा उनकी सलाह लेती थी। अपने जीवन में समय-समय पर उन्होंने अनेक महत्त्वपूर्ण दायित्व निभाए थे। विश्व के सभी इतिहास विशेषज्ञ व राजनीतिक विश्लेषक उनकी किसी भी टिप्पणी को प्रमाण के रूप में स्वीकार करते थे। विद्वान् होने के साथ वे उच्च कोटि के तपस्वी, साधक थे। लंदन में उनका जीवन भारत के प्राचीन ऋषियों की भाँति था। दैवी विभूति के रूप में उन्हें भविष्य दर्शन की अपूर्व क्षमता प्राप्त थी। तभी तो सुप्रसिद्ध टाइम पत्रिका ने उन्हें अंतराष्ट्रीय संत की उपाधि दी थी।

इस समय भी वे अनुभव की चर्चा कर रहे थे। यह ऐसा अनुभव था, जो उन्होंने ध्यान की गहराइयों में पाया था। साथ ही उनका संपूर्ण ऐतिहासिक व राजनीतिक ज्ञान इसे सही ठहरा रहा था। वे कह रहे थे - ‘‘वेरोनिका! मैंने दो महायुद्धों को अपने सामने होते हुए देखा है। इन महायुद्धों में हुई विभीषिकाएँ और त्रासदी मैंने अपने सामने प्रत्यक्ष घटित होते देखी हैं। इनमें से द्वितीय महायुद्ध में तो एक प्रकार से मेरी भागीदारी ही रही है। मैंने स्वयं जाकर हिटलर का इंटरव्यू लिया था। इस दूसरे महायुद्ध से संबंधित अनेक शांतिवार्त्ताओं में मेरा महत्त्वपूर्ण योगदान रहा है।’’ ऐसा कहते हुए उन्होंने पुस्तकालय से बाहर खिड़की की ओर झाँका और चुप हो गए।

बाहर हलकी बूँदा-बाँदी के साथ बरफ गिर रही थी। हलकी बूँदों के साथ झरते बरफ के श्वेत कण, ऐसा लग रहा था कि पुस्तकालय के बाहर अहाते में लगे पेड़ स्नान करने के साथ अपना शंृगार कर रहे हों। उन्हें इस तरह चुप देखकर वेरोनिका उठीं और घर के अंदर से तीन कप कॉफी बना लाईं। उसने एक कप कॉफी अर्नोल्ड के सामने और एक कप रोजर्स के सामने रखी। तीसरा कप स्वयं अपने हाथों में ले लिया। अर्नोल्ड को इस तरह चुप देखकर रोजर्स ने वेरोनिका की ओर देखा, फिर धीरे से कहा - ‘‘क्या सोचने लगे सर?’’  

रोजर्स की इस बात पर उन्होंने गंभीर स्वर से कहा - ‘‘इस बार का ध्वंस पहले हुए सभी ध्वंसात्मक रूपों से अधिक भयावह होगा। लेकिन इसमें सबसे  आश्चर्यपूर्ण बात यह है कि इसके साथ सकारात्मक सृजन की गतिविधियाँ भी चलती रहेंगी। जो ध्वंस होगा, उसमें प्रकृतिनिर्मित एवं मानवनिर्मित सभी ढाँचे ढहेंगे, साथ ही सृजन के नए सूत्र और सत्य उभरकर सामने आएँगे।’’

टॉयनबी की यह बात थोड़ी अटपटी सी थी, जो वेरोनिका एवं रोजर्स को कम समझ में आई। इसलिए उन दोनों ने लगभग एक साथ कहा - ‘‘इसे थोड़ा और स्पष्ट करें।’’ इस पर वे हलके से हँसे और कहने लगे - ‘‘प्रकृति निर्मित ढाँचा है-पर्यावरण,जलवायु, मौसम, इसी के साथ प्रकृति का सहज दृश्य रूप जैसे कि जंगल, नदियाँ, पर्वत आदि । सो अगले दिनों प्रकृति में ऐसी विचित्र लहरें उठेंगी कि यह सब का सब परिवर्तित होता नजर आएगा। भूकंप, समुद्री तूफान, अतिवृष्टि, अनावृष्टि और भी ऐसे अनेक प्राकृतिक कारण इसके लिए जिम्मेदार होंगे।’’

इतना कहकर वे शांत हुए और उन्होंने अपने हाथ की कॉफी समाप्त कर बड़ी गहरी श्वास ली। फिर बोले - ‘‘यह सत्य कहने में, स्वीकारने में थोड़ी असहजता तो लगती है, फिर भी सत्य तो यही है कि पश्चिम ने जो भी ढाँचे बनाए हैं, विनाश के जो भी सरंजाम जुटाए हैं, वे सभी धीरे-धीरे समाप्त होते जाएँगे और इसमें आश्चर्य की बात यह होनी है कि सर्वनाशी विश्वयुद्ध की स्थितियाँ बनते हुए भी विश्वयुद्ध नहीं होगा। ’’

टॉयनबी की ये बातें चकित करने वाली थीं। इसे सुनकर विलियम रोजर्स तो उठकर खड़े ही हो गए और कहने लगे - ‘‘सर ! इस अगले महायुद्ध को रोकेगा कौन?’’ ‘‘उत्तेजित मत होओ रोजर्स! बैठ जाओ, इस महायुद्ध को रोकेगा - भारत देश से उठता आध्यात्मिक ऊर्जा का प्रचंड प्रवाह। इसी प्रेरक प्रवाह से नवसृजन के सभी सूत्र उभरेंगे। इन्हीं सूत्रों से भविष्य के प्राकृतिक एवं मानवीय ढाँचों को जाना-समझा जाएगा।’’

 इतना कहकर वे थोड़ा रुके फिर गंभीर स्वर में बोले - ‘‘यह स्पष्ट हो चुका है कि जिस अध्याय की शुरुआत पश्चिम से की गई है, उसका समापन भारत से करना होगा, यदि अंत को, मानव जाति के लिए, आत्मघाती होने से बचाना है। इतिहास के इस खतरनाक मोड़ पर मनुष्यता के लिए उद्धार का एकमात्र उपाय भारतीय तौर-तरीके और भारतीय जीवनशैली में निहित है। ऐसा या तो विश्वमानवता स्वयं कर लेगी अथवा परमेश्वर उसे ऐसा करने के लिए विवश कर देंगे। होना यही है- कैसे भी हो, भारतीय जीवनशैली की ओर सभी की वापसी निश्चित है।’’    ए
‘पश्चिम के खण्डहरों से भारत का पुनर्जीवन’ यह निबंध ग्रंथ लिखाया श्री अरविंद ने। इसका एक और प्रमाण है यह अर्नोल्ड टॉयनबी का भविष्य कथन। वे संकेत करते हैं कि भारतीय जीवन दर्शन एवं शैली ही विश्व-मानवता का त्राण करेगी... 

हिमालय अध्यात्म चेतना का ध्रुव केन्द्र है। ऋषि सत्ताओं की तपःभूमि है, उनकी तप उर्जा को प्राप्त करने की भावना से हम हिमालय का ध्यान कर सकें, इसके लिये पूज्यवर हिमालय का मंदिर बनवाना चाहते थे।  सन् 1981-82 की बात है, गुरुजी ने एक कार्यकर्ता को बुलाया और कहा, ‘‘बेटा, यहाँ शांतिकुंज में हिमालय का मंदिर बनाने का हमारा मन है, इसके लिये योजना बनाकर उसका निर्माण तुझे करना होगा।’’ उसने कहा, गुरुजी, मैं भवन निर्माण का काम जानता हूँ। हिमालय का मंदिर कैसे बनाऊँगा? मैंने तो अभी तक हिमालय देखा भी नहीं है और किसी पर्वत का मंदिर भी अभी तक नहीं बनाया। यह काम तो मुझे बहुत मुश्किल लग रहा है।’’ तब परम पूज्य गुरुदेव ने बहुत ही मार्मिक बात कही, उन्होंने कहा, ‘‘बेटा, मैंने हिमालय देखा है। किंतु मैं बना नहीं सकता और तूने हिमालय देखा नहीं, परंतु तू बना सकता है। सो हम और तुम मिलकर हिमालय का मंदिर बनायेंगे।’’ मुझे यह बात बड़ी अद्भुत और प्रोत्साहन देने वाली लगी। परिणामस्वरूप शांतिकुंज में गायत्री मंदिर के ठीक सामने वाले हॉल में हिमालय का मंदिर बनाया गया। निर्माण के दौरान समय-समय पर परम पूज्य गुरुदेव स्वयं वहाँ आते थे और निर्देश देते थे। 



1988-89 में पूज्यगुरुदेव ने  पुनः शांतिकुंज बुलाया और कहा, ‘‘ अब की बार तुझे एक खास काम करना है। यह हिमालय जो तूने बनाया है न, इसे अब तोड़ देना है।’’ फिर गंभीर होकर कहा, ‘‘तुम तो नहीं देख सकते, परंतु मैं देख रहा हूँ। आने वाले दिनों में यहाँ बहुत भीड़ आएगी और हमें एक-एक इंच जगह की आवश्यकता होगी। यह हॉल अब हिमालय के लिये नहीं रहेगा। इसे निकालना ही उचित होगा, तू काम से लग और हिमालय तोड़कर निकाल दे।’ मैं बहुत दुखी हृदय से माता जी के पास आया। माताजी ने कहा, मैं बात करूँगी। पर तीसरे दिन मुझे हिमालय तोड़ना ही पड़ा। माता जी ने स्नेह से मेरे सिर पर हाथ फेरा और कहा, ‘‘बेटा, यह हिमालय टूटने ही वाला था।   आगे इससे भी बड़ा हिमालय तुम्हीं से बनवाएँगे।’’ बाद में देवात्मा हिमालय को बनाने का सौभाग्य सभी के साथ मुझे भी मिला। एक अन्य अवसर पर कहे गये गुरुदेव के अमृततुल्य शब्द मेरे लिये प्रेरणा स्रोत और शक्ति के भंडार हैं। उन्होंने मुझसे कहा था, ‘‘बेटा, ऊँची कल्पनाएँ करते रहना, अपना दिमाग आसमान तक ऊँचा करना। परंतु बेटा अपने पैर धरती पर ही रखना। धरती का आधार छूटना नहीं चाहिए।’’ निर्माण कार्य संबंधी कल्पनाएँ और प्रत्यक्ष निर्माण का इतना सुंदर समन्वय मैंने अपने हृदय पर सदा के लिये अंकित कर लिया है।
सृजन क्रांति का केन्द्र होगा भारत

‘‘भयावह ध्वंस के साथ सकारात्मक सृजन को मैं स्पष्ट अनुभव कर रहा हूँ।’’ यह बात अर्नोल्ड जोसेफ टॉयनबी ने अपनी पत्नी श्रीमती वेरोनिका एम.बौल्टर से कही। श्रीमती वेरोनिका उनकी पत्नी होने के साथ उनकी शोध-सहायिका भी थीं। इस समय वह अपने पति अर्नोल्ड के साथ अपने ही घर के पुस्तकालय में बैठी हुई थीं। उनके साथ टॉॅयनबी के विश्वासपात्र सहयोगी विलियम रोजर्स भी थे। इस समय टॉयनबी अपनी आयु के ८५ वर्ष पूरा कर रहे थे। उनके अध्ययन एवं अनुभव की समूचे विश्व में चर्चा होती रहती थी। उनके द्वारा लिखा गया ग्रंथ ‘‘ए स्टडी ऑफ हिस्ट्री’’ 12 खण्डों में प्रकाशित हुआ था। इसे विश्व भर के सभी विश्वविद्यालयों एवं विशेषज्ञों ने सराहा था। इसके अलावा उनकी रचनाएँ ‘‘सिविलाइज़ेशन ऑन ट्रायल’’, ‘‘ईस्ट टु वेस्ट’’ एवं ‘‘हेलेनिज्म’’ भी बहुप्रशंसित रहीं।

अर्नोल्ड विश्व इतिहास के पारखी विद्वान् थे। विश्व भर के सभी देशों की सभ्यताओं, संस्कृतियों एवं उनके इतिहास पर उनकी सूक्ष्म पकड़ थी। ब्रिटेन की सरकार अंतर्राष्ट्रीय मुद्दों पर हमेशा उनकी सलाह लेती थी। अपने जीवन में समय-समय पर उन्होंने अनेक महत्त्वपूर्ण दायित्व निभाए थे। विश्व के सभी इतिहास विशेषज्ञ व राजनीतिक विश्लेषक उनकी किसी भी टिप्पणी को प्रमाण के रूप में स्वीकार करते थे। विद्वान् होने के साथ वे उच्च कोटि के तपस्वी, साधक थे। लंदन में उनका जीवन भारत के प्राचीन ऋषियों की भाँति था। दैवी विभूति के रूप में उन्हें भविष्य दर्शन की अपूर्व क्षमता प्राप्त थी। तभी तो सुप्रसिद्ध टाइम पत्रिका ने उन्हें अंतराष्ट्रीय संत की उपाधि दी थी।

इस समय भी वे अनुभव की चर्चा कर रहे थे। यह ऐसा अनुभव था, जो उन्होंने ध्यान की गहराइयों में पाया था। साथ ही उनका संपूर्ण ऐतिहासिक व राजनीतिक ज्ञान इसे सही ठहरा रहा था। वे कह रहे थे - ‘‘वेरोनिका! मैंने दो महायुद्धों को अपने सामने होते हुए देखा है। इन महायुद्धों में हुई विभीषिकाएँ और त्रासदी मैंने अपने सामने प्रत्यक्ष घटित होते देखी हैं। इनमें से द्वितीय महायुद्ध में तो एक प्रकार से मेरी भागीदारी ही रही है। मैंने स्वयं जाकर हिटलर का इंटरव्यू लिया था। इस दूसरे महायुद्ध से संबंधित अनेक शांतिवार्त्ताओं में मेरा महत्त्वपूर्ण योगदान रहा है।’’ ऐसा कहते हुए उन्होंने पुस्तकालय से बाहर खिड़की की ओर झाँका और चुप हो गए।

बाहर हलकी बूँदा-बाँदी के साथ बरफ गिर रही थी। हलकी बूँदों के साथ झरते बरफ के श्वेत कण, ऐसा लग रहा था कि पुस्तकालय के बाहर अहाते में लगे पेड़ स्नान करने के साथ अपना शंृगार कर रहे हों। उन्हें इस तरह चुप देखकर वेरोनिका उठीं और घर के अंदर से तीन कप कॉफी बना लाईं। उसने एक कप कॉफी अर्नोल्ड के सामने और एक कप रोजर्स के सामने रखी। तीसरा कप स्वयं अपने हाथों में ले लिया। अर्नोल्ड को इस तरह चुप देखकर रोजर्स ने वेरोनिका की ओर देखा, फिर धीरे से कहा - ‘‘क्या सोचने लगे सर?’’  

रोजर्स की इस बात पर उन्होंने गंभीर स्वर से कहा - ‘‘इस बार का ध्वंस पहले हुए सभी ध्वंसात्मक रूपों से अधिक भयावह होगा। लेकिन इसमें सबसे  आश्चर्यपूर्ण बात यह है कि इसके साथ सकारात्मक सृजन की गतिविधियाँ भी चलती रहेंगी। जो ध्वंस होगा, उसमें प्रकृतिनिर्मित एवं मानवनिर्मित सभी ढाँचे ढहेंगे, साथ ही सृजन के नए सूत्र और सत्य उभरकर सामने आएँगे।’’

टॉयनबी की यह बात थोड़ी अटपटी सी थी, जो वेरोनिका एवं रोजर्स को कम समझ में आई। इसलिए उन दोनों ने लगभग एक साथ कहा - ‘‘इसे थोड़ा और स्पष्ट करें।’’ इस पर वे हलके से हँसे और कहने लगे - ‘‘प्रकृति निर्मित ढाँचा है-पर्यावरण,जलवायु, मौसम, इसी के साथ प्रकृति का सहज दृश्य रूप जैसे कि जंगल, नदियाँ, पर्वत आदि । सो अगले दिनों प्रकृति में ऐसी विचित्र लहरें उठेंगी कि यह सब का सब परिवर्तित होता नजर आएगा। भूकंप, समुद्री तूफान, अतिवृष्टि, अनावृष्टि और भी ऐसे अनेक प्राकृतिक कारण इसके लिए जिम्मेदार होंगे।’’

इतना कहकर वे शांत हुए और उन्होंने अपने हाथ की कॉफी समाप्त कर बड़ी गहरी श्वास ली। फिर बोले - ‘‘यह सत्य कहने में, स्वीकारने में थोड़ी असहजता तो लगती है, फिर भी सत्य तो यही है कि पश्चिम ने जो भी ढाँचे बनाए हैं, विनाश के जो भी सरंजाम जुटाए हैं, वे सभी धीरे-धीरे समाप्त होते जाएँगे और इसमें आश्चर्य की बात यह होनी है कि सर्वनाशी विश्वयुद्ध की स्थितियाँ बनते हुए भी विश्वयुद्ध नहीं होगा। ’’

टॉयनबी की ये बातें चकित करने वाली थीं। इसे सुनकर विलियम रोजर्स तो उठकर खड़े ही हो गए और कहने लगे - ‘‘सर ! इस अगले महायुद्ध को रोकेगा कौन?’’ ‘‘उत्तेजित मत होओ रोजर्स! बैठ जाओ, इस महायुद्ध को रोकेगा - भारत देश से उठता आध्यात्मिक ऊर्जा का प्रचंड प्रवाह। इसी प्रेरक प्रवाह से नवसृजन के सभी सूत्र उभरेंगे। इन्हीं सूत्रों से भविष्य के प्राकृतिक एवं मानवीय ढाँचों को जाना-समझा जाएगा।’’

 इतना कहकर वे थोड़ा रुके फिर गंभीर स्वर में बोले - ‘‘यह स्पष्ट हो चुका है कि जिस अध्याय की शुरुआत पश्चिम से की गई है, उसका समापन भारत से करना होगा, यदि अंत को, मानव जाति के लिए, आत्मघाती होने से बचाना है। इतिहास के इस खतरनाक मोड़ पर मनुष्यता के लिए उद्धार का एकमात्र उपाय भारतीय तौर-तरीके और भारतीय जीवनशैली में निहित है। ऐसा या तो विश्वमानवता स्वयं कर लेगी अथवा परमेश्वर उसे ऐसा करने के लिए विवश कर देंगे। होना यही है- कैसे भी हो, भारतीय जीवनशैली की ओर सभी की वापसी निश्चित है।’’    ए
‘पश्चिम के खण्डहरों से भारत का पुनर्जीवन’ यह निबंध ग्रंथ लिखाया श्री अरविंद ने। इसका एक और प्रमाण है यह अर्नोल्ड टॉयनबी का भविष्य कथन। वे संकेत करते हैं कि भारतीय जीवन दर्शन एवं शैली ही विश्व-मानवता का त्राण करेगी... 

‘‘वर्तमान समय विश्व इतिहास में अद्भुत एवं अभूतपूर्व स्तर का है। इसमें एक ओर महाविनाशी प्रलयंकारी तूफान अपनी प्रचंडता का परिचय दे रहा है, तो दूसरी ओर सतयुगी नवनिर्माण की उमंगें भी उछल रही हैं। विनाश और विकास एक दूसरे के प्रतिद्वंद्वी हैं, तो भी उनका एक ही समय में अपनी-अपनी दिशा में चल सकना संभव है। इन दिनों आकाश में सघन तमिस्रा का साम्राज्य है, तो दूसरी ओर ब्रह्ममुहूर्त का आभास भी प्राची में उदीयमान होता दीख पड़ता है।’’ 

-परमपूज्य गुरुदेव, अपनों से अपनी बात, प्राणवान् प्रतिभाओं की खोज  (अखण्ड-ज्योति, अक्टूबर १९८८, पृ०४२ - ४३)
प्रखर जीवन साधना के सजल सूत्र

जीवन साधक के रूप में पूज्य आचार्यजी के जीवन का प्रत्येक आयाम प्रेरक है। जीवन साधना के प्रत्येक जिज्ञासु-अभिलाषी के लिए पूज्यवर का व्यक्तित्व प्रतिपल मननीय और अहर्निश अनुकरणीय है। साधना से ही जीवन सँवरता है। रचनात्मकता की कोपलें फूटती हैं, नवसृजन के अंकुर निकलते हैं। सभी तरह की सफलताएँ जीवन साधक का स्वयं ही वरण करती हैं। 

पहला कदम जीवन साधना का-स्वयं के प्रति जागरूक बनना है। जीवन साधक जागरूकता की स्थिति में अपनी शक्तियों को पहचानते हैं, सम्भावनाओं से अवगत होते हैं। मनःस्थिति की सही पहचान एवं परिस्थितियों का सार्थक सदुपयोग इसी स्थिति में होता है। जागरूकता की प्रगाढ़ता ही जीवन बोध बनती है। जिन्दगी का हर कोना बोध के उजाले से भर जाता है। जिन्दगी में होने वाली हर छोटी-बड़ी घटना एक सिखावन बनती है। जो बोध में जीता है सुख के क्षणों को वह योग बना लेता है, तो दुःख के क्षण उसके लिए तप बन जाते हैं। स्वजागरण की सबसे महत्त्वपूर्ण उपलब्धि स्वयं के व्यक्तित्व में छुपी सम्भावनाओं और क्षमताओं का परिचय प्राप्त होना है। यह जीवन साधना की पहली सफलता है। इसी आधार पर चिंतन, चरित्र और व्यवहार का त्रिआयामी क्षेत्र विकसित होता है। इन तीनों क्षेत्रों का समुचित विकास ही जीवन साधना के अगले कदम की आधारभूमि बनता है। 

स्वयं की क्षमताओं का परिचय और व्यक्तित्व की समझ हो जाने पर जीवन साधक के लिए अगला कदम-सबसे महत्त्वपूर्ण है, वह है-सही लक्ष्य का निर्धारण करना। लक्ष्य ऐसा हो जिसकी डगर पर चलकर सम्भावनाओं का जागरण, क्षमताओं का सदुपयोग और व्यक्तित्व का समग्र विकास संभव हो सके। लक्ष्य कैरियर सम्बन्धी हो या फिर आर्थिक, मानसिक, पारिवारिक अथवा आध्यात्मिक, इसका चयन करते समय कुछ बातों का अवश्य ध्यान रखना चाहिए। जैसे-स्वयं के भीतर की अन्तःप्रेरणा, हमारे अपने जीवन मूल्य, पास मौजूद संसाधन, अवसरों की पहचान तथा परिस्थितियों से लड़ने-जूझने की क्षमता आदि। इन बिन्दुओं पर विचार करके यदि लक्ष्य निर्धारित किया जाये तो फिर जिन्दगी में गलत लक्ष्य चुने जाने की संभावना नहीं रह जाती है। 

आचार्यजी की साधना दृष्टि में व्यक्तित्व का एक सुनिश्चित लक्ष्य अवश्य होना चाहिए। और इस लक्ष्य के अनुरूप ही हमारी जीवनशैली हो, तभी सफलता प्राप्त होती है। उद्देश्यपूर्ण जीवन में ही आदर्श जीवनशैली विकसित होती है। जीवन-शैली का सबसे महत्त्वपूर्ण अंग दिनचर्या है। ऊपरी तौर पर दिनचर्या जिन्दगी का एक छोटा सा टुकड़ा अवश्य लगती है, किन्तु जीवन के मूल्य, मकसद, दिशा, आदर्श, लक्ष्य सभी कुछ दिनचर्या में ही झलकते नजर आते हैं। व्यवस्थित दिनचर्या का मतलब है, अपने शरीर, प्राण, अन्तःकरण की समस्त शक्तियों को सँवारना एवं इन्हें एक विशिष्ट दिशा में सुनियोजित करना। जीवन साधक की दिनचर्या में तप और व्रत अभिन्न अंग है। जब कोई व्यक्ति तप और व्रत के सूत्रों से अपनी दिनचर्या सुव्यवस्थित कर लेता है, तो सभी कुछ सुलभ हो जाता है। तप का अर्थ है—अपनी जीवन ऊर्जा को बरबाद होने से रोकना। और व्रत का मतलब है जीवन के महत्त्वपूर्ण उद्देश्य के लिए व्रतशील होना। आचार्यजी ने आत्मबोध एवं तत्त्वबोध की साधना को दिनचर्या के मूल्यांकन एवं विकास हेतु अनिवार्य साधना बताया है। जीवन साधना के सूत्रों में उद्देश्यपूर्ण जीवन शैली का होना जितना जरूरी है, उतना ही आवश्यक उद्देश्य के अनुरूप आदर्श का होना भी है। आदर्श स्वयं की प्रकृति के अनुसार कोई भी हो सकता है। पवित्र विचार, पवित्र भावना अथवा फिर कोई उत्कृष्ट व्यक्तित्व। ये तीनों ही समान रूप से उपयोगी एवं प्रभावशाली हैं। जिसे भी आदर्श चुनें, वह ऐसा हो जिसमें भावनाएँ, विचार, मन, प्राण घुलकर जीवन एकरस हो जाये। सम्पूर्ण अस्तित्व को आदर्श में घोल देने पर आदर्श साकार हो उठता है। आदर्शों का प्रकाश ही लक्ष्य के कठिनतम मार्ग में सफलता का एकमात्र उपाय है। 

जीवन साधना के पथिकों को अपनी सफलता सुनिश्चित बनाने हेतु संकल्प शक्ति, आत्मविकास और आत्मसम्मान की भावना जैसी आध्यात्मिक विभूतियों को धारण करने की आवश्यकता होती है। दृढ़ संकल्प शक्ति से ही हमारी आन्तरिक शक्तियाँ प्रबल होती हैं, संकल्प बल बढ़ता है और समस्त नकारात्मकता पराजित होती है। आचार्यजी की जीवन दृष्टि में सर्वशक्तिमान परमेश्वर के अभिन्न अंश मानते हुए साधक की उनमें गहरी आस्था का होना ही आत्मविश्वास का रहस्य है। स्वसम्मान का अर्थ है अपने भीतर की मानवीयता और उच्च गुणों से युक्त गरिमा की पहचान एवं सम्मान। यह सम्मान कभी दूसरों द्वारा नहीं दिया जाता। 

जीवन क्षेत्र के साधना समर में अग्रसर होने वाले साहसी वीरों की सच्ची कसौटी निरंतर स्वमूल्यांकन की प्रक्रिया है। सद्गुणों का सतत संवर्धन और विकास ही स्वमूल्यांकन की अनिवार्य शर्तें हैं। इसी से जीवन साधना परिपक्व और प्रखर बनती है। जीवन साधना की सफलता के लिए पूज्यवर आचार्यजी का एक महावाक्य है—‘मनुष्य अपने भाग्य का निर्माता आप है।’ इस महामंत्र को वे सम्पूर्ण सफलता की कुंजी मानते हैं। आचार्य जी के अनुसार जीवन में उन्नति-प्रगति के लिए उपयोगी प्रक्रियाओं का अवलम्बन लेना पड़ता है। इसे ही सफलता के आधारभूत तत्त्व कहा गया है। सप्तद्वीप, सप्तचक्र एवं सप्त लोकों की भाँति जीवन साधना की सफलता के भी सात तत्त्व हैं। इन्हीं की ऊर्जा धाराओं से जीवन में सफल होने का गौरव मिलता है। सफलता के यह सात सूत्र हैं-(1) अटूट आत्मविश्वास के साथ प्रचंड पुरुषार्थ, (2) ईश्वरीय कृपा पर अडिग आस्था, (3) उद्देश्य के लिए सम्पूर्ण समर्पण का भाव, (4) आगे बढ़ने के लिए कुछ भी कर गुजरने का बलिदानी साहस, (5) परिवेश में सभी से पारस्परिक सौमनस्यपूर्ण व्यवहार, (6) कठिन परिस्थितियों में मानसिक सन्तुलन की क्षमता, (7) प्रसन्न रहने एवं प्रसन्नता बाँटने की क्षमता।         ए 
जीवन को प्रत्यक्ष देवता मानो एवं उसकी 24 घंटे साधना करो, यह पूज्यवर ने जीवन भर संदेश दिया। प्रस्तुत लेख जीवन साधना पर है एवं सफलता के स्वर्णिम सूत्रों को उद्घरित करता है। इसमें जीवन के सर्वांगीण उत्कर्ष का प्रखर दिशा बोध मिलता है...

हमें  कोई गुमराह न कर सके, इतना हम में विवेक हो, कोई हम पर दबाव न डाल सके, इतना हममें आत्मबल हो, हम अपनी कृति को प्रामाणिक बना सकें, इतना हममें आत्म- विश्वास हो। हम अन्याय के विरुद्ध लड़ सकें, इतना हममें शौर्य हो। हम अपने आदर्शमय पथ पर अडिग होकर समुन्नत रहें, ऐसी हमारी साधना हो, पलायन नहीं संघर्ष, बुजदिली नहीं साहस, अकर्मण्यता नहीं शौर्य  ही मनुष्य की गौरवपूण परिभाषा है।
पूज्य गुरुदेव के रहस्यमय क्षण

परम पूज्य गुरुदेव में सीखने की बड़ी ललक थी। उन्होंने आसनसोल जेल में मदनमोहन मालवीय, रफी अहमद किदवई, स्वरूपारानी नेहरू आदि महान् नेताओं के साथ प्रायः एक वर्ष बिताया। वहाँ एक अंग्रेजी पत्र ‘लीडर’ आया करता था। उनकी सीखने की लगनशीलता इतनी तीव्र थी कि लोहे के तसले को ही स्लेट बनाया और जेल में बिखरे पड़े कोयले के टुकड़ों को चॉक, और अंग्रेजी का अभ्यास करते रहे। एक साल में ही बहुत अच्छी अंग्रेजी उन्होंने वहाँ सीख ली थी। वे वहाँ बाल कैदियों को अच्छी-अच्छी बातें भी बताया करते थे। उनकी लगन अध्ययनशीलता और व्यक्तित्व से प्रभावित होकर जेलर ने उन्हें बाल कैदियों का अध्यापक नियुक्त कर दिया। 

सन् 1972 में जब वे दक्षिण अफ्रीका के प्रवास पर गये तब जलयान से लम्बा सफर करना था। इस यात्रा के दौरान उन्होंने एक अफ्रीकी से रुचिपूर्वक अफ्रीकन भाषा ‘‘स्वाहिली’’ सीख ली। ऐसी थी उनकी लगनशीलता। 


उनकी अध्ययनशीलता भी प्रशंसनीय थी। वे नित्य कम से कम 2 घण्टे अध्ययन करते थे। एक घण्टे में 40 पेज, दो घण्टों में 80 पेज। इस प्रकार उन्होंने 60 वर्षों में लाखों उपयोगी पृष्ठ पढ़ लिये। जिस किसी क्रान्तिकारी से मिलने जाते, एक अच्छी पुस्तक सदा साथ में रखते, वे पूरे मार्ग में पढ़ते हुए ही जाते। कोई मिल जाता तो उससे वार्ता कर पुनः पढ़ते हुए ही आते। मथुरा में कुछ लोग उन्हें सड़क पर पढ़ने वाले बाबाजी कहते थे। एक स्थान पर उन्होंने लिखा है कि मैंने एक भी पेज कभी मनोरंजन के लिए नहीं पढ़ा। जो भी पढ़ा, हमेशा उपयोगी, हितकारी, सत्साहित्य ही पढ़ा और पढ़ते हुए इतनी तन्मयता में डूब जाता मानो शोध कार्य करना हो।

जयपुर में एक प्रसिद्ध विद्वान् श्री मधुसूदन ओझा के घर उनकी व्यक्तिगत लाइब्रेरी बहुत बड़ी थी, वे वहाँ कई दिन रहकर उपयोगी पुस्तकों का अध्ययन करते रहे। 
जब गुरुजी ने संगीत सीखा

मथुरा में एक बार गुरुजी को संगीत सीखने का विचार आया। उन्होंने एक संगीत टीचर भी नियुक्त कर लिया और सबसे कहा कि सब लोग संगीत सीखेंगे। माताजी, गुरुजी और बाकी सब लोग भी संगीत की कक्षा में बैठने लगे। माताजी ने हारमोनियम पर स्वर लिख लिये और रीड दबा-दबाकर सीखने लगीं। गुरुजी बोले, ‘‘मैं भी सीखूँगा’’ और नियमित रूप से कक्षा में आने लगे। गुरुजी बड़ी गहराई से सीखने लगे। मास्टरजी को पूछते, ‘‘ऐसा क्यों, ऐसा क्यों नहीं? इससे क्या होगा? ऊँचा क्यों, नीचा क्यों नहीं?’’ मास्टर साहब सिखाते रहे। सात दिन बाद उन्होंने आना बंद कर दिया। गुरुजी ने कहा, ‘‘पता लगाओ, मास्टर साहब बीमार तो नहीं हो गये?’’ एक व्यक्ति को घर भेजा। पत्नी ने कहा, ‘‘मास्टर साहब बाहर गये हुए हैं।’’ एक दिन मास्टर जी गुरुजी को बाजार में मिल गये। गुरुजी ने उन्हें नमस्कार किया और बोले, ‘‘मास्टर साहब, आपका स्वास्थ्य कैसा है? आप बाहर गये, लौटे, तो आये क्यों नहीं? मास्टर जी ने हाथ जोड़े और बोले,‘‘आचार्य जी, आपके पास बहुत कलायें हैं। मेरे पास तो एक ही कला है, वो भी थोड़ी सी। आप मेरे पीछे क्यों पड़ गये? मुझे दाल-रोटी खाने दीजिए। आपको सिखाऊँगा, तो मैं ही भूल जाऊँगा। मुझको आप कृपा करके माफ कर दीजिए।’’ (जबकि उन्हें संगीत का अच्छा ज्ञान था) 
जब गुरुजी ने इलाहाबाद में पुस्तकें पढ़ीं ः माधवपुर के श्री बहादुर सिंह बताते हैं कि इलाहाबाद वाले श्री रामलाल जी ने मुझे एक घटना सुनाई। पूज्यगुरुदेव मध्य प्रदेश के दौरे पर थे, उन्हें इलाहाबाद होते हुए जाना था। स्टेशन के लिये निकलते समय बोले, ‘‘ट्रेन तो देरी से है, इस बीच यूनिवर्सिटी पुस्तकालय हो लेते हैं।’’ पहले भी गुरुदेव पुस्तकों के लिये 2-3 बार इलाहाबाद पुस्तकालय आ चुके थे। यह सोचकर कि यदि देर हो जायेगी तो यूनिवर्सिटी से ही सीधे स्टेशन निकल जायेंगे। मैं, गुरुदेव का सामान आदि लेकर चलने लगा। गुरुजी बोले, ‘‘भई रामलाल! यहीं आकर जायेंगे? अभी आते हैं।’’ मैंने सामान रख दिया। 

विश्वविद्यालय के पुस्तकालय में पहुँचकर पूज्यवर ऐसे डूब गये कि उन्हें दीन-दुनिया का होश ही नहीं रहा। जैसे-जैसे ट्रेेन के आने का समय समीप आ रहा था, मेरा मन घबरा रहा था। मैंने दो-तीन बार कहा कि गुरुजी! सामान भी लेना है और स्टेशन भी पहुँचना है। थोड़ी देर बाद गुरुजी बोले, ‘‘समय हो गया होगा। यह भी तो एक यज्ञ है। इसे बीच में छोड़कर नहीं चल सकते।’’ गुरुदेव पुस्तकें पढ़ने में पूरी तरह मगन थे। एक पुस्तक में लगभग 10 मिनट लगाते। वे पुस्तक पढ़ते व एक तरफ रख देते, हिन्दी, अंग्रेजी, प्राकृत, पाली, संस्कृत सभी भाषाओं की किताबें देख गये। 

इसी बीच मेरे मित्र भटनागर जी गुरुदेव को लेकर स्टेशन जाने के लिए घर पहुँचे तो उन्हें पता चला कि गुरुजी और मैं दोनों साथ में ही हैं। उन्होंने अनुमान लगाया कि हम लोग स्टेशन ही गये होंगे, सो वे सीधे वहीं पहुँच गये। थोड़ी देर ढूँढा पर यह सोचकर कि कहीं बैठ गये होंगे, और वे छूट जायेंगे। भटनागर जी ने टिकिट लिया व चलती गाड़ी में बैठ गये। 

निर्धारित कार्यक्रम में पूरा भाग लिया, लौटे तो बहुत खुश। कहने लगे कि न जाने कैसे गुरुदेव ने ट्रेन में हमें ढूँढ लिया और अगले स्टेशन पर ही हमारे पास आकर बैठ गये, पर आप नहीं मिले। उन्होंने बताया कार्यक्रम बहुत बढ़िया रहा। हम सीधे स्टेशन से ही आ रहे हैं, पर स्टेशन पर उतरने के बाद गुरुदेव दिखे ही नहीं! इसलिए सीधा आपके पास ही आ रहा हूँ। मुझे थोड़ा आश्चर्य हुआ कि वे क्या कह रहे हैं? गुरुदेव तो लाइब्रेरी से ट्रेन टाइम के निकल जाने के भी आधे घण्टे बाद मेरे साथ घर लौटे व चादर ओढ़कर सो गये। कार्यक्रम में तो वे गये ही नहीं थे। पिछले तीन-चार दिन से गुरुदेव तो हमारे घर पर ही थे। वे रोज इलाहाबाद विश्वविद्यालय की लाइब्रेरी में किताबें पढ़ने जाते रहे थे। मैंने पूछा भी कि अब कार्यक्रम का क्या होगा? तब वे हँसकर टाल गये थे और बोले, ‘‘कार्यक्रम की व्यवस्था भी हो जायेगी।’’ मैंने भटनागर जी से कहा, ‘‘गुरुदेव तुम्हें दिखते भी कैसे, वे तो यहीं हैं। कार्यक्रम में तो वे गये ही नहीं थे।’’ भटनागर जी ने आश्चर्य मिश्रित स्वर में कहा, ‘‘क्या कह रहे हैं आप? मैं झूठ बोल रहा हूँ क्या? मैं, गुरुजी के साथ था। मैं तो यह सोच रहा था कि आप कैसे हैं, जो गुरुजी को अकेले भेजकर खुद घर पर रह गये?’’

हम दोनों का वार्तालाप गुरुजी अन्दर लेटे-लेटे सुन रहे थे। उन्होंने हमें बुलाया और कहा, ‘‘क्या लड़कपन करते हो? दोनों की बात सच्ची है। मैं यहाँ भी था, वहाँ भी था। वहाँ रेल में भी भटनागर जी के साथ मैं ही था, यज्ञ में भी मैं ही था। तुम इस बात को गोपनीय ही रखना। यह मेरा स्वरूप मेरे महाप्रयाण के बाद ही लोगों को पता लगे, यह ध्यान रखना। समय आने पर ऐसी ढेरों बातें लोगों को पता चलेंगी, तब वे हमारे स्वरूप को पहचान पायेंगे।’’     ए
वे क्या थे, कैसे थे? कहा जाये तो उनका संपूर्ण जीवन एक जीती जागती किताब था। जहाँ से पन्ना खोलो, कुछ नया ही नया मिलता है। कभी वे संगीत सीखते हैं, कभी भिन्न-भिन्न रूपों में स्थान-स्थान पर सीखते हैं। 
बच्चों में स्नेह-वात्सल्य लुटाते पूज्यवर
पूज्य गुरुदेव का व्यक्तित्व अत्यंत गंभीर जान पड़ता था परंतु जब वे बच्चों के बीच होते तो बच्चों के जैसे ही सरल बन जाते। प्रस्तुत हैं ऐसे कुछ प्रसंग-
ये जादू नहीं, सिद्धि है 

गुरुजी ने हाथ की सफाई के ऊपर एक पुस्तक लिखी थी। गुरुजी के भानजे चंद्रशेखर ने उसका अभ्यास किया और बोले मामाजी ये सब जादू तो मैंने सीख लिये अब कोई नया सिखाओ।

गुरुजी ने कहा, अच्छा! एक जादू है मेरे पास। तुम मुझे सोते से कभी भी उठाना और टाईम पूछना। मैं बिना देखे ही केवल पलकें झपकाकर सही टाईम बता दूँगा। अब चन्द्रशेखर जब-तब गुरुजी को झकझोर कर जगा देता, और टाईम पूछता। गुरुजी तुरंत टाईम बता देते, जो सही ही होता।

एक दिन चन्द्रशेखर ने कहा, मामाजी मुझे भी ये जादू सिखा दो। तब गुरुजी ने कहा, ये जादू नहीं, सिद्धि है, जो लम्बे समय के अभ्यास से आती है। यह मेरे जीवन भर का अभ्यास है कि पलकों के भारीपन से ही मुझे समय का अन्दाजा हो जाता है। 
एक-एक रुपया दिया

एक बार एक कार्यकर्ता अपनी बच्चियों के साथ गुुरुजी से मिलने आये। उनके प्रणाम कर लेने के पश्चात् गुरुजी ने बच्चों से पूछा, इम्तहान हो गये? उनकी बच्चियों ने कहा, जी गुरुजी। तो गुरुजी ने एक-एक से पूछा, ‘‘तू किस डिवीजन में पास हुई और तू किस डिवीजन में पास हुई।’’ सबने बताया, ‘‘गुरुजी, फर्स्ट डिवीजन।’’ गुरुजी बोले, ‘‘बहुत अच्छा!’’ फिर अपनी कुर्सी से उठे, अल्मारी खोली और एक-एक रुपया तीनों बच्चियों को दिया। फिर मज़ाक करते हुए बोले, ‘‘अच्छा हुआ फर्स्ट डिवीजन पास हुए, कहीं सेकण्ड डिवीजन पास होते तो दो-दो रुपये देने पड़ते।’’
मच्छर आये तो मुझे बताना

जब कभी कोई गुरुजी से मिलने आते तो वे उनसे बात करते-करते बच्चों से भी बात-चीत करते रहते। बच्चे उनसे इतने घुल-मिल जाते थे कि एक दिन जब वे परिजनों के साथ चर्चा कर रहे थे तो एक छोटी सी बच्ची आई और अपना हाथ आगे करके कहने लगी, ‘‘गुरुजी, गुरुजी, देखो मुझे मच्छर ने काट लिया।’’ गुरुजी ने उसके हाथ को सहलाया और बोले, ‘‘ला, मैं ठीक कर दूँ। कैसे काट लिया? अबकी बार मच्छर आये तो मुझे बताना, मैं उसे ठीक कर दूँगा।’’
अंतरिक्ष विज्ञान की जानकारी

 जब गुरुदेव आँवलखेड़ा व मथुरा में थे तो अपने पास बच्चों को बुलाकर तारों में से एक-एक की पहचान करवाते। उन सभी ग्रह-गोलकों, नक्षत्रों के बारे में विस्तार से समझाते। बालसुलभ जिज्ञासाओं का वर्णन करते हुए बताते- ‘‘इन नक्षत्रों व पृथ्वी की स्थिति में क्या अन्तर है। चन्द्रमा कै से बढ़ते-बढ़ते पूर्णिमा का चन्द्रमा व घटते-घटते अमावस्या बन जाता है, गुरुत्वाकर्षण शक्ति क्या है व किस आधार पर सितारों से ढकी यह चादर ऊपर लगी हुई, हमारे ऊपर नहीं गिरती? बिजली पहले चमकती है कि गरजती है?’’ जिन सौभाग्यशालियों को यह अवसर मिला है, वे बताते हैं कि विज्ञान की विशद जानकारियाँ, जो उनने अध्ययन से बढ़ाई थीं, उनसे उन्हें किस तरह लाभान्वित कर उनकी रुचि विज्ञान की ओर मोड़ दी। अंतरिक्ष विज्ञान की उन्हें उतनी ही विस्तृत जानकारी थी, जितनी कि उस विषय के किसी विशेषज्ञ को हो सकती हैै। 
गुरुजी का बच्चा गुरुजी 

डॉ. दत्ता जी बताते हैं कि उनका छोटा बेटा सिद्धार्थ 3-4 वर्ष का था। उन दिनों हम लोग अशोक नगर में रहते थे। गुरुजी अशोकनगर आये हुये थे। लोगों ने उन्हें बहुत सी फूल मालायें पहनाई थीं। गुरुजी फूलमाला रखकर अपने स्थान से उठे तो सिद्धार्थ ने वह सब अपने गले में पहन लीं। इतने में पंडित लीलापत शर्मा जी वहाँ से निकले। वह बच्चे से हिले-मिले हुए थे। सिद्धार्थ ने उन्हें बुलाया और कहा,‘‘मुझे प्रणाम करो, मैं गुरुजी हूँ।’’ लीलापत शर्मा जी भी उसे ‘‘गुरुजी प्रणाम! गुरुजी प्रणाम!’’ कहते हुए गोद में उठा कर गुरुजी के पास ले गये और बोले, यह कहता है, ‘‘मैं गुरुजी हूँ।’’ गुरुजी ने उसे गोद में उठाया और बोले, ‘‘ठीक तो कहता है यह अमलकुमार का बेटा। शेर का बच्चा शेर। बकरी का बच्चा बकरी। गुरुजी का बच्चा गुरुजी।’’ और ठहाका लगाकर हँस दिये। हम सब भी जो वहाँ खड़े थे, हँसने लगे। पर उनकी इस बात के पीछे गहरी प्रेरणा भी छिपी थी, जिसे हम सबने हृदयंगम भी किया। वे अपने प्रवचनों में भी अक्सर कहते थे, ‘‘बेटा! शेर का बच्चा शेर होता है। तुम शेर के बच्चे बनना। बकरी के नहीं।’’ 
तांबे का नया सिक्का

नागपुर के कार्यकर्ता श्री वसंत गोखले बताते हैं कि मैं पहली बार 1956 में मथुरा ‘‘तपोभूमि’’ गया। तब मेरी उम्र करीब 5 साल की थी। उस समय तपोभूमि के प्रमुख द्वार के अंदर कार्यालय के सामने की जगह पर खुला प्रांगण हुआ करता था। वहाँ बाहर एक टंकी में गाय, बैल, घोड़े, आदि चौपाया प्राणियों के लिये पीने का पानी और अंदर की ओर चिड़िया, तोते, कबूतर और मोर जैसे पक्षियों के लिये दाने और पानी की व्यवस्था थी। उसी प्रांगण की बैठक में शाम को आरती के बाद पूज्य गुरुदेव कभी-कभी हम बच्चों को महापुरुषों की छोटी-छोटी प्रेरणाप्रद कहानियाँ सुनाया करते थे। 

एक दिन आरती के चढ़ावे में मुझे तांबे का एक पैसे का नया चमचमाता सिक्का दिखाई दिया। मैंने पुजारीजी से सिक्का बदलकर नया माँगा, पर उनका ध्यान न होने से उन्होंने वह सिक्का भी दान पेटी में डाल दिया। मैं दयनीय नेत्रों से उनकी तरफ देखता रह गया। घूमकर जाने को हुआ तो पास से जाते हुए गुरु देव ने मुझसे पूछा क्या हुआ? 

मैंने अपनी बात बताई तो वे ‘‘हूँऽऽ’’ कहते हुए आगे बढ़ गये। हम रोज की तरह प्रांगण में पक्षियों को दाने चुगाते हुए खेलने लगे। कुछ समय पश्चात् गुरुदेव तीन-चार लोगों के साथ आकर प्रांगण की बैठक में बैठ गये। उनको विदाकर गुरुदेव ने हम लोगों को भी कहानी सुनाई। फिर उठकर जाने को हुए पर मेरी निगाहें तो अभी भी उनसे आस लगाये हुए थीं। उन्होंने पास में रखी अपनी नोट बुक उठाते हुए मेरी ओर देखा और बोले ‘‘आजा’’ मैं दौड़कर उनके पास चला गया। उन्होंने सिक्का माँगते हुए मुझे पास में पड़ी रेत उठाकर देने को कहा, मैंने रेत उठाकर उनके हाथ में दे दी। 

गुरुदेव ने सिक्का रेत से घिसा और नया चमचमाता सा कर दिया, फिर उसे मुझे देकर हँसते हुए पूछने लगे, ‘‘हो गया ना नया?’’ मेरी खुशी का ठिकाना नहीं रहा, मैं खुशी से उछलकर उनके हाथों को पकड़कर झूल गया। उन्होंने भी मुझे प्यार से गोद में भर लिया। आज भी गुरुवर के साथ का वह पल याद आते ही मैं अपने अंतःकरण में अजीब सी सुखानुभूति का अनुभव करता हूँ।   ए
छोटी-छोटी, अटपटी, प्रेम में लिपटीं, रस से सराबोर गुरुजी का शिशुवत् स्वरूप दर्शाती कथाएँ।
सृजन सेनानियों से गुरुदेव की अपेक्षा

तुम सब के बीच आने का हमारा एक ही उद्देश्य है कि हम समाज को सही व्यक्ति देकर जायें। सही व्यक्ति होते तो यह सारा समाज नया हो जाता। पचास आदमी गाँधी के, बुद्ध के साथ थे। वे युग परिवर्तन कर सके; क्योंकि उनके पास काम के इन्सान थे। विवेकानन्द के साथ निवेदिता थी और कुछ काम के व्यक्ति थे। आज जहाँ देखो, वहीं जानवर नजर आते हैं। यदि काम के इंसान होते तो जमीन पलट दी गयी होती। तुम सब यहाँ आये हो तो काम के आदमी बन जाओ। हमने जीवन भर व्यक्ति के मर्म को छुआ है व अपना ब्राह्मण स्वरूप खोल कर रख दिया। नतीजा यह है कि हमारे साथ अनगिनत आदमी जुड़े। तुम यदि सही अर्थों में जुड़े तो अपना भीतर वाला हिस्सा भी लोक सेवी बना लो व समाज के लिए कुछ कर डालने का संकल्प ले डालो।

यहाँ शान्तिकुञ्ज में न्यूनतम पाँच सौ सशक्त कार्यकत्ताओं की, सही मायने में आदमियों की जरूरत है। आदमियों के लिए जमीन प्यासी है व आकाश प्यासा है। यदि पूर्ति हो जाए तो हमारा सारा सपना पूरा हो जाए। हमने ठहरने, खाने-पीने की सारी व्यवस्था कर दी है। यहाँ आने वाला हर व्यक्ति अध्यात्म के, समाज सेवा के रंग में रंग कर जाये, यही हमारा उद्देश्य है। यह काम अकेले संभव नहीं है। तुम्हारा सहयोग इसके लिए हमें चाहिए। इसके लिए हमें तुमसे कुछ नहीं, व्यक्तित्व की साधना व तुम्हारा निष्काम समर्पण चाहिए।

गाँधीजी ने अपने साथ में रहने वाले सभी व्यक्तियों का व्यक्तित्व बना दिया था। वे जो पूरी तरह जुड़े, धन्य हो गये। श्रेय-सौभाग्य के अधिकारी बने। तुम भी सही अर्थों में जुड़ जाओ तो तुम सबका व्यक्तित्व बने। सभी सँवर जाये। आज से 63 वर्ष पूर्व हमने वसंत पर्व पर अपने भगवान् से दीक्षा ली थी। यह कहा था कि ‘‘अब मैं समाप्त होता हूँ’’ व ‘‘आप’’ जीवित होते हंै। आपकी इच्छा मुख्य, मेरी इच्छा गौण। समर्पण किया था हमने। अनगिनत उसकी उपलब्धियाँ हैं। हमारा कर्तव्य हमारी मार्गदर्शक सत्ता ने शानदार बना दिया। तुम सबका भी ऐसा ही बन जाए, यदि तुम मन व आत्मा से समर्पण कर दो। यह हम इसलिए कह रहे है कि कहीं भावावेश में घर छोड़ कर आए हो व मन में तुम्हारे दुःख-क्लेश बना रहे, इसके स्थान पर एक ही बार में सारी स्थिति स्पष्ट हो जाए, कहीं के तो बन सको तुम।

हमने जो समर्पण किया, बदले में हमारी मार्गदर्शक सत्ता ने हमें स्वयं को सौंप दिया। हमारे अंदर प्रभावोत्पादकता भर दी। वाणी में, लेखनी में, व्यक्तित्व में, दैनन्दिन आचरण में। यही तुम्हारे अन्दर भी आ जाएगी। भगवान् के हम कोई संबंधी थोड़े ही है, जो उनने हमारे साथ कोई विशेष पक्षपात किया हो। तब तुम्हें भी वह क्यों नहीं वही सब मिल सकता, जो हमें मिला। बस कसौटी एक ही है- ‘‘अहं’’ का गलना-विसर्जन, समर्पण। जब तक अंहकार जिन्दा है, आदमी दो कौड़ी का हैै। जिस दिन यह मिट जायेगा, आदमी बेश-कीमती हो जायेगा। ‘‘अहं’’ ही है, जिसके कारण न सिद्धान्त, न सेवा, न आदर्श आ पाते हैं। व्यक्ति लोक सेवा के क्षेत्र में प्रवेश करके भी उच्छ्रंखल बना रहता है। तुम्हें ईसा मसीह की बात सुनाता हूँ। उनके शिष्य ने उनसे कहा कि हम भी आपके समान महान्-बड़ा बनना चाहते हैं, हम क्या करें? तो उनने एक ही जवाब दिया। बच्चों! जीवन में मैं तिनका बना, विनम्र बना, गला तथा इसलिए इतने बड़े वृक्ष के रूप में विकसित हो सका। अपनी इच्छा समाप्त कर दी तो सही अर्थों में बड़े बन गए, पहले तुम सब भी तिनके के समान छोटे बनो। तुम वैसा बन गए तो पेड़ भी बन सकोगे, इसमें कोई सन्देह नहीं है। वास्तव में सेन्टपॉल भी सच्चे ईसाई थे व ईसा के बाद विकसित हुए। उनकी पीढ़ी के दूसरे महापुरुष विनम्र सेवा-भावना, निरहंकारिता के कारण ही बने।

व्यक्ति को पहचानने की एक ही कसौटी है कि उसकी वाणी घटिया है या बढ़िया। व्याख्यान कला अलग हैं मंच पर तो सभी शानदार मालूम पड़ते हैं। प्रत्यक्ष सम्पर्क में आते ही व्यक्ति नंगा हो जाता है। जो प्राण वाणी में है वही परस्पर चर्चा व्यवहार में परिलक्षित होता है। वाणी ही व्यक्ति का स्तर बताती है। व्यक्तित्व को बनाने के लिए वाणी में विनम्रता जरूरी है, प्याज को खाने वाले के मुँह से जिस प्रकार गंध आती है, पायरिया वाले मसूड़े के मुँह से जिस प्रकार बदबू आती है। 
ठीक इसी प्रकार मुँह से वाणी निकलते ही अशिष्टता छिप नहीं सकती। यह वाणी से पता चल ही जाती है। अनगढ़ता मिटाओ, दूसरों का सम्मान करना सीखो। 

तुम्हें प्रशंसा करना आता ही नहीं मात्र निंदा करना आता है। व्यक्ति के अच्छे गुण देखो, उनका सम्मान करना सीखो। तुरंत तुम्हें परिणाम मिलना चालू हो जायेंगे। वाणी की विन्रमता का अर्थ चाटुकारिता नहीं है। फि र समझो इस बात का कतई मतलब नहीं है, चापलूसी का वाणी की मिठास से। दोनों नितान्त भिन्न चीजें है। दूसरों की अच्छाइयों की तारीफ  करना मीठी वाणी बोलना एक ऐसा सद्गुण है, जो व्यक्ति को चुम्बक की तरह खींचता व अपना बनाता है। दूसरे सभी तुम्हारे अपने बन जायेंगे, यदि तुम यह गुण अपने अंदर पैदा कर लो। इसके लिए अन्तः के अहंकार को गलाओ। 

अपनी इच्छा, बड़प्पन, कामना, स्वाभिमान को गलाने का नाम समर्पण है जिसे तुमसे करने को मैंने कहा है व इसकी अनन्त  फ लश्रुतियाँ सुनाई है। अपनी इमेज विनम्र से विनम्र बनाओ मैनेजर की, इन्चार्ज की, बॉस की नहीं, बल्कि स्वयं सेवक की जो स्वयं सेवक जितना बड़ा है वह उतना ही विनम्र है। उतना ही महान बनने की बीजांकुर उसमें है। तुम सबमें वे मौजूद है। अहं की टकराहट बंद होते ही वे विकसित होना आरंभ हो जायेंगे। तुमने हम से दीक्षा तो ली है पर यह अपने अंदर टटोलो कि तुमने समर्पण किया कि नहीं। यही पर्यवेक्षण अपने अंतरंग का करो। हमारी एक ही महत्त्वाकांक्षा है कि हम सहस्रभुजा वाले सहस्रशीर्षा पुरुष बनना चाहते है। तुम सब हमारी भुजा बन जाओ हमारे अंक बन जाओ यह हमारे मन की बात है। गुरु-शिष्य एक-दूसरे से अपने मन की बात कहकर हल्के हो जाते हैं। 



हमने अपने मन की बात तुमसे कह दी। अब तुम पर निर्भर है कि तुम कितना बनते हो। पति-पत्नी की तरह गुरु और शिष्य की आत्मा में भी परस्पर ब्याह होता है। दोनों एक दूसरे से घुल-मिलकर एक हो जाते हैं। समर्पण का अर्थ है, अपना  अस्तित्व मिटाकर हमारे साथ मिला दो व अपनी क्षुद्र महत्त्वाकांक्षाओं को विलीन कर दो। जिसका अंह जिन्दा है, वह वेश्या है। जिसका अहं मिट गया, वह पतिव्रता है। देखना है कि हमारी भुजा, आँख, मस्तिष्क बनने के लिए तुम कितना अपने अहं को गला पाते हो। इसके लिए निरहंकारी बनो। स्वाभिमानी तो होना चाहिए पर निरंहकारी का प्रथम चिन्ह है- वाणी की मिठास।

वाणी व्यक्ति का प्रमुख हथियार है। सामने वाले पर वार करना हो तो तलवार नहीं, कलाई नहीं, हिम्मत की पूछ होती है। हिम्मत न हो तो हाथ में तलवार भी बेकार है। यदि वाणी सही है तो तुम्हारा व्यक्तित्व जीवन्त हो जायेगा बोलने लगेगा व सामने वाले को  अपना बना लेगा। अपनी विनम्रता, दूसरों का सम्मान व बोलने में मिठास यही व्यक्तित्व के प्रमुख हथियार है। इनका सही उपयोग करोगे तो व्यक्तित्व वजनदार बनेगा।

तुम्हीं को कुम्हार व तुम्हीं को चाक बनना है। हमने तो अनगढ़ सोना चाँदी के ढेरों लाकर रख दिए हैं तुम्ही को साँचा बनाकर सही सिक्के  ढालना है। साँचा सही होगा तो सिक्के भी ठीक आकार के बनेंगे। आज दुनिया में पार्टियाँ तो बहुत हैं पर किसी के पास कार्यकर्त्ता नहीं हैं। लेबर सबके पास हैं, पर समर्पित कार्यकर्त्ता जो साँचा बनता है व कई को बना देता है। वह कहीं भी नहीं है। हमारी यह दिली ख्वाहिश है कि अपने पीछे कार्यकर्त्ता छोड़कर जाएँ। इन सभी को सही अर्थों में डाई एक साँचा बनना पड़ेगा तथा वही सबसे मुश्किल काम है। रॉ मटेरियल तो ढेरों कहीं भी मिल सकता है, पर डाई कहीं-कहीं मिल पाती है। श्रेष्ठ कार्यकर्त्ता श्रेष्ठतम डाई बनता है। तुम सबसे यही अपेक्षा है कि अपने गुरु की तरह एक श्रेष्ठ साँचा बनोगे। तुम से दो और अपेक्षाएँ हैं। एक श्रम का सम्मान। यह भौतिक जगत् का देवता है। मोती, हीरे, श्रम से ही निकलते हैं। दूसरी अपेक्षा यह कि सेवा बुद्धि के विकास के लिए सहकारिता का अभ्यास। संगठन शक्ति सहकारिता से ही पहले भी बढ़ी है और आगे भी इसी से बढ़ेगी।

हमारे राष्ट्र का दुर्भाग्य यह है कि श्रम की महत्ता हमने समझी नहीं। श्रम का माद्दा सबसे असीम है। हमने कभी उसका मूल्यांकन किया ही नही। हमारा जीवन निरंतर श्रम का ही परिणाम है। बीस-बीस घण्टे तन्मयतापूर्वक श्रम हमने किया है। तुम भी कभी श्रम की उपेक्षा मत करना। मालिक बारह घण्टे काम करता है नौकर आठ घण्टे तथा चोर चार घण्टे काम करता है। तुम सब अपने आप से पूछो कि हम तीनों में से क्या हैं। जीभ चलाने के साथ कठोर परिश्रम करो अपनी योग्यताएँ बढ़ाओ व निरंतर प्रगति पथ पर बढ़ते जाओ।

दूसरी बात सहकारिता की। इसी को पुण्य-परमार्थ, सेवा-उदारता कहते हैं। अपना मन, हमारे मन से मिलाओ, साथ मिल-जुलकर रहना, अपना सुख बाँटना, दुःख बँटाना सीखो। यदि सही अर्थों में ब्राह्मणत्व साधना करोगे तो पहले ब्राह्मण बनोगे। साधु अपने आप बन जाओगे। पीले कपड़े पहनते हो कि नहीं, पर मन को पीला कर लो। सेवा-बुद्धि का कार्य दूसरों के प्रति पीड़ा का, भावसंवेदना का विकास करना व साधुता को जगाना है। आज हमें तुमसे कुछ अपेक्षाएँ है। आशा है कि तुम इन्हें अवश्य पूरा करोगे व हेमाद्रि संकल्प के साथ ही गुरु की भुजा, आँख व पैर बन जाने का संकल्प लोगे। यही आत्मा की हमारी वाणी है जो तुम से कुछ कराना चाहती है।  इतिहास में तुम्हें अमर देखना चाहती है। देखना है कितना तुम हमारी बात को हृदय में उतार पाते हो।    
          ए
एक सच्चा शिष्य कैसे बना जाता है? सृजन सेनानियों से युग नायक की क्या अपेक्षा हो सकती है? इसका प्रत्यक्ष मार्गदर्शन है, इन पंक्तियों में। 

मेरठ के एक कार्यकर्ता परम पूज्य गुरुदेव के पास आये, बोले, गुरुजी मेरी कन्या 28 साल की हो गयी है, मुझे उसकी बहुत चिन्ता सताती है। जो भी सम्बन्ध आते हैं, वे किसी भी प्रकार बन नहीं पाते। पूज्यवर ने उनकी समस्या को गंभीरता से लिया, और बोले, बेटा तुम्हारी कन्या का ख्याल मुझे भी है। पर मैं देख रहा था, कि तू चिन्ता करता है, तो मैं क्यों करूँ?  तू भी चिन्ता करे, मैं भी चिन्ता करूँ, ये नहीं चलेगा। या तो तू ही चिन्ता कर, या मैं चिन्ता करूँ।  बस पूज्य गुरुदेव की बात हृदय में लग गयी। उस दिन उन्होंने अपनी कन्या की चिन्ता पूज्यवर के चरणों में समर्पित कर दी, तो सात दिन में ही एक संस्कारित परिवार उनके घर आया, और उनकी कन्या को लेने के लिए आग्रह करने लगे। कन्या की शादी जल्द ही हो गयी, और वह अपने ससुराल में सुखी भी है।  गुरु और इष्ट का सहारा ही इसीलिए लिया जाता है, कि व्यक्ति अपनी चिन्ता, भय, शंका एवं द्वन्द्व को उनके चरणों में अर्पित कर अपने मन को हल्का रखा करे। 
शान्तिकुञ्ज इक्कीसवीं सदी का केन्द्र है, नवयुग की गंगोत्री है। महाकाल का घोंसला है, क्रान्तिकुञ्ज है। पूज्यवर के शब्दों में यह उनका स्थूल शरीर है। उनकी चेतना इसके कण-कण में निवास करती है। 
आध्यात्मिक समाजवाद का 
मॉडल ‘शान्तिकुंज’ 

शान्तिकुंज ने इक्कीसवीं सदी के उपयुक्त उज्ज्वल भविष्य की संरचना के स्वरूप के अनुसार अपने आपको छोटे मॉडल के रूप में प्रस्तुत किया है। यहाँ पर भावी आध्यात्मिक समाज को जीवन्त और क्रियाशील देखा जा सकता है।

गंगा की गोद, हिमालय की छाया में बने-बसे सप्तऋषि क्षेत्र हरिद्वार में स्थित शान्तिकुंज का आचार्य जी के द्वारा प्रवर्तित आध्यात्मिक समाजवाद की जीवन रीति को मूर्त करना ही उद्देश्य है। 

शान्तिकुंज में निवास करने वाले व्यक्तियों का सिर्फ एक ही वर्ण है ब्राह्मण। सभी के जीवन में नवयुग के समाज के आध्यात्मिक आधार गायत्री और यज्ञ का अविच्छिन्न स्थान है। ये सभी ‘मानव मात्र एक समान’ ‘नर और नारी एक समान’ सूत्र में विश्वास करने वाले हैं।

सभी का उनकी वैयक्तिक योग्यता, क्षमता की अभिवृद्धि के लिए न केवल पूरी छूट है, बल्कि यहाँ की समाज व्यवस्था इसके लिए उन्हें प्रोत्साहित करती और यथायोग्य सरंजाम जुटाती रहती है। ये व्यक्ति भी समाज हित के लिए स्वयं का जीवन तक उत्सर्ग करने के लिए तत्पर देखे जाते हैं। व्यक्ति और समाज के मधुर संबंधों के उत्कर्ष को यहाँ  सहज चरितार्थ होते देखा जा सकता है। आध्यात्मिक समाज, व्यवस्था के सभी पक्ष एवं सभी विवेकशील परम्पराएँ यहाँ अपने विकसित रूप में सक्रिय हैं।

यहाँ की अर्थ व्यवस्था का सूत्र है - योग्यता के अनुसार कार्य और आवश्यकता के अनुसार खर्च-सम्पदा पर तो किसी व्यक्ति का स्वामित्व है और न ही किसी को उत्तराधिकारी की चिन्ता। सभी को शान्तिकुंज की ओर से औसत भारतीय स्तर का निर्वाह खर्च मिलता है। पारस्परिक प्यार-स्नेह में कहीं कोई कमी नहीं। एकता-समता का यह अभूतपूर्व संगम यहाँ की अपनी विशेषता है।

 उद्धत अंहकार अथवा हीन भावना कहीं नजर नहीं आती। शान्तिकुंज की सामूहिक अर्थव्यवस्था का मूल स्त्रोत विश्व भर में फैले गायत्री परिवार के करोड़ों सदस्यों द्वारा एक  रुपए रोज के रूप में दी जाने वाली अनुदान राशि है। आचार्य जी का कहना था-  कि समाजसेवी को पूर्ण रूप से समाज पर ही निर्भर रहना चाहिए। क्योंकि परिग्रह का अर्थ है- स्वयं पर अविश्वास, समाज पर अविश्वास एवं ईश्वर पर अविश्वास। इस महत्त्वपूर्ण सूत्र को यहाँ प्रतिपादित होते देखा जा सकता है।       ए
सफल संचालिका 
परम वंदनीया माताजी

अक्टूबर, सन् 1959 की अखण्ड ज्योति पत्रिका के पृष्ठ 4 पर एक लेख छपा था ‘अखण्ड ज्योति के उत्तरदायित्वों में परिवर्तन’ लेखिका के स्थान पर लिखा था भगवती देवी शर्मा-धर्म पत्नी पं. श्रीराम शर्मा आचार्य। लेख का शीर्षक पढ़कर सब चौंके कि अकस्मात् यह परिवर्तन क्यों? सम्पादक के रूप में तो हम आचार्य जी को जानते आये हैं? उनने अपना नाम या दायित्व क्यों माता जी को सौंप दिया, क्या वे अब हमें पत्रों-पत्रिकाओं-स्थूल दर्शनों के माध्यम से नहीं मिलेंगे? तरह-तरह की जिज्ञासाएँ सभी के मन में थीं। 

माताजी ने बड़े सरल भाव से उस लेख में लिखा था, अखण्ड ज्योति के इस अंक पर सम्पादक के स्थान पर मेरा नाम पढ़कर पाठकों को आश्चर्य होगा। काफी दिन हो गये परिवार के परिजनों की भोजन व्यवस्था का कार्य मेरे जिम्मे है, वह कार्य मेरे स्वभाव का एक अंग बन गया है। परिवार के परिजनों, आगन्तुक अतिथियों की आये दिन बड़ी संख्या देखकर मुझे भोजन संबंधी अधिक कार्यभार की वृद्धि से परेशानी होना तो दूर उल्टे दूने आनन्द की अनुभूति होती है। बहुत दिनों से मेरी यही कार्यशैली रही है। अब उस कार्य से भिन्न अखण्ड ज्योति के सम्पादन के कार्य में भी मुझे संलग्र देखकर पाठकों को निश्चय ही आश्चर्य होगा। आगे पाठकों को हुए असमंजस का समाधान भी था। मैंने अपने इस छोटे से जीवन 1943 से 1959 में ऐसी अगणित घटनाएँ देखी हैं, जिनमें उनके आशीर्वाद को पाकर तुच्छ व्यक्ति भी महान् कार्य सम्पन्न कर सके हैं। उसी बलबूते पर मेरा संकोच शान्त हो जाता है और अखण्ड ज्योति की गुरुतम जिम्मेदारी को अपने कंधे पर लेने का साहस किसी प्रकार समेट पा रही हूँ। उन्हें अब फिर साधना क्षेत्र में लौटना है। अखण्ड ज्योति का यह सम्पादन-परिवर्तन भी इसी योजना का एक अंग है। पूूरी बात तो उनने अभी स्पष्ट नहीं की है, पर मालूम होता है कि किन्हीं विशेष स्थानों पर किन्हीं विशेष आत्माओं के सान्निध्य में मथुरा से बहुत दूर रहने की उनकी योजना है। वे राष्ट्र के लिये एक विशेष शक्ति का आविर्भाव करने के लिए कुछ विशेष साधनात्मक कार्यक्रम बना रहे हैं। 

अखण्ड ज्योति का यह सम्पादकीय परिवर्तन भी उसी का एक पूर्व भाग माना जा सकता है। वस्तुतः परम वंदनीया माताजी के कंधों पर जो जिम्मेदारी मात्र बत्तीस वर्ष की आयु में ही जिन विशिष्ट उद्देश्यों के लिए पूज्यवर ने डाली थी, वह गायत्री परिवार की जीवन यात्रा में एक नया मोड़ था। वे परख रहे थे कि उनकी जीवन संगिनी- शिष्या- समर्पित साधिका उनकी आगामी हिमालय प्रवास की अवधि में, जहाँ वे कठोर तप कर ऋषि सत्ताओं के सान्निध्य में प्रचण्ड ऊर्जा उत्पादन हेतु जा रहे थे- वेदों के अतिरिक्त पुराण-ब्राह्मण-उपनिषद्-आरण्यक सहित समग्र आर्ष ग्रन्थों के भाष्य का दायित्व भी पूरा करने को संकल्पित हो प्रस्थान कर रहे थे।

परिवार की अभिभाविका संरक्षिका का दायित्व भी सम्भाल सकेंगी या नहीं। कुल चौबीस माह की अवधि तक यह परीक्षाक्रम चला। पूज्यवर गुरुदेव वापस हिमालय प्रवास से लौटे। इस बीच दुर्गम हिमालय से जहाँ देवता- ऋषि आत्माएँ सतत विश्व कल्याण के निमित्त तप करती रहती हैं- हिमालय के हृदय यमुनोत्री से लेकर नन्दादेवी के तपःपूत ऊर्जा पुँज क्षेत्र से एक साधक की डायरी के कुछ पृष्ठ भी लिख- लिखकर भेजते रहे, जो अखण्ड ज्योति में छपे। अखण्ड दीप इसी बीच जलता रहा व वंदनीया माताजी की परीक्षा लेता रहा। पूज्य गुरुदेव ने आते ही पुनः संपादन क्रम अक्टूबर 1961 से सम्भाल लिया और साधकों के मार्गदर्शन के निमित्त युग निर्माण योजना एवं सत्संकल्परूपी घोषणा पत्र द्वारा मिशन को एक नया मोड़ दिया।

सितम्बर 1961 के अखण्ड ज्योति अंक के अंतिम दो पृष्ठों 38, 39 पर बड़ी विनम्रतापूर्वक उनने लिखा कि उनके दुर्बल कंधों ने गुरुदेव की अज्ञातवास की अवधि में जो जिम्मेदारियाँ सम्भाली, उनमें कई त्रुटियाँ रही होंगी, जिसके लिए वे क्षमाप्रार्थी हैं। उनने लिखा ‘‘सदा की भाँति अब पूज्य आचार्य जी ही अखण्ड ज्योति का कार्यभार आगामी माह से सम्भालेंगे। यद्यपि पिछले अंकों में भी उनके ही विचार और भावनाओं की प्रतिध्वनि ही पत्रिका के पृष्ठों पर गूँजती रही है, पर आगे तो वे स्वयं ही हम सबका मार्गदर्शन करेंगे।’’ ‘‘अखण्ड ज्योति अब आत्मविकास के व्यावहारिक मार्ग- दर्शन की पत्रिका रहेगी।’’ दस वर्षीय एक शिक्षण योजना पूज्य आचार्य जी ने बनाई है, उसी से साधनात्मक मार्गदर्शन अब चलेगा।

एक परीक्षा पूरी हुई। कितनी विधि व्यवस्था पूर्ण- सुनियोजित लीलापुरुषों का जीवनक्रम होता है यह अखण्ड ज्योति के पिछले पृष्ठों को पलट कर देखा जा सकता है। ठीक दस वर्ष बाद पूज्यवर ने अज्ञातवास पर मथुरा से स्थायी रूप से विदाई लेकर परम वंदनीया माताजी के कंधों पर पूरे मिशन की। जिम्मेदारी सौंपकर साधना उपक्रम हेतु हिमालय प्र्र्र्रस्थान किया। दोनों ने जिसे कर्मभूूमि बनाया था व अखण्ड ज्योति संस्थान (घीयामण्डी मथुरा) तथा गायत्री तपोभूमि (वृन्दावन रोड मथुरा) से क्रमशः साधना लेखन एवं सत्र संचालन- प्रचार- संगठन का कार्य बखूबी 30 वर्षों तक सम्पन्न किया था, उसे सदा के लिए छोड़कर पूज्यवर 20 जून को चले गए। 

परम वंदनीया माताजी को शान्तिकुञ्ज सप्त-सरोवर हरिद्वार में अखण्ड दीपक, चौबीस-चौबीस लक्ष के चौबीस महापुरश्चरण करने वाली छः कुमारी कन्याएँ व तीन वरिष्ठ कार्यकर्त्ता-गणों के साथ नीरव एकान्त में रहने का निर्देश दे गए। कैसा निष्ठुर सा लगता है यह कदम एक बैरागी सन्त का, जिसने जीवन भर औरों के हित स्वयं को तिल-तिल कर जलाया था, अगाध स्नेह लुटाकर एक विराट् परिवार का अभिभावक कहलाया था, किन्तु ऐसा लगता भर है। यह एक सुनियोजित कार्य स्थानान्तरण की प्रकिया भर थी।

परम वंदनीया माताजी के विषय में अपने विदाई संदेश में ‘‘अपनों से अपनी बात’’ के क्रम में मई 1971 के अंक में पूज्य गुरुदेव लिखते हैं अभिभावक का दिशा निर्धारण माताजी ठीक तरह करती रहेंगी। उन्हें हमारी तरह अधिक बातें करना नहीं आता, पर आत्मिक गुणों की दृष्टि से वे हमसे आगे ही हैं, पीछे नहीं। परिवार को प्यार और प्रकाश देने की जिम्मेदारी उन पर छोड़कर हम एक प्रकार से निश्चिन्त हैं। 

हमें रत्ती भर भी भय नहीं है कि आंदोलन या संगठन हमारे जाने के पीछे लड़खड़ा जाएगा। इस बाल परिवार की साज सम्भाल करने के लिए हम माताजी को छोड़ जाते हैं। वे अपनी तपश्चर्या इसी प्रयोजन में लगाती- खर्च करती, हमारी परम्परा को जीवित रखेंगी। कितना सुव्यवस्थित शक्ति हस्तान्तरण। जबकि स्वयं वे प्रत्यक्ष सशरीर आगामी गायत्री जयंती के पूर्व वहीं शान्तिकुञ्ज आकर रहने वाले थे, किन्तु उनने स्वयं को पीछे कर लिया व प्रत्यक्ष भूमिका आमूलचूल परम वंदनीया माताजी को सौंप दी।

इसके पश्चात् पूज्यवर की सुनियोजित पाँच पंचवर्षीय योजनाएँ आरम्भ हुई, जिनमें प्रारम्भिक चार में दोनों गुरुदेव व माताजी को तथा अन्तिम में मात्र परम वंदनीया माताजी को सक्रिय भूमिका निभानी थी। 1971 में जब परम वंदनीया माताजी ने पत्रिका संपादन, साधना से शक्ति उपार्जन, अनुदान वितरण की महती जिम्मेदारी अपने कंधों पर लीं, तब यह 1958 की तुलना में और भी अधिक कठिन कार्य था। नया स्थान, नन्हीं-नन्हीं कुमारी कन्याएँ, जिन्हें साधना पथ पर प्रशस्त करना था तथा मात्र तीन कार्यकर्त्ता साथ थे। 



शान्त-साधना के लिए सर्वाधिक उपयुक्त स्थान, किन्तु मथुरा में आते-जाते रहने वाले आगन्तुक दर्शनार्थी यहाँ नहीं थे, पूज्यवर भी साथ नहीं थे। अतः यह और भी कड़ी परीक्षा की घड़ी थी, अपनों से अपनी बात के क्रम को जारी रखते हुए जुलाई 1971 की अखण्ड ज्योति में ‘‘पत्रिकाओं का सम्पादन और मैं ’’ शीर्षक से वंदनीया माताजी लिखती हैं, मेरे लिए गुरु अवलम्बन और भगवान आचार्य जी ही हैं। उनकी आज्ञानुवर्तिनी और इच्छा अनुगामिनी बनने के अतिरिक्त और कभी कुछ सोचा नहीं। सो मथुरा छोड़ना, हरिद्वार रहने, चौबीस लक्ष के चौबीस पुरश्चरण करने के आदेश शिरोधार्य करने के अतिरिक्त और कुछ सोच ही नहीं सकती थी- सम्पादक की जगह पर कानूनी दृष्टि से किसका नाम छपता है, इसका कुछ मूल्य-महत्त्व नहीं वस्तुतः स्थिति यही रहेगी कि भूतकाल की तरह भविष्य में भी गुरुदेव के विचार ही परिजनों को निरंतर उपलब्ध होते रहेंगे। अखण्ड ज्योति शत-प्रतिशत उन्हीं की अभिव्यक्तियों से आगे भी उसी तरह परिपूर्ण रहेगी, जैसी अब तक रही है। कितनी सरलता व विनम्रता से दिया गया आश्वासन है पाठकोंं को? वह पूरी तरह निभा भी। 

पूज्यवर के प्राण चेतना का प्रवाह अखण्ड ज्योति पत्रिका के रूप में परिजनों तक पहुँचता रहा व क्रमशः पाठकों - उसके निर्धारणों को जीवन में उतारने वालों की संख्या बढ़ती चली गई। अपना पूर्व से चला आ रहा संकल्प उनने पूरी तरह निभाया- लागत मूल्य पर पत्रिका सभी को मिले तथा उसमें किसी प्रकार का विज्ञापन न प्रकाशित हो, यह आज भी निभ रहा है।

पूर्व में निर्दिष्ट पंचवर्षीय योजनाओं को जरा हम परिजनों के समक्ष खोल दें कि किस सुनियोजित ढंग से 1971 के बाद से 2001 तक के समय का पूज्यवर पूर्व से विभाजन कर गये थे। इससे महापुरुषों की लीला को समझने का भी अवसर सभी को मिलेगा। 1972 में जनवरी माह के उत्तरार्ध में कुछ समय के लिए माताजी की अन्तर्वेदना को जो कार्य भाराधिक्य एवं अचानक आए हृदय के दौरे से उठी थी, सुनते हुए पूज्यवर दुर्गम हिमालय में जहाँ थे, वहीं से सीधे शान्तिकुञ्ज आये। माताजी के लिए वह एक अलौकिक रोमांचकारी क्षण था। सारा कष्ट-सन्ताप उनको देखते ही दूर हो गया। ठीक भी है, शक्तिस्वरूपा को हो भी क्या सकता था? इन पंक्तियों का लेखक जनवरी 1972 के उन क्षणों का साक्षी है, जब पूज्यवर ने अपनी सारी आगामी योजनाएँ हृदयाघात के कष्ट से उबर रहीं वंदनीया माताजी को समझायीं तथा जैसे आये थे, वैसे ही वे चले गये, पुनः गायत्री जयन्ती तक कभी भी आने का आश्वासन देकर। अप्रैल 1972 की अखण्ड ज्योति ‘‘अपनों से अपनी बात में’’ गुरुदेव क्यों आये, क्यों चले गये? शीर्षक से परम वंदनीया माताजी ने विस्तार से इन सभी घटनाक्रमों का, भावी योजनाओं- प्राण प्रत्यावर्तन से लेकर अन्य सत्रों की भूमिका पर विवेचन प्रस्तुत किया है, जो कि सभी के लिए पठनीय है।  1971 के बाद की प्रथम पंचवर्षीय योजना में पूज्यवर के अज्ञातवास के बाद- प्राण प्रत्यावर्तन के, जीवन साधना के, वानप्रस्थों आदि महत्त्वपूर्ण शिक्षण सत्र ऋषि परम्परा के बीजारोपण प्रक्रिया के अन्तर्गत चलने थे। 1975 तक यही क्रम चला, इस बीच पूज्यवर अपने प्रथम विदेश प्रवास पर तंजानिया व केन्या की यात्रा पर पानी के जहाज से गये तथा डेढ़ माह बाद फरवरी 1973 में लौट आये। 

उनके प्रवास के दौरान प्रवासी भारतीयों को भी लगा कि कोई हमारा अपना भी है, जो मीलों दूर से हमारी संस्कार परम्परा को पुनर्जीवित करने आया है। देव संस्कृति के विस्तार का यह प्रारम्भिक चरण था, जिसे बाद में वन्दनीया माताजी ने गति दी। ‘समस्त विश्व को भारत के अजस्र अनुदान’ नाम का ग्रन्थ इसी के बाद लिखा गया, जिसे संस्कृति-इतिहास का मील का पत्थर माना गया।

1976 तक वंदनीया माताजी की तपःपूत बालिकाएँ अनुष्ठान सम्पन्न कर नारी जागरण सत्रों का संचालन कर रही थीं। पूज्यवर का प्रत्यक्ष शिक्षण ले, एक नयी लहर नारी जागरण की पूरे भारत में फैली व पाँच-पाँच देवकन्याओं के जत्थे प्रव्रज्या पर निकल पड़े। तीन-तीन माह के नारी जागरण सत्र शान्तिकुञ्ज में चलने लगे। इसी बीच ब्रह्मवर्चस शोध संस्थान की भी स्थापना हो गयी। गंगा तट पर कणाद ऋषि की तपोभूमि में विनिर्मित इस शोध संस्थान में देश-विदेश से ढेरों शोध ग्रन्थ एवं उपकरण जुटाए गए तथा वैज्ञानिक अध्यात्मवाद का ढाँचा खड़ा किया जाने लगा। युवा, सुशिक्षित, चिकित्सक व वैज्ञानिक आजीवन काम करने आ गए। 

तृतीय पंचवर्षीय योजना 1980 के पूर्वार्ध में आरम्भ हुई, जब पूज्यवर ने प्रज्ञापीठों, शक्तिपीठों, स्वाध्याय मण्डलों के निर्माण व संगठन को सुव्यवस्थित बनाने का निर्देश किया। देखते-देखते भव्य निर्माण होते चले गए व दो वर्ष तक पूज्यवर स्वयं प्रवास पर गए एवं अनेकों  शक्तिपीठों में प्राण प्रतिष्ठा अपने हाथों सम्पन्न की।

1984 का आरम्भ ही चौथी पंचवर्षीय योजना में उनके द्वारा सूक्ष्मीकरण साधना से हुआ। तत्पश्चात् वसंत 1986 से भारत भर में युगसंधि महापुरश्चरण साधना का तीव्र गति से सम्पादन, राष्ट्रीय एकता सम्मेलनों व 108 कुण्डीय महायज्ञों का भारत भर में सम्पन्न होने के साथ दीप महायज्ञों का प्रचलन घर-घर होना उत्तरार्ध की चौथी व अति महत्त्वपूर्ण योजना का अंग था, अंतिम 6 माह में पूज्यवर ने महाकाल की प्रेरणा से क्रान्तिधर्मी साहित्य लाये जाने की घोषणा की। उनने 2 जून 1990 (गायत्री जयंती) को महाप्रयाण के साथ ही सारी शक्ति परम वंदनीया माताजी को सौंप कर सूक्ष्म में स्वयं को विलीन कर मिशन को प्रचण्ड शक्ति सम्पन्न बना दिया। 

पूज्यवर के श्रद्धांजलि स्वरूप आयोजित 4 अगस्त 1990 के आगाखाँ आडिटोरियम नयी दिल्ली के कार्यक्रम तथा विराट् श्रद्धांजलि समारोह (1 से 4 अक्टूबर 1990) से पाँचवी पंचवर्षीय योजना आरम्भ हुई, जिसका संचालन परम वंदनीया माताजी को प्रत्यक्षतः 19 सितम्बर 1994 तक करना था। शक्ति साधना समारोहों, संस्कार महोत्सवों, रजवन्दन समारोहों, विराट् अश्वमेध महायज्ञों द्वारा मिशन की गति सौ गुनी बढ़कर मिशन के पक्षधरों की संख्या साढ़े पाँच करोड़ से अधिक जा पहुँची। 18 अश्वमेधों तक की जिम्मेदारी प्रत्यक्ष रूप से पूरी कर, परम वंदनीया माताजी अपने बच्चों को सूक्ष्म रूप से सतत संरक्षण देते रहने का आश्वासन देकर  19 सितम्बर 1994 को अपनी आराध्य सत्ता के साथ जा मिलीं।    ए

माँ शारदामणि को पग-पग पर रामकृष्ण परमहंस जी के शरीर छोड़ने के बाद भी संरक्षण मिलता रहा। माँ शारदामणि आगे सब अनुयायियों को भरपूर प्रेम-आत्मीयता के साथ-साथ दिव्य ज्ञान के अनुदानों से भरती रहीं। ठीक इसी प्रकार वन्दनीया माताजी हमेशा अपने सहज स्वरूप में एक समर्पित गृहिणी के रूप में ही रहती थीं। परन्तु जब-जब पूज्य गुरुदेव हिमालय यात्रा को जाते, या दौरों पर निकलते, तो पूज्यवर के सारे कार्य माँ सहज ही सँभाल लेती थीं। पूज्यवर का प्रखर प्रज्ञा का स्वरूप भी उनके भीतर से जैसे जाग उठता, और कठिन से कठिन जिम्मेदारियाँ अकेले ही सहज ही उठाती चली गयीं। पूज्यवर के महाप्रयाण के बाद भी श्रद्धांजलि समारोह, शपथ समारोह एवं बड़े-बड़े अश्वमेध यज्ञों का संचालन, विशाल संगठन की जिम्मेदारी, एवं अन्य सब कार्य यथावत् होते ही रहे। पूज्यवर की कमी का वे अपने बच्चों को, विशाल गायत्री परिवार को कभी अहसास भी न होने दीं। 
सतत सूक्ष्म संरक्षण देती 
हमारी गुरुसत्ता

गायत्री परिवार रूपी विराट् संगठन को-उसके क्रियाकलापों को देख कइयों को लगता है कि अन्य संगठनों की तरह ही यह भी विनिर्मित हुआ है व समय के प्रवाह के कारण इसकी लोकप्रियता बढ़ी है। अब चूँकि मार्गदर्शक सत्ता प्रत्यक्ष रूप में नहीं है, क्या मालूम इसका भी वही हश्र हो जो औरों का होता है। कतिपय घटनाक्रमों का, जो समुद्र में समाई एक बूँद की तरह होते हैं, हवाला देकर मात्र बहिरंग तक ही जानकारी के आधार पर वे कहते भी देखे जाते हैं कि अब कौन है, जो इस विराट् परिवार को संरक्षण देगा। वे भूल जाते हैं कि इस तंत्र का नियामक, कर्त्ता-धर्त्ता सूक्ष्म-परोक्ष में विद्यमान है एवं वह हर उस भक्त के-समर्पित परिजन के योगक्षेम के वहन के लिए सतत तैयार रहता है। संभवतः यही कारण है कि उच्चस्तरीय आध्यात्मिक चिंतन-दूरदर्शी रीति-नीति एवं एक समग्र समाज, राष्ट्र व युग के नवनिर्माण के संकल्प को लेकर खड़ा हुआ यह विराट् संगठन विगत छह सात दशक से विश्वविश्रुत एवं प्रेरणा स्रोत है।

कुछ अनुभूतियाँ- घटनाओं-पन्नों के हवाले से इस स्तम्भ में परिजनों को बताने का प्रयास करेंगे कि किस प्रकार सूक्ष्म में समाई प्रज्ञापुरुष की, ऋषियुग्म की सत्ता सतत न केवल इस विराट् वटवृक्ष को पोषण देती रही है, अपितु उसके विस्तार का हेतु भी है, कण-कण में समाई है एवं सदैव उन्हें संरक्षण देती रहेगी। परमपूज्य गुरुदेव ने अपने स्थूलशरीर की उपस्थिति में ही यह लिख दिया था, हम दोनों का अस्तित्त्व सूक्ष्म रूप में शांतिकुंज गायत्री तीर्थ, गायत्री तपोभूमि के कण-कण में प्रज्ञापरिजनों के हृदय स्थानों में सन् 2000 तक बना रहेगा एवं उसके पश्चात् यह प्रायः छह अरब विश्ववासियों के कल्याण के निमित्त एक शताब्दी तक सूक्ष्म-कारण दोनों ही रूपों में न केवल युगतीर्थ में अपितु सारे विश्व में फैल जाएगा। इस पर हमें विश्वास करना चाहिए, क्योंकि हमारी आराध्यसत्ता इक्कीसवीं सदी में उज्ज्वल भविष्य का आश्वासन हमें दे गई है।

बाराँ राजस्थान के एक परिजन की एक अनुभूति गुरुसत्ता के सूक्ष्मीकरण के परिप्रेक्ष्य में यहाँ उल्लेखनीय है। वे प्रथम बार जुलाई 1984 की गुरुपूर्णिमा पर शांतिकुंज नौ दिवसीय सत्र के लिए पहुँचे। गुरुदेव के सामीप्य-दर्शन से वे वंचित रहे, क्योंकि उन दिनों गुरुदेव की सूक्ष्मीकरण साधना चल रही थी। सत्र में शिक्षण के दौरान उन्हें प्रेरणा मिली अपने ग्राम पाठेड़ा में वसन्तपर्व के अवसर पर गायत्री यज्ञ कराने की। नए-नए जुड़े थे। चिंता हो रही थी कि कैसे सब कुछ होगा किन्तु ऐसी परिस्थितियों में दिसम्बर 1984 में सूक्ष्मीकरण से स्वप्न में गुरुसत्ता ने अनुभूति कराई कि तू इस कार्य की चिंता छोड़ दे और पूर्ण लगन के साथ प्रयत्न करता चल। तेरे यज्ञ में मैं स्वयं उपस्थित रहूँगा। दो माह पश्चात् जब वे तैयारी में लगे थे उन्हें ऐसा लगा कि आज यज्ञ का दिन है, गुरुसत्ता निश्चित ही उपस्थित होगी। इस बीच गाँव के दस-बारह व्यक्ति आए व बोले कि गाँव के बाहर एक पेड़ की छाया में तुम्हारे गुरु जी आकर बैठे हैं, चलो उन्हें लेकर ससम्मान यज्ञ में आएँ। परिजन हमें लिखे पत्र में लिखते हैं कि ‘‘मैंने उन्हें समझाया कि गुरुदेव शांतिकुंज से बाहर ही नहीं निकलते व आजकल तो वहाँ भी किसी को दर्शन नहीं देते। अतः उनके आने का प्रश्न ही नहीं उठता। अगर गुरुदेव ही हैं तो आपने कैसे पहचाना, जबकि मैंने स्वयं आज तक उन्हें देखा नहीं है। तब लोगों ने मेरे घर में लगे उनके फोटो को बताते हुए कहा कि ये जिनका फोटो है, वही आए हैं। भागे-भागे सभी वहाँ पुहँचे।

 गुरुदेव सशरीर तो नहीं थे, मात्र झलक देकर जा चुके थे, किन्तु गाँव में चारों ओर से आने वालों का ताँता लग गया था। सब यज्ञ करने पधारे थे। वातावरण में उल्लास व दिव्यता सभी को अनुभव हो रही थी। प्रायः हजार ग्रामीणों की उपस्थिति में एक विराट् यज्ञ उस दिन वसन्त की वेला में हो जाना व 19,000 रुपयों की व्यवस्था भी स्वतः बन जाना, यह परिजन को  गुरुसत्ता की कृपा का प्रसाद ही मानते हैं। कुछ ग्रामीणों को तो दर्शन पूज्यवर ने दे दिए थे। परिजनों ने प्रत्यक्ष दर्शन सूक्ष्मीकरण के समापन पर शांतिकुंज आकर स्वयं किए, गद्गद हृदय-अश्रुभरे नेत्रों से अपने आराध्य को जी भरकर देखा व एक समर्पित कार्यकर्त्ता के रूप में तब से ढल गए।’’

यह किसी को भी एक छोटी-सी घटना लग सकती है, किन्तु इस विलक्षण विराट् संगठन का प्राण है वह अनुभूति, जो एक सामान्य अपरिचित परिजन को जिसने अपने गुरु को देखा तक न था, एक इकाई के रूप में विनिर्मित कर गई। ऐसी एक नहीं सैकड़ों अनुभूतियाँ हैं, जिन्हें लिखने के लिए एक विश्वकोश भी कम पड़ जाएगा।

बाधाएँ कइयों के जीवन में आती हैं। गुरुकार्य करने में भी कम प्रतिकूलताओं का सामना नहीं करना पड़ता। फिर भी गुरुसत्ता अपना दिव्य संरक्षण किस प्रकार प्रदान करती है, उसकी एक बानगी पानीपत के एक दम्पत्ति की इस आपबीती से मिलती है। उन दिनों वे अमृतसर में थे। एक सत्र में शांतिकुंज आए। झोला पुस्तकालय चलाने का संकल्प दोनों ने ले लिया। उग्रवाद उस समय पंजाब में चरम पर था। शहर में कई-कई दिन कर्फ्यू लगा रहता था। मात्र एक घंटे चौबीस घंटों में खुलता था। ऐसे में झोला पुस्तकालय कैसे चले? सोचा गया कि एक घंटे की जो गैप मिलती है, इसमें वे घर-घर साहित्य पढ़ने को दे आएँगे एवं  दूसरे  राशन-सब्जी आदि ले आया करेंगे। रोज नियम निभता रहा। एक बार सतत् तीन दिन-तीन रात कर्फ्यू चला, पर दो घंटे की छूट मिली। कमला जी ने झोला टाँगा, निकल गई। 

जब वे समीप के मोहल्ले को पार कर थोड़ी दूर पहुँची तो पता चला कि पुनः गोली चल जाने से कर्फ्यू लग गया है। वे वहीं घिर गईं। सी.आर.पी.एफ. के जवानों ने उन्हें रोककर झोला खोलकर दिखाने को कहा। बड़े सम्मान से कमला जी ने कमांडिंग ऑफीसर के समक्ष रखी टेबल को अपने पल्लू से साफ कर उस पर पुस्तकें रखना आरंभ कीं। अखण्ड ज्योति व अन्य पुस्तकें रखी थीं कि एक और कांस्टेबल वहाँ आया, बोला-‘‘यह माता जी मुहल्ले-मुहल्ले घूमकर साहित्य पढ़ने को देती हैं। मुझे गायत्री चालीसा व अन्य पुस्तकें भी दी हैं।’’ 

कमांडिंग ऑफीसर ने अखण्ड ज्योति पत्रिका देखते ही कहा कि यह आप कहाँ से मँगाती हैं, यह तो मेरे घर भी आती है। इतना कहकर उसने पत्रिका रख ली एवं इसी कांस्टेबल से उनको मिलिट्री की जीप में छोड़ आने को कहा। जब वे सुरक्षित तनावग्रस्त वापस पहुँची व कहा कि गुरु जी के साहित्य के कारण मैं सुरक्षित आ गई। ठीक चार दिन बाद माता जी का लिखा पत्र मिला-‘‘बच्चों! तुम उतना ही काम करो जितना आसानी से कर सको। अपनी जान को जोखिम में डालकर हमारा ध्यान अपनी तरफ मत खींचो। हमें और भी बड़े-बड़े काम करने हैं। तुम ज्ञानयज्ञ में भाग लो, पर अब खतरा मोल न लेना’’ बिना किसी सूचना के गुरुसत्ता की ओर से चेतावनी भी आ गई एवं स्पष्ट बता गई कि इस दिन सुरक्षा किस सत्ता ने की थी। यह अवधि वही थी, जब परम पूज्य गुरुदेव सूक्ष्मीकरण में गए ही थे।

ग्राम नरौका, जिला रायबरेली के अपने एक परिजन की कहानी भी कुछ ऐसी ही है। उन्हें समय-समय पर पूज्यवर की अनुभूतियाँ होती रही हैं, जबकि स्वयं वे अप्रैल 1990 में प्रथम बार शांतिकुंज आकर संस्था से जुड़े थे। परम पूज्य गुरुदेव के प्रत्यक्ष दर्शन तो कर नहीं सके थे,पर कई विलक्षण घटनाक्रमों का वर्णन उनकी अनुभूतियों में है। एक विशेष उल्लेखनीय है- 12 जून 1992 के दिन वे मोटरसाईकिल से अपने कार्य से वापस घर लौट रहे थे, मार्ग में उनके एक मित्र मिले और रोककर कुछ बातें करने लगे। दोनों बात करके अलग हुए ही थे व उन्होंने मोटरसाईकिल स्टार्ट ही की थी कि ऊपर से बिजली के तीन वायर उनके ऊपर टूटकर गिर गए, मोटसाईकिल समेत तारों में लिपटकर वे जमीन पर आ गिरे। 

उनके मुख से एक ही शब्द निकला-‘‘अरे गुरु जी’’ थोड़ी देर में होश आ गया। उनके साथी ने बताया कि ‘‘आप बिलकुल सुरक्षित हैं। तार गिरने के मात्र कुछ सेकेण्ड पूर्व बिजली चली गई थी। मात्र गिरने व शॉक के कारण आप थोड़ी देर बेहोश हो गए, लेकिन यदि बिजली के तारों में प्रवाह दौड़ रहा होता तो आप नहीं बचते।’’ त्रिपाठी जी लिखते हैं कि मेरा रोम-रोम कृतज्ञता से भरा पड़ा है, गुरुसत्ता के लिए जो सूक्ष्म में निरंतर सक्रिय रह कर कई बार मेरी प्राण रक्षा कर चुकी है।

एक अन्य पत्र जो इतिहास बन गया है, उद्धृत कर इस माह का यह कथा प्रसंग समाप्त करेंगे। यह पत्र परम पूज्य गुरुदेव द्वारा  मु. पो. खूड़ जिला सीकर के परिजन  को 29-09-62 को लिखा गया था। उन्हें मारकेश की चिंता थी जो उनके ज्योतिषी की घोषणा के अनुसार उनकी कुंडली में था। उन्हें लगा कि वे अब बचेंगे नहीं, उन्होंने पूज्यवर को जो पत्र लिखा, उसी का प्रत्युत्तर एक छोटे से पोस्टकार्ड रूप में आया, जो आज भी हमारे पास सुरक्षित है।



उनके संबंधीगण आज भी खूड़ में हैं, वे बताते हैं कि ज्यों ही यह अवधि पूरी हुई, गुरु देव ने उन्हें मथुरा में स्मरण किया, मूक प्रणाम किया व उनका पत्र लेकर आने वालों के समक्ष यह घोषणा भी की कि अब वे रहे नहीं। उन्हें हमारा प्रणाम। यह घटना विस्तार से कभी बाद में कहेंगे। 

यह पत्र यह बताता है कि सतत एक दैवी संरक्षण, एक सुनिश्चित आश्वासन प्रज्ञावतार रूपी सत्ता के साथ चलने वालों पर रहता है। आवश्यकता मात्र यह विश्वास करने, दृढ़ बनाए रखने की है। हम कभी-कभी विचलित हो जाते हैं, व्यथित हो जाते हैं कि हमारा क्या होगा, जब गुरुदेव थे, माताजी थीं तो हमारा कष्ट वे सुनकर ठीक कर देते थे। अब कौन करेगा? वस्तुतः इस लेखमाला के माध्यम से हम अपने परिजनों को आश्वासन देना चाहते हैं कि मानवी पुरूषार्थ तो पूरा हो, किन्तु दृढ़ मनोबल के साथ गुरु सत्ता पर विश्वास प्रबल हो, तो कोई भी कष्ट यदि पूर्णतः समाप्त नहीं, कम तो किया ही जा सकता है। अभी भी इस जन्मशताब्दी की वेला में उनका सतत आश्वासन है कि यह ज्योति कभी बुझेगी नहीं। 

इन दिनों जब समूची मानव जाति का भाग्य नए सिरे से लिखा जा रहा है। हर गायत्री परिजन का योगक्षेम वहन करने वाली ऋषियुग्म की अवतारी सत्ता उनका कष्ट सुनने व यथायोग्य समाधान करने हेतु उद्यत है। जरा पुकार लगाकर तो देखें।
          ए
‘‘जैसे एक उड़ती हुई चिड़िया अपने घोंसले में अण्डों का, छोटे-छोटे बच्चों का ध्यान रखती है, ऐसे हम भी जहाँ कहीं भी रहेंगे, तुम्हारा ध्यान रखेंगे।’’ ये पंक्तियाँ उनके एक पत्र से ली गयी हैं। वे हर क्षण 600 करोड़ लोगों के कर्मानुसार योग-क्षेम का वहन करते थे।’’

नवयुग का आगमन- अवतरण निकट है। उसे स्रष्टा किसके माध्यम से पूरा करने जा रहे हैं, यह जानना हो तो समझना चाहिए कि युग-अवतरण का श्रेय उन्हीं को उपहारस्वरूप भगवान् दे रहे हैं, जो उनके काम में लगे हैं। ऐसे लोगों को ही बड़भागी और सच्चा भगवद्-भक्त मानना चाहिए। 
परम पूज्य गुरुदेव ने एक दिव्य स्वप्न देखा कि भारत को महामानव, बड़े मानव, उदार संस्कृति प्रधान मानव बनाने वाले एक आलोक केन्द्र की आवश्यकता है, जो नालन्दा-तक्षशिला परम्परा का पुनर्जीवन कर सके। देवसंस्कृति विश्वविद्यालय (सन् 2002) उन्हीं के स्वप्नों को पूरा करने वाला एक केन्द्र है। 
गुरुदेव के सपनों का विश्वविद्यालय

इस देश और धरती में जब भी नया जीवन अंकुरित हुआ, विश्वविद्यालयों में हुआ। जब भी नया युग आया, तो उसकी शुरुआत विश्वविद्यालयों से हुई। जब नए मनुष्य गढ़े गए, उन्हें नई दिशा मिली तो विश्वविद्यालयों में। महामानवों-देवपुरुषों की पौध तैयार करने वाले नालंदा  एवं  तक्षशिला के विश्वविद्यालय ऐसे ही थे। यहाँ  के ऊर्जावान आचार्य और प्राणवान् विद्यार्थी मिलकर प्राण ऊर्जा का ऐसा प्रवाह पैदा करते थे कि पूरे देश में सृजन का प्रवाह उमड़ पड़ता था। सारी धरती पर जीवन मूल्यों के वरदान बरस जाते थे। 

ऐसे ही विश्वविद्यालय की स्थापना  का स्वप्र युगऋषि ने भी देखा था। देव संस्कृति विश्वविद्यालय आचार्य श्री के झ्स स्वप्न को साकार करने की दिशा में एक अभिनव प्रयोग है। 
विश्वविद्यालय-एक विहंगम दृष्टि ः गंगा के पावन तट एवं देवात्मा हिमालय की पवित्र गोद में हरिपुर कला गाँव के पास हरिद्वार की सीमा पर जिला देहरादून में स्थित है। लगभग 92 एकड़ भूमि में फैला इसका परिसर दिल्ली-देहरादून-ऋषिकेश राष्ट्रीय राजमार्ग पर हरिद्वार रेलवे स्टेशन से 7 कि. मी. की दूरी पर स्थित है। यह विश्वविद्यालय उत्तराखण्ड सरकार के अध्यादेश 04, 2002 (संख्या 122/विधायी एवं संसदीय कार्य/2002), देहरादून, 11 अप्रैल 2002 के तहत स्थापित किया गया है। यह विश्वविद्यालय यूनिवर्सिटी ग्रांट कमीशन से पूर्णतया संबद्ध है।  पूर्णतया आवासीय इस विश्वविद्यालय में लगभग 1000 विद्यार्थियों के रहने की व्यवस्था है। 23 जुलाई 2002 को प्रथम ज्ञान दीक्षा के साथ ही विश्वविद्यालय के प्रथम एकेडमिक सत्र का श्रीगणेश हुआ।
मूलभूत उद्देश्य ः  देव संस्कृति का शिक्षण एवं प्रसार करना, इसके ज्ञान की धाराएं- धर्म, दर्शन, शिक्षा आदि पर आधारित पाठ्यक्रमों का शिक्षण एवं इनके समसामायिक बिंदुओं पर शोध करना। देव संस्कृति पर आधारित विज्ञान धाराओं- ज्योतिष, आयुर्वेद, मंत्र विज्ञान, योग विज्ञान, मनोविज्ञान आदि पर शिक्षण एवं इनके समसामायिक बिंदुओं पर आधुनिक वैज्ञानिक परिप्रेक्ष्य में शोध एवं नवीन सामाजिक संरचना के लिए आवश्यक रोजगार परक पाठ्यक्रमों का शिक्षण, आपदा प्रबंधन, ग्राम प्रबंधन, कम्प्यूटर विज्ञान, पत्रकारिता आदि का अध्यापन एवं शोध।
कतिपय मौलिक विशेषताएँः आध्यात्मिक वातावरण, ज्ञान दीक्षा, गीता एवं ध्यान की कक्षाएँ, जीवन प्रबंधन की कक्षाएँ, अनुशासित जीवन शैली, इटर्नशिप ट्रेनिंग आदि के द्वारा छात्रों का संपूर्ण व्यक्तित्व विकास। शिक्षा एवं विद्या का अद्वितीय संगम इसे अन्य विश्वविद्यालय से अलग बनाता है।
पाठ्यक्रम एक नज़र में ः यहाँ स्नातक,स्नातकोत्तर ,डिप्लोमा, प्रमाणपत्र आदि  के विभिन्न पाठ्यक्रम संचालित होते है जिनमें एम.ए/एम.एस.सी मनोविज्ञान, एम. ए. व्यावहारिक योग एवं मानव उत्कर्ष, एम.एस.सी  योग विज्ञान एवं समग्र स्वास्थ्य प्रबंधन, एम.ए -पर्यटन प्रबंधन,भारतीय संस्कृति, पत्रकारिता एवं जनसंचार, एप्लाइड एजुकेशन, एम.एस.सी. कम्प्यूटर साइंस, पी.जी. डिप्लोमा - पत्रकारिता एवं जनसंचार, मानव चेतना एवं वैकल्पिक चिकित्सा, योग थैरेपी एवं स्प्रिचुअल काउंसिलिंग, स्नातक- मनोविज्ञान, भारतीय संस्कृति, पर्यटन प्रबंधन,अंग्रेजी साहित्य, शिक्षा शास्त्र, योग विज्ञान एवं मानव चेतना, संस्कृत, गणित, कम्प्यूटर साइंस। प्रमाणपत्र पाठ्यक्रम- समग्र स्वास्थ्य प्रबंधन, योग एवं वैकल्पिक चिकित्सा, ग्राम प्रबंधन एवं उद्यमिता विकास, धर्मविज्ञान, डिप्लोमा इन थ्री डी एनीमेशन एंड विजुअल इफेक्ट्स, एडवांस डिप्लोमा इन एनीमेशन एंड विजुअल इफेक्ट्स। 
इसके अतिरिक्त विश्वविद्यालय दूरस्थ शिक्षा केंद्र के माध्यम से विभिन्न कोर्स संचालित कर रहा है। इसमें इग्नू के माध्यम से भी कोर्स चलाए जा रहे हैं।
सात समंदर पार ः देव संस्कृति  को अभी केवल 10 वर्ष हो रहे हैं। इस छोटे कार्य काल में विश्वविद्यालय, भारतीय संस्कृति एवं युगऋषि के संदेश को विश्वविद्यालय के कुलाधिपति श्रद्धेय डॉ. प्रणव पण्ड्या जी के मार्गदर्शन में बहुत तीव्रता से विदेशी विश्वविद्यालयों और संस्थाओं में पहुंचाने का कार्य कर रहा है। इसी क्रम में विश्वविद्यालय ने विदेशों के निम्र विश्वविद्यालयों से शैक्षणिक अनुबंध (एमओयू) कर चुका है-इंटरनेशनल इंस्टीट्यूट आफ वैदिक साइंस वर्लिन-जर्मनी, मैमोनाइडज यूनिवर्सिटी बूनोसएरीज -अर्जेंटिना, युज्हनी इंस्टीट्यूट आफ मैनेजमेंट क्रास्नोडर- रुस,इंस्टीट्यूट आफ कैंसर एंड जेनेटिक्स क्रास्नोडर- रुस, जिआंज्सी यूनिवर्सिटी आफ ट्रेडिशनल चाइनीज मेडिसिन नानचंग, चीन इन संस्थानों के साथ विश्वविद्यालय के शैक्षिक आदान-प्रदान के हुए कतिपय प्रयास वर्ष 2009 में 4 से 10 जनवरी, 2009 के मध्य मैमोनाइडज यूनिवर्सिटी, अर्जेंटिना के सात प्रतिभागियों ने देव संस्कृति विश्वविद्यालय में वैदिक विज्ञान, वैज्ञानिक अध्यात्म  और वैकल्पिक चिकित्सा पर प्रशिक्षण कार्यक्रम में भाग लिया। 17 से 21 फरवरी 2009 के बीच रूस, मास्को के टेट्राडा इंस्टीट्यूट आफ यूनिवर्सल नॉलेज के चार प्रतिनिधि वैदिक विज्ञान और वैकल्पिक चिकित्सा के अनुबंध के लिए हरिद्वार आए। 24 फरवरी से 4 मार्च, 2009 रूस, मास्को की संस्था आर्लेट के 46 सदस्यों ने रिडिफाइनिंग स्प्रिचुअलिटी कार्यक्रम में भाग लिया। इसमें उन्होंने गायत्री जप के साथ योग का अभ्यास किया। वैदिक विज्ञान, चिकित्सा, भारतीय संस्कृति के साथ गायत्री परिवार की गतिविधियों से उन्हें परिचित कराया गया।  वर्लिन जर्मनी से 10 सदस्यों का दल 1 मार्च, 2009 को एक दिवसीय वैकल्पिक चिकित्सा पर प्रशिक्षण के लिए आया। कुलाधिपति की जर्मन यात्रा ः 23 से 27 मई 2009 के बीच इंटरनेशनल इंस्टीट्यूट आफ वैदिक साइंस (आइआइवीएस) बर्लिन के साथ अध्ययन एवं शोध को लेकर महत्त्वपूर्ण अनुबंधों पर हस्ताक्षर हुए। इसके साथ ही ऑनलाइन शिक्षा के तहत वास्तुशास्त्र, एस्ट्रोलॉजी, चेतना विज्ञान, योग विज्ञान आदि पर पाठ्यक्रमों एवं शोध पर सहमति हुई। अक्टूबर, 2009 में सेंट पीट्सबर्ग, रूस से 18 सदस्यों का दल स्वास्थ्य शिविर में आया। दल में पार्लियामेंट के सदस्य, चिकित्सा विज्ञान के प्रोफेसर, आर्किटेक्ट, ज्योतिषविद् और मनोवैज्ञानिक थे। इनमें से 10 व्यक्तियों ने गायत्री महामंत्र की दीक्षा ली और देव संस्कृति विश्वविद्यालय की शाखा की स्थापना के लिए 25,800 वर्ग किमी भूमि देने का प्रस्ताव किया। वैज्ञानिक अध्यात्म और समग्र स्वास्थ्य प्रबंधन पर देसंविवि और इंटरनेशनल यूनिवर्सिटी इन फंडामेंटल एजुकेशन सेंट पीट्सबर्ग रूस ने संयुक्त रूप से भाग लिया।

आगामी मार्च 2012 में वेद और विचार क्रांति को लेकर एक अन्तर्राष्ट्रीय सेमिनार का आयोजन विश्वविद्यालय में किया जाना है।
विशिष्ट उपलब्धियाँ ः अब तक  के 10 वर्ष केछोटे से कालखंड में विश्वविद्यालय उच्चस्तरीय शिक्षा के क्षेत्र में एक आशा की किरण के रुप में सामने आया है। चारों ओर जब शिक्षा के नाम पर लूट मची हो,  ऐसे में लागत मूल्य से भी कम में उत्कृष्ट शिक्षा की व्यवस्था स्वयं में एक मिसाल है। विश्वविद्यालय ने न केवल शिक्षा के क्षेत्र में विशिष्ट उपलब्धियाँ हासिल की हैं, बल्कि मूल्यपरक शिक्षा एवं नैतिक प्रशिक्षण के क्षेत्र में नए प्रतिमान स्थापित किए हैं। योग ही नहीं बल्कि कम्प्यूटर, एनीमेशन एवं पत्रकारिता के क्षेत्र में भी विश्वविद्यालय ने राष्ट्रीय एवं अन्तर्राष्ट्रीय स्तर पर अपनी पहचान बनाई हैै। यहां के वैज्ञानिक अध्यात्म एवं जीवन प्रबंधन जैसे मूल्यपरक शिक्षा के प्रयोग का अनुकरण करने के लिए जैसे होड़ सी लगी है। संक्षेप में विश्वविद्यालय युगऋषि के नालंदा एवं तक्षशिला जैसे विश्वविद्यालय के स्वप्र को साकार करने की दिशा में अग्रसर है। योग, संस्कृति एवं अध्यात्म को लेकर आयोजित किए जाने वाले यहां के अन्तर्राष्ट्रीय महोत्सवों ने जनसामान्य, विज्ञजनों, मीडिया के बीच अपनी सनातन विरासत के प्रति एक गौरवपूर्ण भाव पैदा किया है और विदेशी अध्यात्मप्रेमी पर्यटकों एवं शोधार्थियों के बीच खासा आकर्षण पैदा किया है।

ऐसे विश्वविद्यालय की कल्पना युगऋषि के मन में बहुत पहले से थी। निम्र उदाहरणों से स्पष्ट होता है-‘‘एक ऐसा विश्वविद्यालय देश में होना ही चाहिए जो सच्चे मनुष्य, सर्वांगपूर्ण मनुष्य बनाने की आवश्यकता को पूर्ण कर सके। माना कि आज हर आदमी अपने बच्चों को नौकरी कराने के लिए पढ़ाता है। सरकारी डिग्रियों का ही कुछ मूल्य माना जाता है। फिर भी ऐसे समझदार लोग अभी दुनिया में बाकी हैं, जो यह सोचते हैं कि उनका बालक यदि मानवीय गुणों से संपन्न हुआ तो किसी भी प्रकार अपनी आजीविका उनसे अच्छी तरह कमा लेगा, जो ग्रेजुएट बनने के बाद तरक्की करते हुए सड़ी-गली जिंदगी बिताते रहते हैं। फिर कुछ लोग ऐसे भी तो हैं जिनके पास कृषि, उद्योग आदि ऐसे काम मौजूद हैं जिन्हें करते हुए उनके बच्चे सुविधापूर्वक निर्वाह कर सकें। इस प्रकार के लोग तो इस संजीवनी शिक्षा का प्रशिक्षण अपने बच्चों के लिए उपयोगी समझ सकते हैं।’’ 
(अखण्ड ज्योति 1964 मार्च, पृष्ठ 62)

‘‘संजीवनी विद्या का एक सर्वांगपूर्ण विश्वविद्यालय अखण्ड ज्योति परिवार भी चला सकता है। इसके लिए धन की नहीं, भावनाओं की आवश्यकता है। भावनापूर्ण परिजन यदि चाहेंगे तो यह शिक्षण पद्धति एक स्थान से आरंभ होकर देशव्यापी रूप में विस्तृत होकर युगनिर्माण के उपयुक्त वातावरण तैयार करने में सहायक सिद्ध हो सकेगी।’’ 
(अखण्ड ज्योति 1964 मार्च, पृष्ठ  63)
विज्ञान जीवित रहेगा, पर अध्यात्म विज्ञान होकर

अदृश्य अध्यात्म की सामर्थ्य दृश्यमान विज्ञान की तुलना में कम तो नहीं है, इस असंमजस को इतने दिनों जीकर, अभीष्ट प्रयोग की दिशा में निरत रहकर यह भली-भाँति जान लिया है कि आत्मबल संसार के समस्त बलों की तुलना में अधिक सामर्थ्यवान् है। विज्ञान की पहुँच मात्र जड़ पदार्थों तक है, जबकि अध्यात्म जड़ ही नहीं, चेतना को भी प्रभावित, परिष्कृत करने में समर्थ है। उसका अमृत, पारस, कल्पवृक्ष, कामधेनु आदि के नामों से आलंकारिक सम्बोधन किया जाता है। विज्ञान आगे भी अनर्थ पैदा करता रह सकेगा; ऐसी आशंकाएँ किसी को भी नहीं करनी चाहिए; क्योंकि खनिज तेल, विद्युत उत्पादन जैसे स्रोत ही सूख जाएँगे, तब विज्ञान जीवित कैसे रह सकेगा? विज्ञान जीवित रहेगा; पर उसका नाम भौतिक विज्ञान न होकर अध्यात्म विज्ञान ही हो जाएगा। उस आधार को अपनाते ही वे सभी समस्याएँ सुलझ जाएँगी, जो इन दिनों अत्यन्त भयावह दीख पड़ती हैं। उन आवश्यकताओं को प्रकृति ही पूरा करने लगेगी, जिनके अभाव में मनुष्य अतिशय उद्विग्न, आशंकित, आतंकित दीख पड़ता है। न अगली शताब्दी में युद्ध होंगे, न महामारियाँ फैलेंगी और न जनसंख्या की अभिवृद्धि से वस्तुओं में कमी पड़ने के कारण चिन्तित होने की आवश्यकता पड़ेगी।   
                                                                                           (परिवर्तन के महान् क्षण)
निजी खर्च के प्रति
सजग एवं कठोर

एक कार्यकर्ता बताते हैं कि, यह मथुरा के उन दिनों की बात है, जब माता जी घीया मंडी वाले घर में स्वयं खाना बनाया करती थीं। खाना चूल्हे पर बनता था। एक दिन मैं घीया मंडी गया हुआ था। जैसे ही घर में घुसा, धुएँ से मैं परेशान हो गया। उस दिन लकड़ी कुछ गीली थी, पर प्रायः रोज ही यही क्रम रहता। माता जी चूल्हा फूँक-फूँककर परेशान हो जाती। धुएँ से उनकी आँखें जलने लगती। अतिथि भी आते ही रहते थे। एक दिन लकड़ी कुछ ज्यादा ही गीली थी, सो घर में धुआँ ही धुआँ हो रहा था। मैंने सोचा कहीं से कुछ सूखी लकड़ी ही ले आऊँ। इसलिए मैं तपोभूमि गया, वहाँ बेकार की कुछ लकड़ी पड़ी थी। मैं उस लकड़ी को बोरे में भरकर ले आया। 

चूल्हा आसानी से जल गया, पर गुरुजी ने मुझे बोरा लाते हुए देख लिया था, सो पूछा- बोरे में क्या था? मैंने बताया, लकड़ी के बचे हुए टुकड़े। गुरुजी ने पूछा, ‘‘कहाँ से लाए हो?’’ मैंने बताया, ‘‘तपोभूमि से।’’ इस पर गुरुजी ने कुछ नाराज होते हुए कहा-क्यों? किसने कहा था, वहाँ से लकड़ी लाने के लिए? मैंने कहा- ‘‘किसी ने नहीं।’’

गुरुजी फिर बोले, ‘‘माता जी ने कहा था?’’ मैंने कहा, ‘‘नहीं।’’ ‘‘फिर कैसे ले आए? अभी जाओ और ये लो पाँच रुपए, तपोभूमि से रसीद कटवाकर लाओ और हाँ, रसीद मुझे देना।’’ मैंने चुपचाप पाँच रुपए लिए और सीधे तपोभूमि पहुँचा। दान की रसीद कटवाकर लाया और गुरुदेव को दी। उन्होंने देखी और फाड़कर फेंक दी। मैं देखता ही रह गया। बात यहीं समाप्त नहीं हुई। गुरुजी अभी भी नाराज थे और बोले, ‘‘सुनो! गायत्री तपोभूमि से कभी कोई चीज मत लाना, वह न मेरी है, न तुम्हारी।’’ मैं चुपचाप सुनता रहा। 

जब माताजी ने देखा, गुरुदेव कुछ जोर से बोल रहे हैं, तो वह बोलीं क्यों क्या बात है? मैंने बताया कि तपोभूमि से लकड़ी लाने के कारण गुरुदेव नाराज़ हो रहे हैं। सुनकर माता जी ने कहा-बेटा, वह समाज की सम्पत्ति है। वहाँ की किसी वस्तु को हम निजी खर्च में इस्तेमाल नहीं कर सकते।ए

श्री चैतन्य जी व उस समय के अन्य परिजन डॉ० दत्ता, लीलापत शर्मा जी आदि बताते हैं कि जब पूज्य गुरुदेव के बड़े बेटे, श्री ओमप्रकाश शर्मा जी, गुड़गाँव में अपना मकान बना रहे थे। उन्हें कुछ पैसों की आवश्यकता थी। यह बात मथुरा में तपोभूमि के कार्यकर्त्ताओं को पता चली। उधार में पैसे की व्यवस्था कर देना, कोई बड़ी बात नहीं थी। किन्तु पूज्यवर से कहे कौन? किसी की हिम्मत नहीं पड़ रही थी। उनकी परेशानी देखकर, एक कार्यकर्त्ता से रहा नहीं गया, सो एक दिन उसने हिम्मत बटोर कर गुरुजी से कह ही दिया, ‘‘गुरुदेव, ओमप्रकाश भाई साहब को पैसे की आवश्यकता है। उधार में कुछ पैसे की व्यवस्था कर देते तो अच्छा होता।’’

सुनकर, गुरुजी नाराज होकर बोले, ‘‘आप लोगों ने मुझे समझ क्या रखा है? मिशन का पैसा, बेटे को मकान बनाने के लिये दे दूँ? क्या मुझे चोर समझ रखा है? बेईमान-उचक्का समझ रखा है?’’

अब तो कहने वाले भाई की सिट्टी-पिट्टी गुम हो गई थी। फिर भी सफाई के तौर पर धीरे से बोले, ‘‘गुरुजी, हमने तो उधार की बात कही थी।’’ परन्तु वे कहाँ सुनने वाले थे। इस पर और भी नाराज हुए और बोले, ‘‘घर उसे बनवाना है, तो उधार की व्यवस्था भी स्वयं करे। हम मिशन के पैसे को अपने बेटों के लिये छू भी नहीं सकते।’’ ए

श्री सतीश भाई साहब (गुरुदेव के सुपुत्र) की शादी के समय का प्रसंग है- सतीश भाई साहब की शादी का उत्सव प्रारंभ हो चुका था। सब मेहमान घीयामंडी, मथुरा पहुँच चुके थे। फिर भी पूज्यवर के सभी कार्यक्रम पहले की तरह ही नियमित रुप से चल रहे थे। कहीं कोई सजावट या परिवर्तन नहीं था।

शिविरार्थी तो पूज्यवर के आदर्श पर निहाल थे, किन्तु रिश्तेदारों को सजावट के कुछ भी चिह्न दिखाई न देने से खल रहा था। पर गुरुदेव से कहे कौन? गुरुजी से कहने की किसी की हिम्मत नहीं पड़ रही थी? सभी आपस में काना-फूसी कर रहे थे। आखिर में श्री सत्यप्रकाश जी, सतीश भाई साहब कीमौसी के लड़के, जिन्हें घर में सब ‘‘सत्तो’’ कहकर पुकारते थे। उन्होंने जाकर गुरुजी से अपनी ब्रज भाषा में कह ही दिया। ‘‘क्या मौसा जी? कुछ अच्छो ना लागत है। लड़को को ब्याह है, कुछ झालर-वालर तो होना ही चाहिए।’’ गुरुदेव ने उनकी बात सुनी व कहा- ‘‘अच्छा देखता हूँ।’’ उन्होंने वीरेश्वर भाई साहब को इशारे से बुलाया व कहा- ‘‘देख वीरेश्वर! सत्तो क्या कह रहा है? जा एकाध झालर लगवा दे।’’ उनके स्तर के अनुरूप कम से कम पचास रुपये का झालर तो लगना ही चाहिए, ऐसा सोचकर, उन्होंने आर्डर दे दिया। दूसरे दिन प्रातः पूज्यवर ने पूछा, ‘‘वीरेश्वर, झालर के लिये कहा क्या?’’ ‘‘कितने का आर्डर दिया?’’ ‘‘जी, पचास रुपये का’’ सुनकर गुरुजी बोले, ‘‘जा, जा! मनाकर दे। मुझे नहीं लगाना पचास रुपये का झालर।’’ वह चौंक कर गुरुदेव का मुँह ताकने लगे सोचा, कल आर्डर दिया, आज कैसे मना करूँ? क्या सचमुच मना करना पड़ेगा? अभी सोच ही रहे थे कि इतने में उन्होंने फिर कहा-‘‘जा, जल्दी मना कर दे, नहीं तो वह लगा जायेगा।’’ साइकिल उठाकर वे मना करने हेतु चल पड़े। ए

एक कार्यकर्ता ने बताया। ‘‘यह उन दिनों की बात है जब आश्रमवासियों की आवश्यकता हेतु त्रिपदा- 15 में, कुछ आवश्यक सामान रखने हेतु छोटी सी दुकान बनाई गई थी और मुझे इस काम के लिये नियुक्त कर दिया गया था।

दीपावली का दिन था। दुकान में पटाखे भी आये हुए थे। तब चीनू (श्री चिन्मय पण्ड्या का घरेलू नाम) बहुत छोटा था। गुरुजी उसे गोदी में लिये हुए दुकान पर आये और बोले- ‘‘बेटा! चीनू के लायक पटाखे निकाल दो।’’ ‘‘जो चाहिए, ले लीजिए गुरुजी।’’ मैंने कुछ पटाखे सामने रखते हुए कहा। गुरुजी ने कुछ पटाखे बच्चे के हिसाब से छाँटे और कहा-‘‘इसे बाँध दो और कितना पैसा हुआ, बताओ?’’

मैं हैरान होकर, गुरुजी की ओर देखने लगा। सोचा, दुकान तो गुरुजी की ही है। फिर भी इतने थोड़े से पटाखों के पैसे पूछ रहे हैं। मैंने झट से कहा-‘‘गुरुजी, दुकान आप ही की है, इसके पैसे नहीं लगेंगे।’’

यह सुनकर गुरुजी नाराजगी भरे स्वर में, पर समझाते हुए बोले-‘‘देख बेटा! फिर ऐसी बात मत कहना। दुकान मिशन की है। मैं पैसे दिए बिना नहीं लूँगा। तू चाहे तो इन्हें रख ले।’’

अब तो मेरी बोलती बंद हो गई। बच्चे के पटाखे, कैसे रख लेता?  मैंने तुरंत हिसाब जोड़ कर पैसे बताये, ‘‘दो रुपये, नौ आने।’’ पैसे देकर ही गुरुजी पटाखे लेकर गये। ए

सच्चे ऋषि की पहचान है अपने प्रति कठोरता - औरों के प्रति उदारता। ब्राह्मण मन - ऋषि कर्म वाले गुरुदेव ने अपने आचरण से शिक्षण दिया। हर पल, हर क्षण उनका संस्कृति के निमित्त था - जीवन मूल्यों का सतत शिक्षण देता था। 
मितव्ययिता उनके जीवन में 
कूट-कूटकर भरी थी

औसत भारतीय नागरिक स्तर का जीवन जीना गुरुजी-माताजी का संकल्प था। एक बार श्री गजाधर सोनी जी भाई साहब ने देखा कि गुरुजी का जूता फट रहा है। उनके मन में आया कि वे गुरुजी के लिये जूता खरीद लायें। उन्होंने गुरुजी से पूछा और जूता खरीद लाये। गुरुजी बहुत महँगा जूता नहीं पहनते थे पर गजाधर जी के मन में आया कि वे थोड़ा अच्छा वाला जूता खरीदेंगे। उन दिनों आज के जैसी महँगाई नहीं थी। गुरुजी जिस ब्रांड का जूता पहनते थे वह 11 रुपये का था। गजाधर जी को लगा थोड़ा अच्छा वाला खरीद लेता हूँ। उन्होंने दो जोड़ी खरीदी। मन में सोचा कि एक गुरुजी के चरणों से स्पर्श करा कर अपनी पूजा में स्थापित करूँगा। वे जूता खरीद कर गुरुजी के पास पहुँचे। जैसे ही गुरुजी ने उसे पहना तुरंत बोले, ‘‘यह तो वैसा नहीं है जैसा मैं पहनता हूँ। यह जरूर महँगा होगा। कितने का लाये हो?’’ सोनी जी को सुनकर गुरुजी बोले, ‘‘मैं जो पहनता हूँ, वह 11 रुपये में आ जाता है। इतने में तो दो जोड़ी जूते आ जाते और कितने दिन निकल जाते। इसे ले जाओ और पहाड़िया जी से कहना, कि वे इन्हें लौटा कर वही जूता खरीद लायेंगे, जो मैं पहनता हूँ।’’  
एएए

एक कार्यकर्ता ने बताया कि गुरुजी के बाथरूम का दरवाजा बहुत पुराना हो गया था। बाहर से तो ठीक दिखता था परंतु अंदर से सड़ गया था। वह कभी भी टूट सकता था। उपाध्याय जी व प्रणव जी भी उसे बदलने के पक्ष में थे। परंतु समस्या यह थी कि गुरुजी से कहे कौन? वह तो तैयार नहीं होंगे। 

योजना बनाई गई कि गुरुजी को बरामदे में ले जाकर बातचीत में व्यस्त कर लेंगे। इतनी देर में बढ़ई दरवाजे का नाप ले लेगा। उन दिनों बाबूराम बढ़ई यहाँ काम करता था। उसे समझा दिया गया और योजना अनुसार उसने नाप भी ले लिया। उसे कहा भी गया था कि तुम गुरुजी के सामने मत आना किंतु वह गुरुजी को प्रणाम करने का लोभ संवरण नहीं कर पाया। सो नाप लेने के बाद उसने बरामदे में आकर गुरुजी को प्रणाम किया। उसके प्रणाम करते ही गुरुजी ने उससे पूछा, ‘‘तुम किस काम से आये?’’ उसने कहा, ‘‘बस गुरुजी, आपको प्रणाम करने आया था।’’ गुरुजी को उसके जवाब से संतुष्टि नहीं हुई। बोले, ‘‘नहीं, तुम जरूर किसी काम से आये होगे। या तुम्हें लाया गया होगा। बताओ किस काम से आये थे?’’ उसने डरते-डरते कहा, ‘‘गुरुजी, बस थोड़ा बाथरूम के दरवाजे का नाप लेना था।’’ गुरुजी तुरंत समझ गये और कहा, ‘‘किसने कहा बदलने को? हमने तो कहा नहीं।’’ उस कार्यकर्ता की ओर मुखातिब होकर बोले, ‘‘क्यों, उसे क्या हुआ है?’’ उसने बताया, ‘‘गुरुजी, वह अंदर से सड़ गया है। बदलना आवश्यक है।’’ गुरुजी ने दरवाजे को खोला, बंद किया। फिर बोले, ‘‘इसे केवल मैं ही तो इस्तेमाल करता हूँ। यह ठीक है। अभी काफी दिन तक चलेगा। तुमको मालूम है दरवाजा 1000 रुपये का आता है। हमारा दरवाजा ठीक है। हमारा दरवाजा नहीं बदलेगा।’’ और वह उनकी डाँट सुनकर चुप-चाप नीचे आ गया। उनकी दृष्टि में यह अपव्यय था। जब तक किसी वस्तु से काम चल रहा है तब तक उसको काम में लाया जाना चाहिये। वे अपने प्रति थोड़ा भी अतिरिक्त खर्च सहन नहीं करते थे।  
एएए

ऐसे ही माताजी के पलँग का एक पाया हिल गया था। बार- बार कील आदि ठोंक कर उसे ठीक करते। वह बार-बार बाहर निकल जाता। उसे बदलना जरूरी था। माताजी, जब सोने के लिये ऊपर जातीं, तो उस पाये के पास गुरुजी ने कुछ ईंटें रखवा दी थीं। उन्हें पहले पाये के पास लगा दिया जाता, फिर माताजी उस पलँग पर लेटतीं। पलँग भी काफी पुराना हो गया था। गुरुजी से पलंग बदलने के लिये पूछा तो उन्होंने मना कर दिया। बोले, ‘‘1200 रुपये में पलँग आता है। इसे ही ठीक कर दो काम चलता रहेगा।’’ 
हम भाइयों ने योजना बनाई कि हम लोग माताजी के लिये पलंग बनायेंगे। माताजी के लिये नया पलँग बनाया गया। अब उसे कमरे में पहुँचाना था। योजना अनुसार डॉ. प्रणव जी गुरुजी को ब्रह्मवर्चस ले गये। पीछे से हम लोगों ने पलंग बदल दिया। रात को जब माताजी लेटने लगीं, तो ईंट रखने कोई नहीं गया। गुरुजी ने लड़कियों से कहा, ‘‘सुनो-सुनो! यहाँ कहीं चार ईंटें रखी होंगी, लाओ।’’ ईंटें तो हम उठा लाये थे, सो मिलती कहाँ? गुरुजी बोले, ‘‘वो महेंद्र कहीं रख गया होगा, उसे बुलाओ।’’  वे गए। उनने माताजी से कहा, ‘‘आप बैठो।’’ माताजी बैठ गईं। उनने कहा, ‘‘पलंग हिल तो नहीं रहा। आज ईंट की जरूरत नहीं है।’’ गुरुजी बोले, ‘‘क्यों नहीं है? ईंट लगाओ।’’ माताजी बोलीं, ‘‘जब हिल नहीं रहा है, तो रहने दो।’’ 

गुरुजी अपने पलंग से उठे और बोले, ‘‘हिल नहीं रहा है!’’ उसे हिलाया-डुलाया, फिर बिस्तर उठा कर देखा और बोले, ‘‘बदल तो नहीं दिया?’’ अब तो सच बताना ही था। उनने कहा, ‘‘जी साहब, बदल दिया।’’ गुरुजी थोड़ा नाराज हुए और बोले, ‘‘1200 रुपये में पलंग आता है। तुम्हें मालूम है? एक-एक पैसा जनता देती है। वह कितनी कठिनाई से कमाती है, फिर हमें भेजती है।’’ 

उनने कहा गुरुजी, ‘‘हम लोग माताजी के लिये कुछ नहीं कर सकते क्या? वह हमारी भी तो माताजी हैं।’’ गुरुजी बोले, ‘‘जरूर करो, पर अपनी कमाई में से करना। मैं जनता की कमाई में से अपने लिये एक भी पैसा खर्च नहीं कर सकता। और देखो, तुम लोग भी कभी जनता की कमाई में से अपने लिये एक भी पैसा खर्च मत करना।’’ 
एएए

माताजी भी सहज में पैसा खर्च करने नहीं देती थीं। एक बार एक बहन माताजी के लिये एक साड़ी खरीद लाई। माताजी ने जब देखा तो बोलीं, ‘‘छोरी! मेरे पास तो पर्याप्त साड़ी रखी हैं और तू तो महँगी साड़ी ले आई। ऐसा कर, इसे वापस कर दे।’’ उसने कहा, ‘‘नहीं माताजी, ज्यादा महँगी नहीं है।’’

 माताजी बोलीं, ‘‘तेरे पास बिल होगा, दिखा। मैं किसी को भेज दूँगी, वो वापस कर आयेगा।’’ उसने कहा, ‘‘माताजी मेरे पास बिल नहीं है और यह वापस भी नहीं हो सकती। मैंने आपके लिये खरीदी है। आपको इसे पहनना ही है।’’ उसने माताजी के साथ जिद की तो माताजी बोलीं, ‘‘अच्छा, तू जिद करती है, तो रख लेती हूँ पर देख! पैसा तेरा है, तो भी वो हमारा ही है। आगे से खर्च करना तो देख कर करना।’’

वे कहते थे- सादगी में ही सच्चा सुख है। बेटा, ये हमारी ओढ़ी हुई गरीबी है। लोकसेवी को ‘सादा जीवन उच्च विचार’  की रीति-नीति पर चलना चाहिए।
एएए
सादगी में ही सच्चा सुख है। इसे किसी को अहसास करना हो तो ऋषि-युग्म का जीवन दर्शन समझें- उनके जीवन से कुछ सीखें। 
करुणा की जीवंत मूर्ति हमारे गुरुदेव

गुरुजी तब युवक ही थे। यमुना में बाढ़ आई हुई थी। बहुत पानी भरा था। जानवर भी खूब मरे थे। लोगों के घर बह गये थे। बहुत हानि हुई थी। गुरुजी रोज बाढ़ का पानी देखने जाते थे। एक दिन देखा कि एक छोटे से टापू जैसे ज़मीन के टुकड़े पर एक कुत्ता घिरा हुआ है। पता चला वह तीन दिन से वहाँ फँसा है। तीन दिन से उसनेकुछ नहीं खाया है। सब उसके प्रति दयाभाव प्रकट कर रहे थे, पर उसे बचाये कौन? कौन जाता? कोई जाने को तैयार नहीं था। वह भी एक कुत्ते को बचाने! कोई आदमी तो है नहीं जो सीधी तरह नाव पर बैठ जाय।

उन्होंने बड़ी मुश्किल से तीन रुपये में एक डोंगी वाले को तैयार किया। डोंगी उसके चारों तरफ चक्कर लगाती रही, पर कुत्ता ऐसा डरा हुआ था कि वह कैसे भी नाव पर आने को तैयार नहीं था। युवक श्रीराम रोटी दिखाते रहे, पर वह नहीं आया। 2-3 चक्कर लगाने के बाद डोंगी वाला बोला, ‘‘चलो भाई। मरने दो कुत्ते को।’’ युवक श्रीराम बोले, ‘‘एक चक्कर और।’’ जैसे ही डोंगी उसके पास पहुँची कि युवक श्रीराम नाव से जमीन के उस टुकड़े पर कूद पड़े और बड़ी फुर्ती से उस कुत्ते को उठाकर वापस डोंगी में कूद पड़े। कुछ क्षण डोंगी जोर से डगमगाई, पर श्रीराम कुत्ते के साथ डोंगी पर थे। डोंगी वाले ने युवक श्रीराम को बेहिसाब गाली दी ‘‘बोला, खुद मरे तो मरे, मुझे भी मारेगा।’’ वह तब तक गाली देता रहा जब तक कि किनारे पर नहीं आ गया। उन्होंने डोंगी वाले को 5 रुपये दिये। फिर भी डोंगी वाले ने उतरते समय कुत्ते को एक ज़ोर की लात मारी और कुत्ता, कूँ-कूँ, कऊँ-कऊँ, करता हुआ एक तरफ को दौड़ गया। ए

दूसरों के कष्ट से उन्हें ऐसी पीड़ा अनुभव होती थी, जैसे वे स्वयं ही कष्ट भोग रहे हों। हमने उन्हें दूसरों के कष्ट में रोते भी देखा। तब एक पल को तो हम स्तब्ध रह गये, इतनी करुणा! वे श्रीरामकृष्ण परमहंस की ही भाँति शिष्यों के कष्टों को अपने ऊपर ले लेते थे और उन्हें कष्ट से मुक्ति दिलाते थे। 

तुलसीपुर, के गोयल जी बड़े ही समर्पित कार्यकर्ता एवं शान्तिकुञ्ज के ट्रस्टी रहे हैं। उनकी बेटी, विजय गोयल का बहुत जबरदस्त ऐक्सीडेंट हुआ था। हालत बहुत गंभीर थी। पूरा जबड़ा इस तरह से टूट गया था कि चेहरा पहचानना भी मुश्किल हो रहा था। गोयल जी ने तुरंत शान्तिकुञ्ज गुरुजी के पास टेलीग्राम किया। बेटी की हालत गंभीर होती गई। डॉक्टरों ने जवाब दे दिया तो गोयल जी तुरंत रात में 8ः00 बजे ही पत्नी सहित शान्तिकुञ्ज के लिये चल दिये। सुबह जब वे गुरुजी से मिलने पहुँचे, तब गुरुजी
टेलीग्राम देख रहे थे और टेलीग्राम देखकर बोले कि गोयल जी की बेटी में अब कुछ रहा नहीं है। इतने में दोनों पति-पत्नी गुरुजी के पास पहुँचे और बिलख-बिलख कर रोने लगे, ‘‘गुरुजी, कैसे भी हो, हमारी बेटी को बचा लीजिये।’’ दोनों की हालत देख कर गुुरुजी के नयन भी भर आये। उनकी आँखों से अश्रु बहने लगे। फिर बोले, ‘‘अच्छा बेटा! मैं प्रार्थना करूँगा, तू लौट जा।’’ 

शांतिकुंज के वे कार्यकर्ता जा ेकल इस घटना के समय वहाँ उपस्थित थे अगले दिन जब प्रणाम करने पहुँचे तो देखा गुरुजी का चेहरा बिलकुल नीला दिखाई दे रहा है, जैसे बहुत गहरी कोई चोट आई हो। उननेपूछा, तो बोले, ‘‘कुछ नहीं, कुछ नहीं, तुझे ऐसे ही दिख रहा है, कोई भ्रम हो रहा है।’’ अगले दिन उनका चेहरा सामान्य हो गया। उधर गोयल जी की बेटी की हालत में आश्चर्यजनक सुधार हो गया था। गुरुजी ने अपने शिष्य का कष्ट स्वयं पर लेकर उसे संरक्षण दिया था।ए

भिलाई की एक कार्यकर्ता कामिनी बहन के विवाह को कई वर्ष हो गए थे, पर संतान नहीं थी। इस कारण परिवार के लोग उन्हें परेशान करते थे। यहाँ तक कि पति भी अब दूसरा विवाह कर लेने की बात कहने लगे थे। मिशन का काम करने पर भी पति उन्हें ताने देते और कहते कि हम तुम्हें छोड़ देंगे। तुम आराम से अपने गुरु का काम करना।

गुरुजी के पास जाकर उन्होंने अपनी व्यथा सुनाई और फूट-फूट कर रोने लगीं। उनकी व्यथा सुनकर गुरुजी की आँखों से भी अश्रुधारा बहने लगी। जितना वह रो रही थीं, उतना ही गुरुजी भी रो रहे थे। पास खड़े कार्यकर्ता देखकर हतप्रभ थे। फिर थोड़ी देर में गुरुजी बोले, ‘‘जा बेटी, अब तुझे कोई तंग नहीं करेगा। तू बस मेरा काम करती रहना।’’ कामिनी बहन को शान्तिकुञ्ज से लौटने के नौ माह बाद ही एक सुंदर बालक की प्राप्ति हुई। ए

खूँड़, सीकर की एक घटना है। पूज्य गुरुदेव यज्ञ में वहाँ गए थे। शोभा यात्रा वहाँ से निकलनी थी जहाँ से वे गाँव में प्रवेश करने वाले थे।  स्व. वैद्य पं. रामगोपाल जी जोशी ने उनका स्वागत किया। देखा तो स्वागत करने वालों के पीछे आँखों में याचना भाव लिए साठ से अधिक कुष्ठ रोगियों की एक पंक्ति भी खड़ी थी। पूज्यवर तुरन्त उनके पास पहुँचे, सबको स्पर्शकर आशीर्वाद दिया एवं फिर कहा कि ‘‘मैं आपकी तो कोई सेवा नहीं कर सकता, क्योंकि यह अनिवार्य प्रारब्ध है, जो आपको भुगतना पड़ रहा है। किन्तु एक आशीर्वाद व आश्वासन आपको देता हूँ कि आप लोगों के बाद आपकी संतानों को यह रोग नहीं होगा।’’ रोगी निहाल होकर उनके चरणों में गिर पड़े।

 आज तीस वर्ष से भी अधिक हो गये हैं। उन कुष्ठ रोगियों  के  परिवारजनों में से किसी को भी रोग नहीं है। पूरी पंचायत क्षेत्र से उन रोगियों की मृत्यु के बाद कुष्ठ उन्मूलन हो गया है। ऐसा फलदायी प्रत्यक्ष आशीर्वचन स्वयं परमसत्ता ही दे सकती है। ए  
करुण हृदय वाले, औरों की पीड़ा से सतत विगलित हृदय वाले आचार्यश्री के जीवन के छोटे-छोटे वृतान्त हमें जीवन कला का पाठ पढ़ाते हैं। 

महामानव संवेदनाओं के घनीभूत रूप होते हैं। सन् 1984 में किसी सिरफिरे ने उनके ऊपर हमला कर दिया था। इस हमले के समाचार ने परिजनों के दिलों को झकझोर कर रख दिया। आने-जाने वालों का ताँता लग गया। एक दिन एक बहुत ही गरीब वृद्घा उनके दर्शनों के लिए आईं और गुरुदेव के पास पहुँचते ही रोने लगीं, बड़ी मुश्किल से अपनी सिसकियों को सँभालते हुए वह बोलीं, गुरुजी में आपके लिए दवा लाई हूँ। फिर बताने लगीं, मेरे गाँव में एक साइकिल वाला डॉक्टर आता है। मैंने उसे बताया कि मेरे गुरुजी को चोट लगी है, तो उसने एक ट्यूब और पट्टियाँ दे दीं। उस वृद्घा ने अपने झोले से एक दवा की ट्यूब और कुछ बेडेंज निकालकर गुरुजी को दे दिये। गुरुजी ने पास खड़े कार्यकर्ता को वह सब देते हुए कहा, ‘‘आज इसी से मेरी पट्टी करना’’ और बड़े प्रेम से, समझा-बुझाकर उस वृद्घा को रवाना किया। शाम को उसी सामान से पट्टी करवाई गई।

शिक्षक धर्म - ब्राह्मण धर्म

शिक्षा ज्ञान का प्रतिपादन है, उसका मूर्तरूप शिक्षक है। अध्यापक को अपनी गरिमा समझने और चरितार्थ कर दिखाने में वर्तमान परिस्थितियाँ भी बाधा नहीं पहुँचा सकती। जहाँ तक शिक्षणतंत्र के वेतनमान सुविधा साधनों को बढ़ाए जाने की बात है, वहाँ तक तो अधिकाधिक साधन जुटाने का समर्थन ही किया जाएगा पर इसमें यदि कुछ कमी रहे, अड़चन पड़े तो भी यह तो हो ही सकता है कि अध्यापकगण अपनी गुरु महिमा को अपने ही बलबूते बनाए रहें और अपने गौरव का महत्त्व अनुभव करते हुए बढ़ते चलें। 

विद्यार्थी अपने समय का महत्त्वपूर्ण भाग अध्यापकों के साथ रहकर विद्यालयों में गुजारते हैं। उनके प्रति सहज श्रद्धा और कृतज्ञता का भाव ही रहता है। उनके उपकारों को कोई कैसे भुला सकता है? उनसे आयु में ही नहीं, हर हालत में छोटी स्थिति वाले छात्रों पर उनके व्यक्तित्व और कर्तृत्व की छाप पड़नी ही चाहिए। 

शिक्षा के सम्बन्ध में एक महान सत्य हमने सीखा था। हमने यह जाना था कि मनुष्य से ही मनुष्य सीख सकता है। जिस तरह जल से ही जलाशय भरता है, दीप से ही दीप जलता है, उसी प्रकार प्राण से प्राण सचेत होता है। चरित्र को देखकर ही चरित्र बनता है। गुरु के सम्पर्क-सान्निध्य, उनके जीवन से प्रेरणा लेकर ही मनुष्य, मनुष्य बनता है। इस प्रकार शिक्षक अपने श्रेष्ठ आचरण से श्रेष्ठ मनुष्य (शिष्य) का निर्माण करता है। 

शिक्षक का व्यक्तित्व-सक्रिय विचार क्रांति की सफलता के लिए चुने जाने वाले वर्गों में से अध्यापकों से विश्वासपूर्ण अपेक्षा करने का विशेष कारण यह है कि अध्यापक वर्ग अपेक्षाकृत अधिक जागरूक, चिंतक, स्रष्टा, संतोषी तथा उत्तरदायित्वपूर्ण होता है। उसका ऐसा होना स्वभावतः इसलिए है कि वह देश के भावी नागरिकों का निर्माता होता है। वह अपने छात्रों को जिस प्रकार का बनाकर समाज को देगा, ठीक उसी प्रकार का प्रशासन तथा राष्ट्र बनेगा। 

अध्यापक महानुभावों से निवेदन है कि वे अपनी गरिमा को समझें। यदि अध्यापक स्वयं को एक शिक्षाकर्मी के रूप में, सरकारी सेवारत कर्मचारी के रूप में देखता है तो इससे बड़ा दुर्भाग्य इस देश का कुछ हो नहीं सकता। 

शिक्षक का दायित्व महान्- हमें अपने स्वाभिमान की रक्षा करनी है, आत्मसम्मान की रक्षा करनी है और यह तभी संभव है जब हम अपने दायित्व को समझें और उसके निर्वाह में कोताही न बरतें। शिक्षकों का दायित्व महान् है। वह ओछे चिंतन, ओछे व्यक्तियों की भावनाओं द्वारा पूरा नहीं किया जा सकता। शिक्षक व्यक्त्वि निर्माण का ढाँचा हैं। जैसा ढाँचा होता है, वैसे ही प्रतिरूप ढलते हैं। शिक्षक छात्र के लिए आदर्श है, जब वह अपने को परिष्कृत नहीं कर पाता, वहीं श्रद्धा और सम्मान में कटौती होती चली जाती है और फिर शिक्षक एक अभिनेता से अधिक और कुछ नहीं रह जाता है। 

हमें अपने प्राचीन गौरव को समझना चाहिए और उसे खो देने के कारणों पर विचार कर अपने आप को बदलना चाहिए। एक शेर का बच्चा भूल से भेड़ियों के झुंड में चला गया। समयांतर में वह, यह भूल गया कि वह शेर का बच्चा है। जब एक शेर ने उसे उसकी शक्ति का आभास कराया, तो वह बहुत पछताया। 

ज्ञानदान महान् दान- शिक्षक केवल छोत्रों को ही नहीं, उनके अभिभावकों को भी ज्ञान के आलोक से आलोकित कर सकता है। छात्रों के माध्यम से शिक्षक, अच्छी पुस्तकें उनके अभिभावकों तक समय-समय पर पहुँचाकर उन्हें भी स्वाध्याय परम्परा से जोड़ने का प्रयास करते रहें। इस प्रकार ज्ञान का आलोक घर-घर पहुँचाकर राजकीय सेवा के साथ-साथ महान् पुण्य का भागीदार बनने का सौभाग्य भी मिलता है। 

शिक्षक छात्रों को पारिवारिक दायित्व का बोध कराएँ, समाजनिष्ठ बने रहने की प्रेरणा दें, स्वार्थपरता की हानियाँ एवं परमार्थ में ही स्वार्थ के सूत्रों को हृदयंगम कराएँ, स्वच्छता एवं स्वास्थ्य का महत्त्व समझाएँ तथा विद्यार्थियों को जीवन जीने की कला के सूत्रों का ज्ञान कराएँ। जिन कुरीतियों पर विजय पाना शासन, धर्माचार्य, पुलिस, अदालत एवं सामाजिक संगठनों के लिए असंभव है, उसे संभव बनाना शिक्षकों के लिए बड़ा आसान है। यदि वे अपने विषय के शिक्षण के साथ-साथ इन कुरीतियों से परिचित कराकर भविष्य में इनसे बचने की प्रेरणा दें तो उनका प्रभाव छात्रों के जीवन पर पड़ेगा। महान् कार्यों के प्रतिफल के रूप में समाज में सम्मान और आत्मसंतोष की उपलब्धियाँ अवश्य मिलती हैं। जिन छात्रों का लेख अच्छा है, उनको दीवार लेखन की प्रेरणा देकर दीवारों पर प्रेरणाप्रद वाक्य लिखवाने चाहिए। इस प्रकार रास्ते चलते व्यक्तियों को सद्विचार देकर आप बहुत महत्त्वपूर्ण कार्य करा सकते हैं। 

विद्यालयों में समय-समय पर उत्सव, जयंतियाँ, राष्ट्रीय पर्व मनाए जाते हैं। ध्यान रखना चाहिए कि उनमें जो गीत गाये जाएँ वे राष्ट्रीयता, देशभक्ति से ओतप्रोत अपनी देश जाति के गौरव-गरिमा के अनुरूप हों तथा कविता सम्मेलन इत्यादि के द्वारा उनकी प्रतिभा को विकसित किया जा सकता है।  ह्
परम पूज्य गुरुदेव कहते थे, कि शिक्षक व चिकित्सक - ये दो ही ब्राह्मण के कर्तव्य पक्ष से जुड़े हैं। सर्वाधिक जोर उनका शिक्षकों को युग निर्माण मिशन से जोड़ने का रहा। उन्हें ब्राह्मण बनाकर उनने युग सैनिक बना लिया। 

अखण्ड ज्योति पत्रिका मात्र नहीं है, उसमें लेखक का, सूत्र-संचालक का दिव्य प्राण भी आदि से अन्त तक घुला है, अन्यथा मात्र सफेद कागज को काला करके न कहीं किसी ने इतनी बड़ी युग-सृजेताओं की सेवा-वाहिनी खड़ी की है और न इतने ऊँचे स्तर के, इतनी बड़ी संख्या में सहायक-सहयोगी, अनुयायी भी मिले हैं। फिर इन अनुयायियों की भी यह विशेषता है कि जिस लक्ष्य को उनने हृदयंगम किया है, उसके लिए निरंतर ही प्राणपण से मरते-खपते भी रहते हैं। देश के कोने-कोने में बिखरी हुई प्रज्ञा पीठें, हरिद्वार और मथुरा की संस्थाएँ जो कार्य करती दीखती हैं, उनके पीछे इन्हीं सहयोगियों का रीछ-वानरों जैसा और अंगद-हनुमान्, नल-नील जैसा पराक्रम एवं त्याग काम करता देखा जा सकता है। यह सब अनायास ही नहीं हो गया। उन्हें बनाने, पकाने और शानदार बनाने में कोई अदृश्य ऊर्जा काम करती देखी जा सकती है। उसकी तेजस्विता और यथार्थता हजारों बार हजारों कसौटियों पर कसी जाती रही है और सौ टंच सोने की तरह खरी उतरती रही है, चमत्कार उसी का है। योजनाबद्घ सत्साहित्य का सृजन, अखण्ड ज्योति के प्रकाश पुंज की एक जाज्वल्यमान किरण है। इसका चमत्कारी प्रभाव तो अगले दिनों युग सृजन के रूप में देखने को मिलेगा।  -पूज्य गुरुदेव
शिष्यत्व को धन्य बनाने 
वाली शिष्य संजीवनी
शिष्य संजीवनी की यह महाऔषधि उनके लिए है- जो श्रेष्ठ शिष्यों की अग्रिम कतार में खड़ा होना चाहते हैं। जो बार-बार अनेक बार, अनगिनत बार अपने गुरुवर द्वारा ली जाने वाली कठोरतम परीक्षा में खरे उतरना चाहते हैं। जिनकी एक मात्र चाहत है कि जीएँगे तो गुरुदेव के लिए और मरेंगे तो गुरुदेव के लिए। गुरुवर के लिए जीवन, गुरुवर के लिए मरण, जिनके जीवन का मकसद है। ऐसे शिष्यों के लिए जीवन औषधि है यह शिष्य संजीवनी।
1. ऐसे मरजीवड़े शिष्यों के लिए शिष्यत्व की कठिन साधना में उतरने के लिए कुछ विशेष बातें माननी जरूरी हैं। गुरु भक्त शिष्यों की महान् परम्परा उनसे कहती है- इससे पहले तुम्हारे नेत्र देख सकें, उन्हें आँसू बहाने की क्षमता से मुक्त हो जाना चाहिए। इसके पहले तुम्हारे कान सुन सकें, उन्हें बहरे हो जाना चाहिए। और इसके पहले तुम सद्गुरुओं की उपस्थिति में बोल सको, तुम्हारी वाणी को, चोट पहुँचाने की वृत्ति से मुक्त हो जाना चाहिए।  इसके पहले तुम्हारी आत्मा सद्गुरुओं के समक्ष खड़ी हो सके, उसके पाँवों को हृदय के रक्त से धो लेना चाहिए।
2. महत्त्वाकांक्षा को दूर करो। क्योंकि शिष्यों के लिए महत्त्वाकांक्षा पहला अभिशाप है। जो कोई अपने साधना पथ पर आगे बढ़ रहा है, उसे यह मोहित करके पथ से विचलित कर देती है। सत्कर्मों एवं पुण्यों को समाप्त करने का यह सबसे सरल साधन है। बुद्धिमान, परम समर्थ एवं महातपस्वी लोग भी इसके जाल में फँ स कर बराबर अपनी उच्चतम सम्भावनाओं से स्खलित होते रहते हैं। महत्त्वाकांक्षा कितनी भी सम्मोहक व आकर्षक क्यों न हो, पर इसके फल चखते समय मुँह में राख और धूल बन जाते हैं। मृत्यु और विछोह की ही भाँति इससे भी यही सीख मिलती है कि स्वार्थ के लिए अहं के विस्तार के लिए कार्य करने से परिणाम में केवल निराशा ही मिलती है। महत्त्वाकांक्षा प्रकारान्तर से साधना का महाविनाश ही है।
3.  जीवन की तृष्णा और सुख प्राप्ति की चाहत को दूर करो। किन्तु जो महत्त्वाकांक्षी हैं उन्हीं की भाँति कठोर श्रम करो। जिन्हें जीवन की तृष्णा है, उन्हीं की भाँति सभी के जीवन का सम्मान करो। जो सुख के लिए जीवन यापन करते हैं, उन्हीं की भाँति सुखी रहो। अपने हृदय के भीतर पनपने वाले पाप के अंकुर को ढूँढ़कर, उसे बाहर निकाल फेंको। यह अंकुर श्रद्धालु शिष्य के हृदय में भी यदा-कदा उसी तरह पनपने लगता है जैसे की वासना भरे मानव हृदय में। केवल महावीर साधन ही उसे नष्ट कर डालने में सफल होते हैं। जो दुर्बल हैं, वे तो उसके बढ़ने-पनपने के साथ भी नष्ट हो जाते हैं।
4. द्वैत भाव को समग्र रूप से दूर करो। यह न सोचो कि तुम बुरे मनुष्य से या मूर्ख मनुष्य से दूर रह सकते हो। अरे! वे तो तुम्हारे ही रूप हैं। भले ही तुम्हारे भिन्न अथवा गुरुदेव से कुछ कम तुम्हारे रूप हों, फिर भी हैं वे तुम्हारे ही रूप। याद रहे कि सारे संसार का पाप व उसकी लज्जा, तुम्हारी अपनी लज्जा व तुम्हारा अपना पाप है। स्मरण रहे कि तुम संसार के एक अंग हो, सर्वथा अभिन्न अंग और तुम्हारे कर्मफल उस महान् कर्मफल से अकाट्य रूप से सम्बद्ध हैं। ज्ञान प्राप्त करने के पहले तुम्हें सभी स्थानों में से होकर निकलना है, अपवित्र एवं पवित्र स्थानों से एक ही समान।

उत्तेजना की इच्छा को दूर करो। इसके लिए इन्द्रियजन्य अनुभवों से शिक्षा लो और उसका निरीक्षण करो, क्योंकि आत्मविद्या का पाठ इसी तरह शुरु किया जाता है और इसी तरह तुम इस पथ की पहली सीढ़ी पर अपना पाँव जमा सकते हो।
5. उन्नति की आकांक्षा को भी पूरी तरह से दूर करो। तुम फूल के समान खिलो और विकसित होओ। फूल को अपने खिलने का भान नहीं रहता। किन्तु वह अपनी आत्मा को वायु के समक्ष उन्मुक्त करने को उत्सुक रहता है। तुम भी उसी प्रकार अपनी आत्मा को शाश्वत के प्रति खोल देने के लिए उत्सुक रहो, परन्तु उन्नति की किसी महत्त्वाकांक्षा से नहीं। शाश्वत ही तुम्हारी शक्ति और तुम्हारे सौन्दर्य को आकृष्ट करे, क्योंकि शाश्वत के आकर्षण से तो तुम पवित्रता के साथ आगे बढ़ोगे, पनपोगे, किन्तु व्यक्तिगत उन्नति की बलवती कामना तुम्हें केवल जड़, कठोर, संवदेनहीन व आध्यात्मिक अनुभवों से शून्य बना देगी।
6. जो तुम्हारे भीतर है, केवल उसी की इच्छा करो। क्योंकि तुम्हारे भीतर समस्त संसार का प्रकाश है। इसी प्रकाश से तुम्हारा साधना पथ प्रकाशित होगा। यदि तुम इसे अपने भीतर नहीं देख सकते, तो कहीं और उसे ढूँढ़ना बेकार है। जो तुमसे परे है, केवल उसी की इच्छा करो। वह तुमसे परे है, इसलिए जब तुम उसे प्राप्त कर लेते हो, तो तुम्हारा अहंकार नष्ट चुका होता है। जो अप्राप्य है, केवल उसी की इच्छा करो। वह अप्राप्य है, क्योंकि पास पहुँचने पर वह बराबर दूर हटता जाता है। तुम प्रकाश में प्रवेश करोगे, किन्तु तुम ज्योति को कभी भी छू न सकोगे।
7.  शक्ति की उत्कट अभीप्सा करो। लेकिन ध्यान रहे कि जिस शक्ति की कामना शिष्य करेगा, वह शक्ति ऐसी होगी जो उसे लोगों की दृष्टि में  ‘‘ना कुछ’’ जैसा बना देगी। इसी के साथ शान्ति की अदम्य अभीप्सा भी करो। पर ध्यान रहे कि जिस शान्ति की कामना तुम्हें करनी है, वह ऐसी पवित्र शान्ति है, जिसमें कोई विघ्र न डाल सकेगा। और इस शान्ति के वातावरण में आत्मा उसी प्रकार विकसित होगी, जैसे शान्त सरोवर में पवित्र कमल विकसित होता है। शक्ति और शान्ति के साथ ही स्वामित्व की भी अपूर्व अभीप्सा करो। परन्तु ये सम्पत्तियाँ केवल शुद्ध आत्मा की हों। और इसलिए सभी शुद्ध आत्मा इनकी समान रूप से स्वामी हों।
8.  मार्ग की शोध करो। थोड़ा ठहरो और सोचो कि तुम सचमुच ही गुरु भक्ति का मार्ग पाना चाहते हो या फिर तुम्हारे मन में ऊँची स्थिति प्राप्त करने के लिए, आगे बढ़ने और एक भव्य भविष्य निर्माण करने के लिए स्वप्न हैं। सावधान! केवल और केवल गुरुभक्ति के लिए ही मार्ग को प्राप्त करना है। ध्यान रहे गुरुभक्ति किसी महत्त्वाकांक्षा पूॢत का साधन बनकर कलंकित न होने पाए। इसके लिए कहीं बाहर भटकने की बजाय अपने अन्तःकरण में समाहित होकर मार्ग की शोध करो।
9. भयंकर आँधी के बाद जो नीरव-निस्तब्धता छाती है, उसी में फूलों के खिलने का इन्तजार करो। उससे पहले यह शुभ क्षण नहीं आएगा। क्योंकि जब तक आँधी उठ रही है, बवंडर उठ रहे हैं, महाचक्रवातों का वेग तीव्र है, तब तक तो बस महायुद्ध के प्रचण्ड क्षण हैं। ऐसे में तो केवल साधना का अंकुर फूटेगा, बढ़ेगा। उसमें शाखाएँ और कलियाँ फूटेंगी।
10. समॢपत भावनाओं की प्रगाढ़ता में नीरवता प्रकट होती है। यह नीरवता ही वह परम शान्ति है, जिसकी कामना सभी साधक करते हैं। इस शान्ति से ही परा वाणी की अनुगूँज प्रकट होती है। वह वाणी अपने परम मौन में शिष्य को कहती है कि काट तो तुम चुके अब तुम्हें बोना चाहिए। यह वाणी-शिष्य के अन्तःकरण की परम शान्ति एवं सघन नीरवता का ही एक रूप है। यह स्वयं तुम्हारे सद्गुरु के स्वर हैं। उन्हें विश्वास है कि तुम उनके आदेश का पालन करोगे। इस अवस्था में तुम अब ऐसे शिष्य हो जो अपने पैरों पर खड़ा हो सकता है। तुम ब्राह्मी चेतना के संकेतों को सुन सकते हो, देख सकते हो, बोल सकते हो। ऐसा इसलिए हो सका है, क्योंकि तुमने अपनी वासनाओं को जीत लिया है और आत्मज्ञान प्राप्त कर लिया है।
11. भावी साधना समर में साक्षी भाव रखो और यद्यपि तुम युद्ध करोगे, पर तुम योद्धा मत बनना। हाँ यह सच है कि वह तुम्हीं हो, फिर भी अभी की स्थिति में तुम सीमित हो। अभी तुमसे भूल सम्भव है। लेकिन वह शाश्वत और निःसंशय है। जब वह एक बार तुममें प्रवेश करके तुम्हारा योद्धा बन गया, तो समझो कि वह कभी भी तुम्हारा त्याग न करेगा। और महाशान्ति के दिन तुमसे एकात्म हो जाएगा।

अपने भीतर उस महासेनापति का आह्वान करो और उन्हें युद्ध की बागडोर सौंप दो। उन्हें बुलाने में सतर्क रहो, नहीं तो लड़ाई के उतावलेपन में तुम उन्हें भूल जाओगे और याद रहे जब तक उन्हें तुम अपनी बागडोर नहीं सौंपोगे, वे तुम्हारा दायित्व स्वीकार नहीं करेंगे। यदि उन तक तुम्हारी प्रार्थना के स्वर पहुँचेंगे तभी वह तुम्हारे भीतर लड़ेंगे और तुम्हारे भीतर के नीरस शून्य को भर देंगे। साधना के महासंग्राम में उन्हीं का आदेश पाना है और उसका पालन करना है। उन्हीं के प्रति समर्पण के स्वरों को अपनी साधना के संगीत में पिरोकर ही यह महायुद्ध जीता जा सकता है।
12. जीवन का संगीत सुनो। इस संगीत को सुनने के लिए तुम्हें अपने दिल की गहराइयों में उतरना होगा। यह काम आसान नहीं है। शुरुआत में यही अहसास होगा कि यहाँ तो ऐसा कोई संगीत नहीं है। कितना ही खोजो पर एक बेसुरे कोलाहल के सिवा और कुछ भी सुनायी नहीं पड़ता। पर तुम्हें थकना नहीं है, बस और अधिक गहराइयों में उतरना है। इसके बावजूद भी यदि निष्फलता हाथ लगे तो हारे नहीं, बल्कि और ज्यादा गहरे में उतर कर फिर से ढूँढ़ो। भरोसा करो, एक नैसर्गिक संगीत का दिव्य स्रोत हम सभी के हृदयों में है।
13. सुने गए स्वर माधुर्य को अपनी स्मृति में अंकित करो। जब तक तुम केवल मानव हो, तब तक उस महागीत के कुछ अंश ही तुम्हारे कानों तक पहुँचते हैं। परन्तु यदि तुम ध्यान देकर सुनते हो, तो उन्हें ठीक-ठीक स्मरण रखो, जिससे कि जो कुछ तुम तक पहुंचा है, वह खो न जाए। और उससे उस रहस्य का आशय समझने का प्रयत्न करो, जो रहस्य तुम्हें चारों ओर से घेरे हुए है। एक समय आएगा जब तुम अपनी अन्तर्चेतना में सद्गुरु की वाणी की अनुभूति कर सकोगे। इसी परमवाणी में सर्वव्यापी अस्तित्व के संकेत हैं। इन दिव्य संकेतों की स्वर लहरियों से स्वर बद्धता का पाठ सीखो। ध्यान दो इस सत्य पर कि जीवन की अपनी भाषा है और वह कभी मूक नहीं रहती और उसकी वाणी एक चीत्कार नहीं है, जैसा कि तुम भूलवश समझ लेते हो। वह तो एक महागीत है, उसे सुनो और उससे सीखो कि तुम स्वयं उस सुस्वरता के अंश हो, और उससे उस सुस्वरता के नियमों का पालन करना सीखो। 
14. समग्र जीवन का सम्मान करो, जो तुम्हें चारों ओर से घेरे हुए है। अपने आसपास के अनवरत बदलने वाले प्रवाहमान जीवन को गहराई से देखो, क्योंकि यह मानवीय संवेदनाओं का ही सघन रूप है और ज्यों-ज्यों तुम इसकी बनावट को परखोगे, बनावट पर ध्यान दोगे, त्यों-त्यों तुम क्रमिक रूप से जीवन के विशालतम शब्द एवं व्यापकतम अर्थ को पढ़ और समझ सकने लायक होगे। इसी के साथ तुम्हें मानवीय हृदय में झाँकने की कला सीखनी होगी। हमेशा मानव हृदय से उफनती भाव संवेदनाओं की गंगोत्री में स्नान करने की कोशिश करो। तभी तुम जान पाओगे कि यह जगत् कैसा है और जीवन के रूप कितने विविध हैं। इसे जानने के लिए निष्पक्षता और तटस्थता अपनाओ। बुद्धि को साक्षी बने रहने दो। तभी तुम समझ पाओगे कि न कोई तुम्हारा शत्रु है और न कोई मित्र, सभी समान रूप से तुम्हारे शिक्षक हैं। तुम्हारा शत्रु तुम्हारे लिए एक रहस्यमय प्रश्र की भाँति है, जिसे तुम्हें हल करना है। एक अनबूझ पहेली की भाँति है, जिसे बूझना है। भले ही इसे हल करने में, बूझने में युगों का समय लग जाये। क्योंकि मानव को समझना तो है ही। तुम्हारा मित्र तुम्हारा ही अंग बन जाता है, तुम्हारे ही विस्तार का एक अंश हो जाता है, जिसे समझना कठिन होता है।
१५. अपनी अन्तरात्मा का पूर्ण रूप से सम्मान करना सीखो। क्योंकि तुम्हारे हृदय के द्वारा ही वह उजाला मिलता है, जो जीवन को आलोकित कर सकता है। और उसे तुम्हारी आँखों के सामने स्पष्ट करता है। ध्यान रहे, हमेशा ही अपने हृदय को समझने में भूल होती है। इसका कारण केवल इतना है कि हम हमेशा बाहर उलझे-फँसे रहते हैं। जब तक बाहरी उलझनें कम नहीं होती, जब तक व्यक्तित्व के बन्धन ढीले नहीं होते, तब तक आत्मा का गहन रहस्य खुलना प्रारम्भ नहीं होता।

जब तक तुम उससे अलग एक ओर खड़े नहीं होते, तब तक वह अपने को तुम पर प्रकट नहीं करेगा। तभी तुम उसे समझ सकोगे और उसका पथ प्रदर्शन कर सकोगे, उससे पहले नहीं। तभी तुम उसकी समस्त शक्तियों का उपयोग कर सकोगे। और उन्हें किसी योग्य सेवा में लगा सकोगे, उससे पहले यह सम्भव नहीं है। जब तक तुम्हें स्वयं कुछ निश्चय नहीं हो जाता, तुम्हारे लिए दूसरों की सहायता करना असम्भव है। जब तुमको पहले कहे गए सभी सूत्रों का ज्ञान हो चुकेगा, और तुम अपनी शक्तियों को विकसित एवं अपनी इन्द्रियों को विषय-भोग की लालसाओं से मुक्त करोगे। तभी अन्तरात्मा के परम ज्ञान मन्दिर में प्रवेश मिलेगा और तभी तुम्हें ज्ञात होगा कि तुम्हारे भीतर एक स्रोत है, जहाँ से वह वाणी मुखरित होती है, जिसमें जीवन के सभी रहस्यार्थ छुपे हैं।
१६. आन्तरिक इन्द्रियों को उपयोग में लाने की शक्ति प्राप्त करके, बाह्य इन्द्रियों की वासनाओं को जीतकर, जीवात्मा की इच्छाओं पर विजय पाकर और ज्ञान प्राप्त करके, हे शिष्य! वास्तव में मार्ग में प्रविष्ट होने के लिए तैयार हो जा। मार्ग मिल गया है, उस पर चलने के लिए अपने को तैयार कर। इस मार्ग के रहस्यों का ज्ञान तू पूछ पृथ्वी से, वायु से, जल से- इन्हीं में इन रहस्यों को तेरे लिए छुपाकर रखा है। यदि तूने अपनी आन्तरिक इन्द्रियों को विकसित कर लिया है, तो तू इस काम को कर सकेगा। इन रहस्यों को तू पृथ्वी के पवित्र पुरुषों से पूछ, यदि तू शिष्यत्व की कसौटी पर खरा है, तो वे तुझे इन रहस्यों का ज्ञान देंगे। तू भरोसा कर- बाह्य इन्द्रियों की लालसाओं से मुँह मोड़ लेने भर से तुझे यह रहस्य, ज्ञान पा लेने का अधिकार प्राप्त हो जाएगा।
१७. पूछो अपने अन्तरतम् से, उस एक से, जीवन के परम रहस्य को, जो कि उसने तुम्हारे लिए युगों से छिपा रखा है। अनुभव कहता है कि जीवात्मा की वासनाओं को जीत लेने का कार्य बड़ा कठिन है। इसमें युगों लग जाते हैं। इसलिए उसके पुरस्कार को पाने की आशा मत करो, जब तक कि वासनाओं को जीत लेने का दुष्कर कार्य पूरा न हो जाए। इस कार्य के पूरा हो जाने पर ही इस नियम की उपयोगिता सिद्ध होती है। तभी मानव-अतिमानव अवस्था की ड््योढ़ी पर पहुँच पाता है। इस अवस्था में जो ज्ञान मिलता है, वह इसी कारण मिल पाता है कि अब तुम्हारी आत्मा सभी शुद्धतम् आत्माओं में से एक है। और उस परम तत्त्व से एक हो गयी है। 

यह ज्ञान तुम्हारे पास उस परमात्मा की धरोहर है। उन प्रभु के साथ तनिक सा भी विश्वासघात अथवा इस दुर्लभ ज्ञान का दुरुपयोग अथवा अवहेलना शिष्य या साधक के पतन का कारण भी हो सकता है। कई बार ऐसा होता है कि परमात्मा की ड्योढ़ी तक पहुँच जाने वाले लोग भी नीचे गिर जाते हैं। इसलिए इस क्षण के प्रति श्रद्धा एवं भय के साथ सजग रहो।
१८. जो दिव्यता के द्वार तक पहुँच चुका है, उसके लिए कोई भी नियम नहीं बनाया जा सकता, और न कोई पथ प्रदर्शक ही उसके लिए हो सकता है, फिर भी शिष्यों को संकेत देने के लिए कुछ संकेत दिए गए हैं, कुछ शब्द उचारे गए हैं- ‘जो मूर्त नहीं है और अमूर्त भी नहीं है, उसका अवलम्बन लो। केवल नाद रहित वाणी ही सुनो। जो बाह्य और अन्तर दोनों चक्षुओं से अदृश्य है, केवल उसी का दर्शन करो। तुम्हें शान्ति प्राप्त हो।’  
ह्ह्ह्
शिष्यों के लिए संजीवनी के रूप में यह संदेश गुरुसत्ता की प्रेरणा से ही लिपिबद्ध किया गया है। इसमें वे सारे सूत्र हैं, जो दयानन्द विवेकानन्द एवं भगिनी निवेदिता का निर्माण कर सकते हैं।
भारतीय संस्कृति के 
सजीव दर्पण ः आचार्य प्रवर 

दिनांक 25 अक्टूबर, 1983 को जब मैं पहली बार शान्तिकुंज गया तो गायत्री परिवार के सरल, सहज, विनम्र, मृदुभाषी परिजन पीत-वस्र धारण किये, अत्यन्त अनुशासित ढंग से, समर्पित भावना से सेवाकार्यों में संलग्न थे। वहाँ का प्राकृतिक सौन्दर्य देखकर, मंैने सोचा कि कदाचित् मैं स्वर्ग में आ गया हूँ। प्रांगण में लगी विभिन्न प्रकार की औषधियों को शान्तिकुंज में रह रहे विशेषज्ञों की देखरेख में पु़ष्पित, पल्लवित देख मंै चकित रह गया। 

आचार्य जी एवं माता जी से प्रथम भेंट मेरे लिए चिरस्मरणीय रहेगी। सबसे पहले मेरी भेंट श्रद्धेया श्रीमती भगवती देवी शर्मा जी से हुई। उस समय मेरी धर्मपत्नी भी मेरे साथ थीं। उन्होंने हमारे पूरे परिवार की जानकारी ली। उनके सान्निध्य में स्नेह एवं वात्सल्य की जो सरिता बही उसे मैंने आजीवन संजोकर रखा है। उन्होंने कहा-शान्तिकुंज तुम्हारा घर है, यहाँ आते रहा क रो। उनकी आज्ञा शिरोधार्य कर, मैं अक्सर इस पवित्र स्थल पर आता रहता हूँ। 
 
इसके पश्चात्  पू.गुरुदेव के दर्शन का सौभाग्य प्राप्त हुआ। उनके मुख पर दिव्य तेज विद्यमान था। बातचीत के दौरान, उन्होंने कहा कि तुम पिछले जन्म के संत हो, तुम्हारी संत प्रवृत्ति को मंै आगे बढ़ाऊँगा । मंै अभिभूत हो गया और कृतज्ञ आँखों से उन्हें निहारता रहा।  उसी दिन, मैंने उनसे गायत्री मंत्र क ी दीक्षा ली। 
 
यहाँ का वातावरण अन्य स्थानों से भिन्न है। प्रातः काल 3.30 बजे घंटा बजता है। सब लोग इकट्ठे होते हैं। सामूहिक यज्ञ होता है। गायत्री मंत्र एवं महामृत्युंजय मंत्र की आहुतियाँ दी जाती हैं। फिर लोग गु़रुदेव एवं माता जी के कक्ष में जाते हैं। शान्तिकुंज जाने पर हर बार लगता है कि मेरी ‘बैटरी’ चार्ज हो गई। हम नई ऊर्जा लेकर लौटते हैं। 

गुरुदेव के पास देखता था कि तरह-तरह की पत्रिकायें मेज पर रहती थीं। एक बार मैंने देखा कि ‘लैंसेट’के ब्रिटिश मेडिकल जर्नल्स, रखे हैं। मुझे आश्चर्य हुआ कि चिकित्सा विज्ञान की प्रतिष्ठित पत्रिकाएँ भी गुरुदेव पढ़ते हैं। उनकी सोच व दृष्टि वैज्ञानिक थी और उनको संसार के विभिन्न क्षेत्रोंं की जानकारियाँ थी। गुरुदेव को मेरे स्वास्थ्य की भी चिन्ता थी। मुझको मधुमेह का रोग है। वह आयुर्वेदिक औषधियाँ मुझको देते थे और कभी-कभी कैप्सूल में भर कर दवा मुझको भेजते थे। यह मेरा परम सौभाग्य था कि उनकी कृपादृष्टि मेरे तथा मेरे परिवार पर सदैव रही। पूज्य माता जी का आर्शीवाद मुझको सदैव मिलता था। 
        
कभी-कभी मै उनको पत्र द्वारा अपना तथा परिवार का हाल लिख कर भेजता था। उनका उत्तर लौटती डाक से आता था और मुझको सांत्वना तथा शक्ति  मिलती थी। 
 
एक बार मुझको भयंकर निमोनिया का प्रकोप हुआ था। ज्वर ठीक नहीं हो रहा था। भूख-प्यास समाप्त-सी हो गई थी। सामने परोसी हुई थाली फेंक देने की इच्छा करती थी। एक्सरे से पता चला कि बाएँ फेफड़े मे विकार है और कुछ चिकित्सक कैन्सर रोग का अनुमान कर रहे थे। मुझको बताया गया कि चेन्नई जाकर परीक्षण और इलाज करवाऊँ। मैने अपना हाल लिखकर माता जी को भेजा। इधर मेरा परीक्षण होना था, जिसमें श्वाँस की नली में आला डालकर टेलिस्कोप (ब्रांकोस्कोपी) द्वारा देखा जाता है। यह जाँच एक विशेषज्ञ डाक्टर  द्वारा उनके अस्पताल में होना था।
 
उसी दिन माता जी का उत्तर आया कि हम तुम्हारे लिए पूजा कर रहे हैं। तुम तनिक चिन्ता मत करो। पत्र के साथ छोटी पुड़िया में भभूत भी थी और लिखा था कि तुम इसको खा लो। मैंने जैसे ही भभूत का सेवन किया, तुरन्त जोर की उल्टी आई और ढेर सारा मवाद खून के साथ निकल गया। इसके साथ मेरा ज्वर ठीक हो गया और धीरे-धीरे स्थिति सामान्य हो गई। लगता था कि फेफड़े का फोड़ा फूट गया और उसका मवाद और खून निकल गया। मैने माता जी को पत्र द्वारा सूचित किया और उनका आशीर्वाद प्राप्त किया। 

गुरुदेव ने स्वयं  3000 से अधिक पु़स्तकों की रचना की है। समस्त भक्तजन, शिष्य अनुयायी तथा असंख्य सामान्य पाठकगण इनके गहन तात्विक ज्ञान से लाभान्वित हो रहे है। शान्तिकुंज द्वारा प्रकाशित ‘अखण्ड ज्योति’ राष्ट्रीय  अतंर्राष्ट्रीय  स्तर की मासिक पत्रिका 10 लाख से अधिक लोगों द्वारा पढ़ी जाती है, जिसमे अध्यात्म, विज्ञान एवं पर्यावरण  से परिपूर्ण ज्ञानवर्धक सामग्री उपलब्ध रहती है। आश्रम से संबधित प्रत्येक स्तर पर नैतिक मूल्यों पर विशेष ध्यान दिया जाता है। इसके अतिरिक्त , एक पाक्षिक पत्रिका भी प्रकाशित होती है जिसे लोग बड़े चाव से पढ़कर संवार कर रखते हैं। आध्यात्मिक उन्नयन के साथ-साथ समाजसेवा गायत्री परिवार के  जीवन का अभिन्न अंग है। 

जब कभी आपदा की स्थिति आती है तो इस परिवार के असंख्य सेवक निःस्वार्थ भाव से बढ़ चढ़ कर बचाव कार्य में भाग लेते है। देश के ही नहीं, विश्व के अनेक श्रेष्ठ स्वयंसेवी संगठनों में शान्तिकुंज एवं गायत्री परिवार का विशाल नेटवर्क प्रथम पंक्ति  में प्रतिष्ठित है। सभी जागरूक, प्रबुद्धजनों के लिए यह एक तीर्थस्थल के समान है, जिसकी तपोभूमि से वे निरन्तर प्रेरणा प्राप्त करते रहते हंै। इस पुण्य भूमि में परम पूज्य गुरुदेव सूक्ष्म शरीर से सतत प्रेरणा और आशीर्वाद से सब को अनुगृहीत करते हैं। उनको मेरा शत्-शत् नमन।  ह्
एक दिन घीयामंडी में बैठे गुरुदेव मिशन की भावी रुपरेखा पर चिंतन कर रहे थे। इसी समय एक संस्कृत प्रेमी सज्जन जो काफी प्रतिष्ठित थे, गुरुदेव से मिलने पधारे। उन्होंने उनको साथ लेकर तपोभूमि की विविध गतिविधियों की जानकारी कराई। उसी क्रम में विद्यालय की बारी आयी। स्वावलंबन संबंधी शिक्षा, जीवन परिशोधन प्रयोगों के साथ विद्यार्थियों का लोकसेवियों के रूप में गठन आदि सारा कुछ स्पष्ट किया। लेकिन वह सज्जन बार-बार एक ही बात कहते जा रहे थे।  ‘‘यहाँ सब कुछ संस्कृत में क्यों नहीं पढ़ाया जाता? आप सारा जोर संस्कृत पर क्यों नहीं देते?’’ काफी कुछ सुन लेने के बाद गुरुदेव ने कहा-मेरा सारा जोर संस्कृत की जगह संस्कृति पर है। मैं यहाँ संस्कृत नहीं, संस्कृति का शिक्षण देता हूँ। तनिक तेज स्वर में कहे गए इन वाक्यों को सुनकर आगंतुक बोले, ‘‘आप ठीक कह रहे हैं संस्कृति बची रहेगी तो मानवता भी बच जाएगी।’’
एक भेंट जिसने एक प्रबुद्ध व्यक्ति को हमेशा के लिए युग तीर्थ से जोड़ दिया। यह वृतान्त किसी को भी इस पावन स्थान की महिमा को समझाने में सक्षम है।
